
	“УЛСЫН ХЭВЛЭЛИЙН ГАЗАР” Улаанбаатар хотноо 1971 онд эрхлэн хэвлүүлсэн номоос

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

I

	Хаврын тэнгэр герман орж ирснийх гэлтэй усан нүдлээд, өмнө зүг цуврах моторчилсон цуваа өглөөнөөс үдэш орой болтол Софигийн гудамж талбайг доргионо. Бороонд угаагдсан зэвхий ногоон хуягаа гялалзуулан, том жижиг бууныхаа амыг онгойж харлуулсаар өглөөний манан дундуур хойно хойноосоо гарч ирэх тэдний моторын хар утаа суунаглах агаад зэрлэг дивизүүдийн зэвүүн сүлд болох хохимой толгой, янгир ямаа, дэгдэж яваа туулай, жигүүр дэлгэсэн бүргэдийн дүрс утаан дундаас тодорно. Цуваа үе үе саатан зогсоход танк, гинжит зүтгүүр, ачааны машин болгоноос хэжээргүй хүйтэн харцтай цэхэр нүдэт цэрэг толгой цухуйлган гахайн утсан мах, хиам аажуухан зажилж харагдана. Энэ бол шигшмэл моторчилсон ангийн алан хядах, бүрэлгэн сүйтгэх сургуультай, ёстой л хүн шинжээ алдсан амьтад. Айж хэлмэгдсэн улс тэднийг дуу шуугүй ширтэн хоцорно.

	Араас нь амьд явахын сайн сайхныг амсаж амжаагүй байхад нь өөр бусдыг алан хядах, өөрсдөө үхэх сургууль хийлгэсэн Гитлерийн араатнуудаас бүрдсэн моторчилсон явган анги залгаж, адаг сүүлд нь тевтон нутгийн хар бор ажилчин, тариачин болох ердийн явган цэргийн цуваа хөвөрнө. Үйлдвэрийн газар, тариалангийн талбайд эрхэлж байсан ажилд нь олзныхныг тавьсан хижээл насны энэ хүмүүсийг хийморьт цэрэг эрс гэж хэлэхэд хэцүүхэн агаад холын аян замд улдсан «хоёр зээрдээ» арай ядан зөөж, онгироо залуусын орилох бархирахыг чихнийхээ хажуугаар өнгөрөөж яваа хээгүй нүүр царайд нь цаанаа л ямар нэг юм бодсон шинж байдал илэрхий харагдана. Эд нар бол хал үзэж хашир суусан бөгөөд концерны эрх ашгийн төлөө амь насаа зориулах гэж онгирч давхихаас өнгөрсөн хэдий боловч сахилга журамд баглуулсандаа болоод, юу хийх гэж ингэж хөөгдөж яваа хэрэг вэ? гэж эргэцүүлэн бодож ч зүрхэлдэггүй улс. Ядарч зүдэрсэн, яриа хөөрөөгүй тэднийг харахад нэг талаар өрөвдөлтэй. Зогсоолын үеэр Эссен нутгийн ажилчин эр болгар жаал хөтөлчихсөн явж, помераны урт сахалт тариачин гудамжны зүлэг ногоо, цэцэг навч ажиглан тариалангийнхаа талбайг дурсан санана. Тэгж байснаа буугаа дахин мөрөвчилж, төмөр малгайгаа засаад өмнө зүгийг чиглэн аян замдаа орно.

	Арваад хоноход манан будан арилж, нийслэл хот нэвсгэр ногоон нөмрөг нөмөрлөө. Софи хэзээ ч ийм амарлингуй, хөнгөн хуумгай санагддаг байгаагүй сэн. Гуанз, зоогийн газар гоё ганган улс амьтнаар дүүрч гудамжаар хээнцэр хүүхэн, хямсгар эзэн суусан лимузин машин, төмөр малгайт герман цэргийн мотоцикл, холбоотны болон болгарын цэргийн машин тэрэг зөрөлдөн давхина. Орой болгон л зугаа цэнгэл. Хоол цайны газарт аль өдөр эхэлсэн наргиан даамжирч шөнийн гуанз янхны хориотой газар үргэлжилнэ. Ов мэхэндээ мансуурсан мухлагийн эзэд германчуудын мөрийг алгадан, аятайхан аргалж Траки, Македоны төлөө уралцуулж дөнгөсөн их эзэнтэнд нь эрүүл энхийг хүсэн архи хөнтөрнө. Хашхиралдахын ихээр хашхиралдан, наргихын дээдээр наргиж, тэнэгрэхийн цаагуур тэнэгэрсээр алжааж ядарсан тэд үүр цүүрээр сая нэг дуугаа хураана. Орон гэрээ өөрийн эрхгүй орхиж гарсан уруу царайт герман цэрэг гудамжны эм сугадчихсан ойролцоох зочид буудал руу гэлдэрч харагдах агаад шөнийн ажилчид хаймар хоолой сунган зам усалж, эргүүл цагдаагийн хөлийн чимээ нам гүм байдлыг эвдэнэ. Трамвайн зогсоолын ойролцоо хулхи нь буусан утасны жижүүр хүүхэн цалин хөлсөө чамлаж, ядуу нэг өвгөн юмны үнэ дийлдэхээ больж хэмээн гасална.

	Германы дивиз өмнө зүг цуварч байх үеэр тамхины баян эзэд толгой өөд татах завгүй ажиллаж, хувь нийлүүлсэн нийгэмлэг гэдэг ч ёстой л борооны дараах мөөг шиг олширч байлаа, Тамхины талаар анхны ч мэдэгдэхүүнгүй хүмүүс германд талтай сайн болцгоож, шинэ шинэ пүүс нээж, гэрээ хэлэлцээр байгуулан, Германы папирос тамхины үйлдвэрээс зээллэг авдаг болов. Арилжаа наймаа хөөнө гэж амьдралдаа ч зүүдлээгүй явсан нэр төртэй бэлтгэл дарга нар ч хүртэл тамхины хэнээ тусаж, аль дивангар анхдугаар дайны үеийн герман одон медалиа гаргаж зүүгээд, гавьяа зүтгэлтэй явсан, үнэнч сайн хүн гэж фон Гайерт цухуйлгадаг юм шүү гэж түншүүдээсээ гуйдаг болж. Хэрдээ үнэнч шударга юмнууд ч тэдний дотор хэдийн зэрэг байсан хэрэг. Тэд бол худалдаа наймаа мэддэггүй шигээ хуурч хумсалж чаддаггүй, төлөөнөөс нь харин хуучны пүүсүүдэд хөлслөгдсөн бөгөөд хүн олдохгүйн эрхээр мэргэжилтний тушаалд өргөмжлөгдсөн, бичиг үсэг там тум мэддэг мастерууд хуурч хумсалдаг байлаа. Баташки нэгэн бэлтгэл генералтай ганзага нийлүүлж, багахан нэг пүүс байгуулсан нь хөл дээрээ хурдан босжээ. «Никотиан» пүүсийн мастер байсан мань эр хувийн машин, хөлсний эмтэй болж, хүүхдээ герман сургуульд оруулсан боловч хөнжлийн хэрээр хөлөө жийгээгүйгээ хүн амьтны доог болж гүйцсэн хойноо ухаарчээ. Тэрээр төрсөн хотынхоо цайны жижиг газар, тариачдын толгой эргүүлдэг тосгоны муу гуанзанд орж очсон хойноо л сэтгэл амарч бие тэнийдэг хэвээр ажээ. Тэнд л нэг хуурах мэхлэхийн хосгүй мастер, хэн ч өрсөлдөшгүй цорын ганц худалдан авагч хүн гэж байгаа. Ингэж л ихээхэн хэмжээний тамхи бараг сул салгаж авч дөнгөдөг байв.

	«Никотиан» пүүс ч Цагаан тэнгис1 тийш аян дайнд мордохоор зэхэж байлаа. Үүнд бусад пүүс лүгээ хамтран засгийн газраар тусгай хууль гаргуулсан бөгөөд уг хууль ёсоор тэр нутгаас тамхи худалдан авахад тохиолдож мэдэх аливаа гарз хохирлыг засгийн газар хариуцах ёстой байлаа. Ийнхүү ноёнтон Морев, Барутчиев болон бусад баячуул хохирол үзнэ гэж айлгүйгээр хагартлаа баяжих бололцоотой болжээ. Траки хэрэв өөр аль нэг гүрний мэдэлд шилжвэл худалдаж аваад, татаж ирээгүй орхисон бүх тамхины үнэ өртгийг пүүсүүдэд улс нөхөн төлөх үүрэг хүлээсэн нь ямар учиртай байсныг бүү мэд.

	Борис Чамкорид байхдаа нэг орой:

	— Аятайхан цохилт гэдэг чинь энэ байгаа юм даа гэж ярив.

	Ирина хааш яашхан:

	— Юун цохилт вэ? гэж сонирхов.

	Фон Гайер, хошууч Фрпшмут хоёртой бүтэн өдөр өнгөрүүлсэндээ эцэж ядарсан тэрээр Борис руу залхуутайяа харав. Борисын овор багатай, сэргэлэн нүүр царай өнгө зүс алдаж эхэлжээ. Арьс нь улцайж үлцийх тийшээ хандаж, завж нь үрчлээтэн, доод зовхи нь унжаад, хэт их ажилд дарагдаж, коньяк дэндүү их уусаар байгаад эрт өтлөхийн шинж андашгүй оржээ. Хэдхэн жилийн дараа хүүхэн хүний хувьд хэрэгцээгээ алдаж, нүд булаах юмгүй болох нь ээ хэмээн Ирина хэнэггүй бодож суув.

	Борис тунингуй:

	— Намайг юм ярихад чи минь бүүр сонсохоо ч больж. Жаргал цэнгэл бодохоос өөр зүйл бодохоо ч больж шив дээ гэнэ.

	Ирина унтахын өмнө унших гэж бодсон адал явдалт романаа хайх зуур:

	— Чухам тэгээд юу гэж ярилаа даа? гэнэ.

	— Дайн дуусахаас өмнө Цагаан тэнгисийн шинэ ургацаас ихээхэн шиг тамхи олж авбал зүгээр юм сан гэж байна...

	— Траки чухам хэний нутаг болохыг чи яаж мэдэх юм бэ?

	— Герман байсан цагт манайх хэвээрээ байна... Германчууд үүнийг хатуу амласан юм. Тэр их тамхийг нааш нь авчирч, газар сайгүй гачигдаж байгаа ийм үед дэлхийн зах зээл дээр гаргаж дөнгөвөл ямар вэ дээ!.. Дайн дажин болгоны дараа тамхи үнэ ордог юм. Осолтой нь осолтой л зүйл. Харин би чинь азаа үзэх дуртай хүн шүү дээ.

	Ирина зэвүүцэж байгаагаа нууж хаалгүй:

	— Грекчүүд маань биднийгээ эзлээд авчихвал юу болох вэ? Тэгвэл тэд чинь өөрийнхөө тамхи дээр манайхыг ч нэмэрлээд аваачна шүү дээ... Тэгээд л чи минь их санасан газар хоосон хононо гэгч болно доо гэж татгалзсанд, Борис:

	— Грек, сербчүүд манайхыг эзэлнэ гэж ярихгүй. Энэ хаврын нүүр ч үзэлгүй хамаг цэрэг нь бут цохигдоно хэмээн мэдэмхийрэв.

	— Тийм л юм байж дээ.

	— Манайхыг англи эзэлнэ, тэд хувийн өмчийг хүндэтгэдэг улс.

	— Оросууд хүрээд ирэх юм биш биз дээ?

	Борис ингэхэд нь:

	— Оросууд уу? гээд, инээж. — Чиний энэ олхиогүй үзэл өнөөдөр мулгуу Фришмутэд хүртэл зэгсэн их юм бодогдуулсан шүү!.. Англичууд гэдэг чинь Герман, Зөвлөлт Холбоот Улс хоёрыг хооронд нь салам уралцуулах сайхан арга сүвэгчилж байгаа улс гэж ярив.

	— Фришмутийг тэнэгтхэд фон Гайер юу гэж байлаа даа, чи ямар дуулсан биш. Түүнийхээр бол дайн гэдэг чинь эхлээ ч үгүй байгаа юм байна. Германчуудын хувьд дорно зүг хөдөлсөн тэр цагт л жинхэнэ дайн эхэлнэ.

	— Цаадуул чинь Оросыг гурван сарын дотор дарна. Тэгээд германы арми, зөвлөлтийн арми гэж аль алин нь байхаа болих хэрэг.

	Ирина эрж байсан адал явдалт романаа олоод өрөө рүүгээ орохоор завдав. Борисын сэхүүн санаа зэвүүг нь хүргэжээ. Амьдралын хамаг сайн сайхан хажуугаар нь урсан өнгөрч байхад ертөнцийн жам бусаар өтөлж яваа тэнэг толгой алт мөнгө эд баялгаас нь салгах ямар ч хүч байхгүй юм шиг үхэн хатан зууралдсаар л байлаа.

	Ирина тэгэхэд нь хайнгууд царайлан:

	— Чи ер нь юм юмыг эвтэйхэн эрх дураараа болгодог хүн юм гэв.

	— Чи минь ингэхэд энэ бүхний талаар юу гэж бодож байна даа?

	— Юу ч гэж бодсон юм алга. Юу ч болсон над хамаагүй.

	Ирина залхуутайяа эвшээн, тайван нойрсоорой ч байдаггүй өрөө рүүгээ зүглэв. Ууж хөлчүүрхэхийг хэлэх үү, учир зүггүй их ажилтайг хэлэх үү ухаан нь мохож яваа бололтой. Толгой нь торох саадгүй ажилладаг байсан арилжаа наймааныхаа хувьд ч гэсэн барьц алдаж, аараглаж саарагладаг, айж эмээдэг болжээ. Ирина ийнхүү харьж явааг нь ажиглаад, дотроо тавлан баярладаг болсон ажээ. Тэрээр түүнийг сэтгэлийн гүнээс, учир нь олдохгүй үзэн ядаж, ховдог, хэрцгий догшин, ухаан мөхөс, хураасан хөрөнгө зөөрөө шингээх ходоодгүйд нь болоод л үзэн ядна. Түүнээс гадна өөрийг нь хар хэргийнхээ хоморгод оруулж, сэтгэлийг нь хордуулсан болохоор, үнэн голоос хайрладаг дурладаг байсан ертөнцийн, амьдралын хамаг сайн сайхны баяр хөөрийг нь унтраасан болохоор нь ингэж үзэн яддаг болжээ. Иймдээ ч Ирина өрөөндөө ормогц, нууц янаг нь болоод удаж байгаа фон Гайертай удахгүй уулзахаа бодоод сэтгэл нь амсхийв.

	Ирина орондоо орж адал явдалт романы хэдэн бүлэг уншаад унтжээ. Үүрээр сэрэхэд нь алсад бүдэгхэн зогсоо зайгүй үргэлжлэх чимээнд цонхны шил доргиж байлаа. Их шуурга тавих гэж байгаа юм шиг санагдавч салхины танил шуугиан үл сонстоно. Ирина бие сэтгэл нь нэг л эвгүй хачин оргисонд, орноос өндийж, цонх дэлгэв. Үүр цайж, цайвар тэнгэрийн наана нарсны орой өрвийж сөрвийж харагдана. Модны мөчир огт хөдлөхгүй байгаагаар бодсон ч өрвөлзөх ч салхигүй байлаа. Цэлмэг тэнгэрийн мандалд од мичид цэвдэг хүйтэн гялалзана. Зуслангийн гадуур нам гүм оргих боловч, хаанаас ч юм алс холоос бүдэгхэн чимээ андашгүй дуулдана. Уул хяраар үер бууж, үе үе аянга буун нижигнэж байгаа юм уу гэлтэй. Уул хяраар дамжин улмаар ганга гуу, хөндий талын дээгүүр нүргэн хүнгэнэх нь ёозгүй зэвүүн. Энэ бол онгоцноос хаясан бөмбөг дэлбэрч, бэхлэлт эвдэн бусниулж байгаа том жижиг олон бууны дуу нийлээд ийнхүү нүргэлж байгааг Ирина гадарлав. Эндээс цэхээрээ грекийн хил хоёр зуу хүрэхгүй километр билээ. Эгейн тэнгис рүү чиглэсэн аян дайн эхэлсэн хэрэг. Ингэж бодсон Ирина энэ дэлхийг эрхэндээ оруулсан цуст гарын бараа харсан мэт давхийв.

	 

	 

	Улаан өндөгний баяраар Борис төрөл төрөгсөдтэйгөө очиж уулзахаар төрсөн хот руугаа явж, Ирина эзгүйчилж, түүний сүүлийн үед нэг нүдээр үзэж чадахаа больсон Лихтенфельд, фон Гайер хоёрыг хоол зооглохыг урьжээ. Харин тэгэхдээ эзгүй хойгуур минь цэнгэж зугаалах санаа алга юм байна гэж Борист бодогдуулахын тул баярын шөнө эмнэлэг дээрээ жижүүр хийхээр тохирлоо. Ингээд холбоотон гүрнийхэнд талтай сайн хүн болох гэж Лихтенфельд, фон Гайер хоёрыг нэг нэг герман цэрэг, дарга дагуулж ирээрэй хэмээн хүсэв.

	Фон Гайер хурандаа цол зүүчхээд байсан хаширтай хар муу Фришмутыг, Лихтенфельд харин үеэл дүү, танкны цэргийн бага дарга Ценкерээ дагуулан ирж овоо овсгоотой санагдлаа. Фон Гайер түрүүхэнд модон бадма цэцгийн дөрвөн баглаа жолоочоороо явуулсан байжээ.

	Германаас сонин хачин мэдээ ихтэй ирсэн бага дарга Ценкер бүгдийн анхаарал татав. Энэ бол яриа хөөрөөтэй, аятайхан залуу агаад хурандаагийн дэргэд хэр хэмжээнээс хэтрүүлэлгүй хошигнохдоо ч хошигнож, Иринаг баясган инээлгэнэ. Хүрэл шиг хүрэн царай, цэнхэр нүд, ногоовтор өнгийн цэрэг хувцас нь цаанаа л нэг германых санагдах тул, Ирина «арьс өнгөний онол гэдэг нь ор үндэсгүй зүйл биш хэрэг байх нь уу?» гэж бодно. Харин тэгтэл хурандаа Фришмутын хянган хамар, хар ногтон сахалтай нүүр шал өөр юм бодогдуулна. Ийнхүү хурандааг ажиглаж байтал нь танил нэгэн еврей эмч санаанд нь оров. Тэр бол хэн ч харсан аргагүй арий2 гэмээр царай зүстэй хүн шүү дээ. Энэ бүхнийг эргэцүүлэн бодохоос энэ залуугаар инээд тохуу хиймээр санагдавч эрээ цээргүй ирмэлцэх харцтай нь тулгарах болгондоо хачин оргих бие сэтгэлээ эзэмдэн захирах чадал даанч мөхөстөнө. Гэтэл үеэл ахынхаа наад хүүхэн чинь томоохон дарга нарын амсдаг дарс шүү гэсэн байрын ширүүн харцтай тулгарсан бага дарга Ценкер олон таван үг дэлгэсэндээ зовнисхийн дуугаа хураалаа. Тэгээд фон Гайер луу эмээнгүй харваас цаадах нь дуу шуугүй жимс иднэ. Лихтенфельд ахимаг насныхныг ч нэгэн адил фронт руу илгээх юм гэнэ гэсэн үг дуулсан цагаас аваад бодогдох болсон нөгөө гунигт бодолдоо дарагджээ. Фришмут яриа хөөрөө сэргээх санаатай Иринагаас Болгарын эмнэлгийн албаны талаар түрүүч түрүүчийнхээсээ залхуутай элдэв юм асууж шалгаах агаад энээ тэрээхэн болгоныг жанжин штабын хүний ёроолгүй ой тойндоо шингээн, хэзээ язааныхаараа уур хүрэм ухаж төнхөнө.

	Тэгээд фон Гайерыг:

	— Танд эмнэлгийн алба ямар хэрэгтэй юм бэ? гэж асуухад, хурандаа:

	— Би юм юм сонирхдог байх үүрэгтэй хүн. Тэгж гэмээж нь л улс үндэсний цэргийн бодит хүчийг үнэн зөв үнэлж чадна гэв.

	Хатуухан дарсанд халамцах тийшээ хандсан хурандаа маань хажуугийнхаа хүмүүст илүү үзэгдэж байгаагаа даанч ухаарсангүй. Ирина ч аятайхан аятайхан юм асууж амыг нь халаана. Хурандаа ярианд согтож, дайн хэрхэн яаж шувтрах талаар бодож санаж байгаагаа итгэлтэйеэ ярьж гарав. Аливаа улс үндэстний цэргийн хүч чадал хэд хэдэн зүйлээс бүрддэг бөгөөд үүнийг германы ард түмэн илтгэн харуулж байна гэж ярив. Дайн яг зохих ёсоороо өрнөж байна. Энэ бол юм юмыг нь нэгд нэгэнгүй бодож боловсруулсан дайн байгаа юм. Жанжин штабын хурандаа Фришмут энээ тэрээ юм тоочиж, эш татаж байж баахан яриад эцэст нэгтгэж дүгнэлт хийнэ. Ингээд түүнийхээр герман гарцаагүй ялах нь хамгийн тэнэг амьтан ч ойлгохоор боллоо. Хурандаа аар саар юухныг боловч орхилгүй хамж, машины нэгэн жигд цохио шиг үргэлжлүүлэн ярьсаар нэг мэдэхэд гэрийн эзэгтэй, Цеккер, түүгээр ч барахгүй сэтгэл түгшиж гонсойсон Лихтенфельдийн анхаарлыг татаж дөнгөсөн байв. Фон Гайер л толгой гилжийлгэчихсэн, хөдөлгөөнгүй баргар царайлан сууна. Тэрээр иймэрхүү дэмий ярианд оролцоод юу хийх вэ гэж бодсон янзтай таг чиг оргино. Хурандаа Фришмут өөртэй нь хамт төгссөн бөгөөд цэргийн сургуульд байхдаа ч ой сайтай, уйгагүй ажилсгаараа нэртэй хүн байсан юм. Гэхдээ харин Фришмут тэр үедээ ч өөрт нь яршигтай амьтан санагддаг байжээ. Онцсайн үнэмлэхтэй төгссөн боловч цаг ямагт тооны машин шиг санагдана.

	Энэ удаад ч гэсэн фон Гайер германы жанжин штаб болгон нэг нэг ийм тооны машинтай юм хуна даа гэж уурлах харамсах хослон бодож суув. Дайн байлдаанд тооны нарийн ухаан ч олж илрүүлэхийн аргагүй улс төрийн хүчин зүйлс гэж байдгийг харах чадалгүй харалган атлаа, үг дуугүй бөхөлзөж тонголзож байгаа нь яг л тооны машин гэсэн үг. Бодож сэтгэж байгаагийн нь болхи дорой нэг хэвийн, албан тушаалд ахиж дэвшиж байгаагийн нь амархан, хурдныг яана. Германы жанжин штаб ердөө л иймэрхүү дуулгавартай амьтдаар дүүрсэн бөгөөд Дорно зүгийн аян дайны амжилтад өчүүхэн боловч эргэлзэх үг цухалзуулсан хэнийг боловч хазаж хайрдгийг фон Гайер мэднэ.

	Ингээд Иринаг:

	— Зөвлөлт Холбоот Улсын байр байдал л биднийг тун их айлгаж байна гэсэнд, хурандаа шалавхан тосон авч:

	— Бодож боловсруулаагүй юм гэж юу ч байхгүй!.. хэмээн тайвшруулав. Хоолоо жижиг жижиг болгон түргэн түргэн зажлах зуур: — Герман улс асар их бэлтгэл хүчээ хөдөлгөөгүй байна гэхэд нь Лихтенфельд зүүн дээр суучихсан хүн шиг давхийв. Энэ бэлтгэл хүчинд түүний бие бас орж байгаа хэрэг билээ.

	 

	 

	Кофе ууцгаасны дараа Ценкер явахаар завдлаа. Хижээл эрсийн энэ ярианд хийх юм өөрт нь үгүй юм шиг бодогджээ. Фришмут дахиад л хүн хүний анхаарал татав. Тэрээр одоо тамхины худалдааны талаарх яриагаа ёсорхуу дэлгэж гарлаа.

	Ирина Ценкерийн араас босож:

	— Та чинь ийм эрт явчих хүн үү? хэмээн саатуулсанд бага дарга байгаад баймаар л байна гэсэн байдалтай инээмсэглэн:

	— Цэргүүд дээрээ очих хэрэгтэй. Өнөөдөр зэгсэн их архитай болцгоосон гэв.

	— Энүүхэнд санаа зовох юу байсан юм бэ?

	— Хэтрүүлчих магадгүй гэж айж байна.

	Ирина бага даргыг үдэж гаргахаар үүдний өрөө рүү орлоо. Буцаад орж ирэхдээ харц нь сэтгэл догдолсон янзтай гялалзаж байсныг фон Гайер алдалгүй ажиглажээ.

	Бага дарга Ценкер ямар нэгэн дуу хөгжилтэй аялсаар шат руу уруудав. Гадагш гарч явган хүний зам дээр хөл тавингуут нь алсад хэд хэд дараалан тэсрэх дуулдав. Ойролцоохонд онгоцны бөмбөг дэлбэрч байгааг андалгүй ялгаж таниад, «сургуулийнх биз дээ» гэж бодов. Гэвч Улаан өндөгний баярын өдөр болгарчууд сургуулилж суумааргүй билээ. Хэдэн мөчийн дараа хэд хэдэн «мессершмит» онгоц харвасан сум шиг шуугьж өнгөрлөө. Таксинд залхуутайяа орж суусан бага дарга танкных нь өнгөлөн далдлаатай байгаа хотын зах руу явахыг жолоочид хэлэв. Цэргийн эмнэлгийн гурван машин дээд хурдаар давхиж өнгөрснөөс өөр гойд юм зам зуур мэдэгдсэнгүй.

	Харин хотын захад гараад, хар утаа суунагласан хэдэн хонхроос хүүр зөөж гаргаж байгаа цэргүүдийг харсан Ценкер «Агаарын довтолгоо болоод байхад түгшүүр зарладаггүй хачин хэрэг байна даа!» гэж гайхав. Тэгээд таксинаас бууж, танкныхаа байгаа хэсэг мод руу эвдэрч нурсан бяцхан байшингуудын хажуугаар санд мэнд гүйлээ. Фельдфебель агаарын пулемётын хоосон хонгио тоолоод сууж харагдсанд Ценкер дотор онгойж санаа алдав. Танк болон хүмүүс нь тоо толгой бүрэн гүйцэд байлаа. Тамхи асааж, түрүүчийнхээ хөгжилтэй дууг аялж гарав. Варшаваас хойш түлэгдэж хуйхлагдсан хүүр харахад нэг их юм бодогдохоо больжээ. Янжуураа татаж гүйцээд, Фельдфебелийг дуудан:

	— Мюллер ээ!.. Би хот руу буцлаа. Олигтойхон харж хандаж байгаарай гэв.

	Ингэж хэлээд инээмсэглэхэд нь, мань эр хүүхэнд явах нь гэж гадарласан Мюллер ч бас инээмсэглэв.

	Тавгүй бодол, хардах сэтгэлд хөтлөгдсөн фон Гайер тэр оройгоо Иринагийнд буцаж иржээ. Цагаан хормогч унжуулсан, сэвхэнд идэгдсэн нүүртэй хижээл зарц хүүхэн үүд тайлав. Дүлий дүмбэ оргисон нүдэнд хүйтэн энэ хүүхнийг Ирина эмнэлгийн газраас олж ирсэн ажээ. Малгай, цув хоёрыг нь ууртай авч өлгөж байх зуур нь герман эр өнөөдрийн хооллосон улсаас аль нэг нь буцаж ирээгүй биз гэж асуув.

	Зарц хүүхэн:

	— Мэдсэнгүй. Хоршоо дэлгүүр гэж гүйгээд хэсэгтээ энэ гэрт байгаагүй болохоор бүү мэд дээ гэв.

	Ирина аргагүй л өөрт хэрэгтэй зарцаа олж авсан хүн юм гэж фон Гайер бодов.

	 Ингээд үүдний өрөөнд байж байтал нь Ирина ороод ирлээ. Түрүүчийнхээ платийг тайлж, ажилд явахдаа өмсдөг костюмаа өмсжээ. Оёдол хийц сайтай аятайхан тэр костюм нь эргэн тойрныхоо хээнцэр сайхан зүйлсийн сүрд дарагдаад элэгдэж хуучрах тийшээ хандсан юм шиг санагдана.

	Ирина зэмлэнгүй янзтай:

	— Уг нь та ингэж хэл мэдээгүй ирдэггүй сэн. Өнөөдөр би эмнэлэгт жижүүртэй гэв.

	— Тийм бол танд саад хийхээ больё гээд фон Гайер санаа алдав. Ценкерийг лав байж байгаа гэж бодоод яваад ирсэн хэрэг билээ.

	— Юу гэсэн үг вэ? Бай л даа! Би аргыг нь олоод явахгүйг бодъё гэх Иринагийн дуу тун ч ялдамхан сонсогдсон боловч үнэн голоос ингэж сайхан аашилж байгаа эсэхийг нь фон Гайер мэдсэнгүй.

	Албан ажлыг юу юунаас эрхэмлэдэг герман эр:

	— Яаж аргалах хэрэг вэ? хэмээн гайхав.

	— Нөхдийнхөө нэгийг орлоод хонооч гэж гуйя.

	— Эвгүйхэн л юм болох нь дээ. Уг нь би таныг завтай байх гэж бодоод, Костов, Лихтенфельд хоёрыг ч бас танайд очоорой гэчихсэн. Хэд хөзөрдмөөр санагдаад л тэр.

	— Надад ч ер нь эмнэлэг рүү очих дур алга.

	Ирина хамт ажилладаг нэг нөхөртэйгөө утсаар ярьж, оронд минь жижүүрлэж өгөхгүй юу хэмээн гуйсанд цаадах нь ч үг дуугүй зөвшөөрөв. Тэр бол ихэс дээдсийн зиндааны авхай эмнэлгийн ерөнхий эмчид хэчнээн их нөлөө үзүүлж чадахыг мэддэг дороо суурьтай дотроо бодолтой залуу ажээ.

	Ирина харилцуураа буцааж өлгөх зуураа:

	— Гүйцэх нь тэр гэв.

	Ингээд утасны дэргэдээс холдсон хойноо өөрийн байр байдал ялихгүй зүйл дээр ч хүртэл дэндүү хөнгөн эрээ цээргүй болж байгааг ухаарав. Хамт ажилладаг нөхрийнхөө уриалган занг хэтрүүлэн ашиглаж, мэргэжил хөөнө гэдэг үгээр өөрийгөө хуурчхаад л уншсан харсан ч юмгүй сууж байдаг. Анагаах ухаан ердөө л садар самуун амьдрал, баян эрийн хөлсний эмээс цаашгүй хөөрхийлөлтэй байр байдлаа нууж халхлах халхавч болж гүйцжээ. Ирина ийм бодлыг доор нь хөөж зайлуулав. Эрхшээлд нь орсон хүмүүсийнхээ өмнө эрээгээ алдах болгондоо ингэж гэмших сэтгэл төрөхөд түүнийг доор нь хөөж цэвэрлэдэг сургуультай болсон ажээ. Ингээд түшлэгт зөөлөн сандалд суугаад, тамхи асаав.

	Герман эрийн:

	— Бид хэд өнөөдөр таныг залхаачихсан шиг байна? Дахиад улс амьтан дагуулж ирэхээ больё гэсэнд, Ирина:

	— Фришмут маань тээрмийн сэнс шиг чахарч байдаг шүү гэв.

	— Тийм ээ, цэргийн сургуульд ч ийм л хүн байсан юм. Бид хоёр цуг төгссөн улс.

	— Та ч гэсэн хурандаа байж мэдэх байсан хэрэг шив дээ?

	— Генерал ч байж мэдэх л дээ. Гэтэл би генерал болохын оронд концерний захирал болсон юм.

	— Юунд ч ингэв дээ гэж бодогддог уу?

	— Үгүй. Цэрэгт байсан бол энэ Ценкер, Фришмут хоёрын өрөөсөн болох хэрэгтэй байсан. Эс тэгвэл халаад л хаяж орхино шүү дээ.

	Ирина инээмсэглэв.

	— Та юунд инээгээ вэ?

	— Тантай адилхан болох тийшээ хандаад байгаагаа бодоод л. Би гэдэг хүн хийсэн юм болгоноо хэр хэмжээнээсээ илүү сайн боллоо гэж боддог болж сурчихжээ.

	— Үнэндээ тийм гэдэгт итгэдэг байх ёстой.

	Ирина мань эр лүү хялам хийхдээ өмнөө өөр шиг нь завхай зайдан, хүйтэн цэвдэг, өөдгүй амьтан сууж байна гэж бодов. Хажууд нь ямар ч булай муухай юм хийж байсан хайхрах шинжгүй, яаж ч доор орохоос буцахааргүй хэр нь үүнийгээ аль болохоор нуух санаатай энэ хүн өөрийн ертөнцийн учир утгагүй байдлаас хар толгойгоо хамгаалахын түүс болж хөгжим чагнан мансуурч, гүн ухааны томьёолол буварч суудаг хэрэг. Герман ялагдахыг сайн мэддэг атлаа сүр хүч нь бадраасай хэмээн мөрөөдөж явдаг, өөрийн бие гестапын тагнуулын бараа хараад дагжин чичирдэг атлаа ангид сайн сайхан хүний аливаа талаар ярих дуртай, өөрийгөө тун гярхай сэргэлэн гэж боддог хэр нь Ирина, Ценкер хоёрт араараа тавигдсанаа мэдээгүй л суугаа хэрэг шүү дээ. Энэ эрийг харахаас эмгэнэлтэй, инээдэмтэй санагдах учир Иринад өрөвдөх сэтгэл төрж:

	— Би тань шиг тийм итгэлтэй байж чадахгүй шүү дээ. Яагаад гэвэл би уг нь доорд гаралтай учир бодит байдлыг булай сайн тусгах юм гэсэнд мань эр тэр доор нь зөвшөөрч:

	— Тийм дээ. Харин үүн дээр л та алдаж байгаа юм. Сайхан, муухай гэж чухамдаа байхгүй. Хүний өөрийн нь бий болгож байгаагаас өөр бодит байдал гэж байдаггүй юм гэхэд нь, Ирина:

	— Аятайхан боловч ашиг тусаар бага үзэл онол байна даа гэж эс зөвшөөрөв.

	— Яагаад ашиг тусгүй гэж?

	— Яагаад гэвэл та ч өөрөө үнэмшихгүй байна шүү дээ.

	Фон Гайер түүний санаа сэтгэл хачин болсныг өчигдрийн үйл явдалтай холбогдуулан тайлбарлахыг хичээж бодлогошров. Харин тэгэхдээ хамаг юмыг хаман түүж эргэцүүлж үзсэн хэр нь хамгийн энгийн нэг зүйл толгойд нь даанч орсонгүй. Юун гэвэл Ценкер ердөө саяхан явсан байж болно шүү дээ. Ирина идэрхэн тэр эртэй учир ургасныхаа дараа ингэж уйтгар гуниг, жигшил зэвүүцэлд орж, түүнээсээ шалавхан салахын түүс болж байгааг мань эр даанч мэдсэнгүй, мэдэхийн ч аргагүй байлаа.

	Хэсэг азнатал сандарч үймэрсэн Лихтенфельд ирж, аягүй зүйл сонсголоо. Дайсны онгоцнууд галт тэрэгний буудлын район руу гэнэт дайрчээ. Болгарын талын агаарын довтолгооноос хамгаалах хүч тэднийг германы онгоц гэж бодсон бөгөөд сөнөөгч онгоцнууд цаг алджээ. Барон энэ бүхнийг сэтгэл маш их догдолсон янзтай яриад, дарга руугаа хандаж:

	— Та машинаа хаана зогсоосон юм бэ? гэж асуусанд фон Гайер:

	— Би явган ирсэн гэв.

	— Явган уу даа?.. хэмээн барон гайхна.

	Энэ бол ухаангүй тэнэг хэрэг санагджээ.

	Хэдийд ч магадгүй агаарын түгшүүр зарлаж мэдэх атал хазгар хүн унаагүй айл хэсэж явна гэдэг чинь юу гэсэн үг вэ? Лихтенфельд ингэж бодоод, хянуур болгоомжтойдоо аминдаа баярлав. Машинаа гадаа үүдэнд зогсоосон учир анхны дохио өгмөгц хамт байгаа улсаа Боян руу хүргэж өгнө.

	Бароны айж байгааг ажиж мэдсэн фон Гайер:

	— Тиймээ явган ирсэн. Таны машин байгаа шүү дээ гэж гүнгэнэв.

	Ингээд: «Намайг хүргэж өгөөд л архины мухлаг хэснэ биз» гэсэн байрын учиртай харсанд, барон ч «Улаан өндөгний баярын өдөр бүх мухлаг хаалттай л даа» гэсэн янзтай өөдөөс нь харж байснаа, Ирина руу эргэж:

	— Ганц хундага коньяк дарчихвал аятайхан баймаар сан гэсэнд цаадах нь

	— Хэний манаагүй л тэр хэмээгээд, шүүгээнээс лонх архи, гурван хундага гаргаж ирээд, — Оройн хоол хамт зооглоцгоох юм биш үү? гэв.

	Лихтенфельд яах вэ гэсэн янзтай дарга руугаа харж, яахыг шийдэх ёстой нисэгч явсан эр ямар нэг чимээ чих тавин чагнаад, үг дуугарсангүй.

	Алсаас хахир дуу хадаж аажмаар хөндий хоосон байшин дотор салхи улин шуугих адил сүр бараатай болж, эцэс туйлдаа хүрээд долгилон намдаж байснаа дахин чангарсанд аанай бас аймшигтай, зэвүүн муухай өдий төдий дуу энд тэндээс түрлээ. Аюул нөмөрч байгааг зарлан хэдэн зуун яндан нэгэн зэрэг ийнхүү чих дөжрөм улилдах нь өөрийн эрхгүй айх алмайрах байдалд оруулна. Болхи бүдүүлэг энэ дуу соёлжилтыг тэр аяар нь залгих, амьдралыг ар тийш нь хол таягдан хаяж, эмх замбараагүй болгож түйвээх, хүний оюун ухаан, хүсэл зоригийг хар амиа хамгаалах гэсэн адгуусны зөн болгож хувиргах аюул занал агуулсан аймшигтай, бурангуй, хэрцгий догшин сонсогдоно. Ирина, фон Гайер хоёр хэсэгхэн зуур бие хурааж, иймэрхүү тэвчээрээр хомс Лихтенфельд хачин их айж хэлмэгдэн арай гэж сая нэг юм тайвширлаа. Тэрээр уул овоо шиг шавар шохой, ёрдойж сортойсон төмөр доор дарагдаад хэвтэж байхыгаа тодхон төсөөлөн бодов. Айж сандарсандаа болоод, хотоос шалавхан зайлахын тулд гарч арай л машин руугаа гүйсэнгүй, зэвхий цагаан царайлчихсан, байрнаас хөдлөхгүй зогссон хэвээр агаад сөөнгөтсөн хоолойгоор:

	— Агаарын түгшүүр!.. гэж дуугарахад нь фон Гайер тоомжиргүй:

	— Тийм ээ гэв.

	Тэгээд Иринаг унтууцан:

	— Одоо тэгээд яах хэрэгтэй болж байна аа? гэж асуусанд, нисэгч явсан эр:

	— Тушаал ёсоор бол хамгаалах байр луу орох ёстой гэв.

	— Гэртээ байвал аюултай юу?

	— Ямар ч байж мэднэ.

	Ирина тэгэхэд нь:

	— Тэгвэл гайгүй байх гэж бодох шив дээ! Костов одоохон ирнэ, ядаж хооллоцгоож амжина байх гэв.

	Гэтэл тэр даруй гэрэл унтарч, хачин эв хавгүй болсонд харанхуйд тамхи татаж л цаг нөхцөөх боллоо. Лихтенфельд динамаар асдаг гар чийдэнгээрээ гэрэлтүүлэх гэж хэд дахин оролдов. Зарц хүүхэн лаа асааж авчраад, хар цаасаар халхалсан цонх сайн хаалттай байгаа эсэхийг шалгаж үзлээ. Иринаг дахин коньяк хундагалсанд барон өөрийнхийгөө хөнтөрч орхиод:

	— Костов ирэхээсээ өнгөрсөн. Манайх руу явцгаая гэв.

	Хоолой нь чичирч байхад нь Ирина гайхав.

	Тэгэхэд нь фон Гайер:

	— Тийшээ очиж яах хэрэг вэ? гэж асуув.

	— Ядаж хөзөр тоглоход дээр байхгүй юу.

	— Юу нь дээр байх юм бэ?

	— Манайд сайхан гэрэлтэй керосин дэн бий.

	Фон Гайер юм хэлсэнгүй. Бароны ингэтлээ айж сандарч байгаа нь герман хүний хувьд тун зохисгүй зүйл санагдаж уур нь хүрнэ. Хэдий тийм боловч Лихтенфельд амьд явах дуртай ердийн хүн болгоны л нэг адил аюул тохиолдох вий гэж айж байгаа хэрэг шүү дээ гэж түдэлгүй ухаарав. Ингэж айдаг, энгүй хөнгөмсөг загнадагтаа ч болоод Ирина, фон Гайер хоёрын сэтгэл санааг үймрүүлсэн тэр зовуурийг мэдээгүй, амсаагүй яваа хүн. Энэ талаараа бол мань эр энэхэн үедээ агаарын түгшүүр зарлаад аятайхан хэд хөзөрдөхөд саад хийж орхилоо гэж харамсаж суугаа Ирина, суудлаасаа бөгс ховхрох дургүй суугаа фон Гайер хоёрын хэн хэнээс нь санаа сэтгэл эрүүл саруул, аминдаа арчаатай хүн байлаа.

	Лихтенфельд наадуулаа хотоос холдуулах арга бодож:

	— Танайд чинь керосин дэн байхгүй юм биз дээ? гэвэл, Ирина:

	— Байхгүй л дээ. Маргааш л олж авъя... Ингэхэд хэдүүлээ эхлээд хооллочхоод, дараа нь лаа бариад тоглоё л доо гэв.

	— Миний нүд муухан, лааны гэрэлд хөзөр харахгүй л дээ гэж хэлчихсэн барон айж байгаагаа мэдэгдчихсэндээ бантаж дуугүй болов.

	Тэгээд Иринаг уруу царайлан:

	— Хайран орой, ингээд дэмий өнгөрдөг байжээ гэхэд нь сайх эр яасан ч яах вэ гэсэн янзтай:

	— Тэгвэл ууцгаая! гээд, лонхтойг авч хундагалав.

	Шарз жаахан зориг оруулсан боловч яндангийн намдаж байгаа дуу аанай бас сэтгэл шаналгана. Гадаа гудамжаар хөлийн түргэн түргэн чимээ гарах нь сүүлдсэн хүмүүс хамгаалах байр луу яарч яваа нь энэ билээ. Үе үе машин давхин өнгөрөхдөө гудамжаар хөл ховордсон учир бүрээ эс дуугаргана. Гэрэл гэгээгүй харанхуй хот сэтгэл түгшүүртэй, нам гүм дүнсийнэ. Гаднаас ганц ч дуу чимээ үл сонсогдох агаад ийн зовуурьтай хүлээх нь Лихтенфельдийг бүүр ч болиож байлаа. Английн онгоцнууд одоохон хүрч ирнэ гэж бодож байв. Сэтгэлийн гүнд хэзээнээс нааш солиорсон бүдүүлэг амьтан гэж үзэж ирсэн Гитлерт бүтэн сарын өмнө байшингийн оройд агаарын пулемёт байрлуулж тавьцгааж зэр зэвсгээ хангинуулсан болгарчуудад, юу ч болж байсан тэвдэнэ гэж байдаггүй фон Гайерт, түүгээр ч үл барам юм болгонд хөнгөн ханддаг Иринад ч уур нь хүрнэ. Хөзөр тоглохын төлөөнөө наашаа ирээгүй сэн бол хотоос зайдуу байрандаа хөгтэй сонин роман уншаад санаа амар хэвтэж байх шүү дээ хэмээн өөртөө ч бас уурлана. Хэдий тийм боловч фон Гайерын дэргэд олон таван үггүй дуугүй байж сурсандаа болоод уур нь дарагдаж, иймэрхүү юм бодож санахаа ч болиод, коньяк хундагалж, салганасан гараар уруултайгаа уулзуулав.

	Ирина үүний нь ажигласан боловч инээж шоолсонгүй. Ямар нэг гашуун бодол, сэтгэлийн гэмшил инээдийг нь барьжээ. Ирина яадаг ийдэг билээ гэж өөрийнхөө төлөө айгаагүй хэр нь эмнэлэг дээр оронд нь жижүүртэй байгаа нөгөө эмч бөмбөг гэхээр Лихтенфельдээс багагүй айдгийг гэнэт саналаа. Энэ хүн, яах вэ дээ хөөрхий минь, тасгийн эмч болчих санаатай тал засаж сайн хүн болох гэж хичээсээр байгаад тархи толгой нь биш болчихсон хэрэг л дээ. Нэр төрд дуртайг хэлэх үү, оюутан ахуйн гэдэс дундуурхан амьдрал нь ойр хавийнхандаа олон таван үггүй, тусархаг долигонуур болгожээ. Эрдмийн зэрэг зүүж, баян тарган улсыг эмчилж юм цуглуулахын энгүй хүсэлд автсан ухаалаг сэргэлэн харцтай, анивалзаж татвалзсан царай нь Иринад харагдах шиг болов. Иринагийн уурыг хүргэж, ерөнхий эмчийн өмнө ер бишийн хүчирхэг өмгөөлөгчөөсөө хагацахгүй юм сан гэж ялдам зан гаргаад л оронд нь жижүүрлэж суугаа хэрэг шүү дээ.

	Ирина ийнхүү аминч зан нь хэтэрч, амьтан хүнийг дэндүү эрээ цээргүй эрхэндээ оруулдаг болсноо, хүний үнэрээ алдсан хүйтэн цэвдэг сэтгэлээрээ Борисыг хэлэлтгүй болсноо ухаарлаа. Хамт ажилладаг нэг нөхрөө миний оронд жижүүр хий гэж тушаасан хэрэг шүү дээ гэж бодохоос ичмээр. Өөрийг нь хэзээ нэг цагт тусална байх гэж бодоод өөдөөс нь юу ч хэлж чаддаггүй хөөрхий тэр хүнийг ингэж эрхэндээ оруулснаа бодохоос даанч дээ гэмээр. Хөөрхий тэр хүний зоргоор амьтныг ингэж ч дөнгөж байх гэж дээ!.. Борисоос фон Гайерт, фон Гайераас ганц удаа ороод гарсан өөр нэг хүнд урвана гэдэг яасан ичдэггүй нүүр вэ!.. Одоогоос ганцхан жилийн өмнө бол иймэрхүү юм бодож санахын төдийд л нүүр нь час улайж, өөрөө өөрийгөө жигшин зэвүүцэх байсан биш үү? Ирина гэнэт өөртөө, эргэн тойрныхоо юм болгонд үнэн голоос ой гутаж дургүй нь хүрэв. Борис, фон Гайер, Лихтенфельд гурав ялгаагүй тэнэг амьтад, Ценкер бол германы армийн янхны газар сургуулилсан өөдгүй адгуус мэт санагдлаа. Эргэн тойрны нь юм болгон өөдгүй муухай санагдаад, нар жаргаж бүрэнхий орсон хойно шөнийн шүүдэр цохичихно гэж урт урт гогцоо болгосон тамхины навч хураахад нь эцэгтээ тусалдаг байсан урьд өмнөх ариун тунгалаг, аз жаргалтай сайхан амьдралаа дурсан гуниглав. Ийнхүү дурсан санахын цагт сэтгэл санаа тэнүүн сайхан тэр амьдралдаа эргэж очмоор, ариун бие цогцост нь наалдсан хамаг бузар муухайг арчиж цэвэрлэм бодогдлоо. Гэвч энэ бол нэгэнт бүтэхээ больсон зүйл гэдгийг ухаарна. Бузар муухай бие махбодод нь нэвт шингэжээ. Хар амиа бодох, садар самуун явдал сурсан дадсан зүйл болж гүйцсэн учир цорын ганц зөв зам бол үүнээсээ л цааш ахихгүй шиг байх, бусдыг доромжлохоо болих, замаа алдсан хүүхний завхай зайдан зан, заль мэхээ орхих явдал байлаа. Ингээд түүнийг:

	— Эмнэлэг рүүгээ очихгүй бол болохгүй гэхэд нь фон Гайер:

	— Одоо юу даа? Та орондоо хүн олсон гээ биз дээ? хэмээн гайхав.

	— Гарч зүрхлэхгүй байж магадгүй гэж айгаад байна. Тэгж мэдэхээр аймхай амьтан байгаа юм. Миний жижүүртэй орой болохоор чинь хамаг хариуцлага над дээр л ирнэ шүү дээ.

	Нисэгч явсан эр:

	— Тэгвэл шалавхан явах хэрэгтэй гээд, — Бид таныг эмнэлэгт чинь хүргэж өгье гэв.

	Мань эр хөзөрт нэг их сатаараагүй учир залхуу нь хүрч байв.

	Лихтенфельд хажуугийн хоёрын энэ яриаг сэтгэл түгшин чагнаж суужээ. Онгоц үе үе ойртож, их буу юу юугүй пижигнэж эхлэх гээд байгаа ийм үед явна гэдэг ёстой л тэнэг хэрэг санагдана. Үхлийн тухай бодол дахин зурсхийн орж ирж, энэ удаад үхэл гэж толгой руу нь шигдсэн бөмбөгний хэлтэрхийг хэлдэг юм шиг санагдахад мань эр:

	— Бид амжихгүй... гэж дуугарав. Тэгээд нисэгч явсан эрийн:

	— Юу?.. гэж асуухад,

	— Одоо явах аюултай... Удахгүй их буу галлаж эхэлнэ гэв.

	— Та чинь ингэхэд ер нь айгаад байгаа юм биш биз дээ? хэмээн фон Гайерийн уурсангуй асуухад Лихтенфельд:

	— Эрхэм ахмад та тоглож байна уу!.. гэж хүчээр инээсэн болов.

	Тэгээд харин Иринагийн:

	— Би өөрийнхөө машинаар явж болно гэхэд гэнэт зориг орсон Лихтенфельд:

	— Үгүй үгүй!.. Санаа зовсны хэрэггүй!.. Би таныг хүргэж өгнө гэв.

	Ирина цуваа өмсөн, гурвуул харанхуй шатаар уруудав. Гадаа хүн амьтангүй, од мичид яралзсан тэнгэрийн дэвсгэр дээр байшин барилга бараантана. Фон Гайер жолоо барьж, Ирина зам зааж өгөхийн тулд хажууд нь суулаа. Лихтенфельд арын суудалд суув. Нисэгч явсан эр машинаа хүн амьтангүй гудамж руу орууллаа. Хотын дээгүүр аанай л анир чимээгүй, амьд юм ганц ч үлдээгүй юм шиг санагдана. Машины хаацайлсан гэрэлд бөмбөгнөөс хоргодох байр луу орохыг заасан цагаан шугам, сум харагдахтай үгүйтэй агаад, Фон Гайер чих тавина. Машины моторын бөглүүхэн хүнгэнэх дуунаас гадна хурдан эргэлдэж байгаа сэнсний намуухан, жигд танил дуу үл мэдэг дуулдаж, хориод жилийн тэртээхийг гэнэт санагдуулав. Хаанаас ч юм бэ бүү мэд, ойртон буй онгоцны дуу бүдэг бөглүү, дуулдахтай үгүйтэй байв. Тэр үед моторын тасалдалгүй зэвүүн дуу сэтгэл санааг нь хачин эвгүй болгоод байсан бол энэ удаа сонсоход яагаад ч тэр юм бэ аятайхан санагдана. Байлдааны онгоцнуудын баргил сүртэй дуу залуу зандан насны нь бүтэшгүй хүсэл мөрөөдөл, хорин гурван насны нь идэр жавхааг, дэлхийн нэгдүгээр дайны үеийн нисэгчдийн баяр бахархлыг санагдуулав. Өнгөрсөн тэр цагийг эргэн бодоход үнэхээрийн ариун тунгалаг, сайн сайхан, ёстой л Небелунгийн эмгэнэлт домог шиг санагдана. Гэтэл ар талд нь сонсогдсон хэн нэг хүний хөөрхийлөлтэй дуу гэнэт сэхээ оруулав. Барон Лихтенфельд:

	— Онгоц!.. Онгоц ирж явна!.. Хурдлаарай, ноёнтон ахмад аа!.. хэмээн үглэх агаад, нисэгч явсан эр:

	— Битгий хажуугаас заагаад бай! гэж үгийг нь таслав.

	Иринаг инээд алдахад, Фон Гайер:

	— Та айхгүй байна уу? гэж гайхав.

	— Айхгүй байна. Харин та хоёрт ажил удчихлаа.

	— Юун ажил удсан байх вэ дээ. Бид хоёр тэртэй тэргүй харих улс... Та жижүүртэй, эмнэлэг дээр очих ёстой. Нөгөө хүн чинь ирэхгүй бол та зэмлэл хүлээнэ шүү дээ.

	— Тэр ч гайгүй л дээ. Намайг зэмлээд байх хэн ч байхгүй. Байлаа ч гэсэн нөгөө хүн маань яг л байран дээрээ байгаа. Харин тэгэхдээ ганц хоёр хөзөр тоглох гээд жижүүр тасална гэдэг чинь юу гэсэн үг вэ дээ. Тийм биз дээ? Хүн амьтанд худлаа хэлж байдгаа больё гэж өнөө орой л шийдлээ.

	Иринаг ингэж ярихад фон Гайер:

	— Дэмий хэрэг. Хүн ер нь өөрийн баримталдаг ёс зарчимд л үнэнч явах хэрэгтэй гэж татгалзав.

	— Өө, тийм үү?

	— Тийм ээ.

	— Харин тэгвэл тийм баримталдаг ёс зарчим гээд байхаар юмгүй хүн яах вэ?

	— Танд бий шүү дээ.

	Ирина хөхөрч, гэнэт:

	— Өнөөдөр үдийн хоолны хойно Ценкер манайд ирсэн гэв.

	Фон Гайер юу ч хэлсэнгүй. Эхлээд хөшсөн юм шиг болж тэгснээ гар нь татавхийхэд машины өрөөсөн талын дугуй явган хүний замд тулж, машин огцом займрав. Фон Гайер саяны үгийг сонсоод ялимгүй гайхсан юм шиг дүр үзүүлэн, тоомсоргүйн дээр тоглоом хийсэн янзтай:

	— Аа!.. Өөрөө л хүрээд ирсэн хэрэг биз дээ? гэв.

	— Үгүй. Би л урьсан юм.

	— Тэгсэн ч байх гэж бодсон юм. Ер нь ч би урина байх гэж бодож байсан.

	Түүний дуу тоомсоргүй агаад, энэ хорвоо дээр юу ч болж байсан өөрт нь падгүй зүйл шиг сонстоно.

	— Та ч одоо намайг нэг нүдээр үзэж чадахаа байна биз дээ.

	— Яалаа гэж. Би тийм тэнэг амьтан биш. Та бол өөр бусадтай адилгүй, өөрийн хүссэн болгоныг гүйцэтгэх эрхтэй хүн. Юу ч хийлээ гэсэн муу муухай болчихгүй хүн.

	— Яаж ч байсан танд хамаагүй хэрэг шив дээ?

	— Нэг талаараа хамаагүй. Харин тэгэхдээ энэ бол гол зүйл биш. Гол нь гэвэл би таныг хүндэтгэдэг.

	— Ямар болохоор минь тэр вэ?

	— Жишээлбэл юунаас ч айж эмээлгүй, эмнэлэг рүү явж байгаад чинь... Бас тэгээд Ценкерийн тухай ярьсанд чинь.

	— Ярих ч гэж дээ, санаандгүй л үг алдчихсан хэрэг л дээ. Нэг ч үг цухуйлгалгүй өнгөрч чадах л байсан.

	— Тийм биш ээ. Та бол дуугүй өнгөрч чадахааргүй хүн. Харин үүнээс хойш түүнээс цааш чадаж магадгүй... Ер нь ч чаддаг л байх хэрэгтэй.

	— Гялайлаа. Чаддаг байвал зүгээр л хэрэг сэн, харин би тэгж чадахгүй л дээ.

	— Яагаад тэр вэ?

	— Яагаад ч юм бэ, сүүлдээ хачин эвгүй болдог юм гэхэд нь герман эр бараг өрөвдсөн янзтай:

	— Муу л байна даа!.. гэнэ.

	Ирина энэ зуур амьдрал гэдэг энэ хүнийг над шиг хордуулжээ гэж бодов.

	Машин эмнэлгийн хажуугаар өнгөрдөг Гүнжийн гудамжаар орлоо. Хүн амьтангүй, харанхуй агаад онгоцны дуу илхэн хүнгэнэнэ. Тэд хотын дээр хүрээд ирсэн агаад тэнгэрт алсын гэрлийн цагаан зурвас хайч шиг солбицолдон, хаана ч юм бэ их буу буудаж эхлэв. Сум нь сэмжин үүлтэй тэнгэрт урт урт цагаан сүүл татуулан дэлбэрч гэрэл цацруулна.

	Иринаг:

	— Ингээд зогсоорой, эмнэлэг хүртэл явган явна гэсэнд, фон Гайер:

	— Бид таныг яг эмнэлгийн чинь үүдэнд хүргэж өгнө гэв.

	— Бид амжихаа байлаа!.. гэж Лихтенфельд дуугарав.

	Гэвч фон Гайер түүний үгийг хэрэгссэнгүй, эмнэлэг тийш очдог замаар эргэлээ. Буудлага улам ширүүсэж, явган хүний зам дээгүүр сумны хэлтэрхий унав. Гэнэт буун дуун дундаас шумбаж яваа онгоцны хүнгэнэх чимээ сонстов. Ойролцоохон байсан онгоц эсэргүүцэх пулемёт зогсоо зайгүй тажигнаж, тэр даруй бөмбөг дэлбэрэх нүргээн гарлаа. Энэ бүхэн нүд ирмэхийн зуурханд болж өнгөрлөө. Түдэлгүй онгоцны хүнгэнэх дуу алсад одож пулемёт ч нам жим болов. Фон Гайер эмнэлгийн цэцэрлэгийн харанхуй замаар яаралгүй явж, Ирина намуун тайван дуугаар зам заана. Эмнэлгийн үүдэнд ирж зогсоход онгоцны сураг тасарч, буудлага зогсжээ. Фон Гайер Иринаг үүд хүргэж өгөөд, салахдаа мөс шиг хүйтэн уруулаа гарт нь хүргэх төдий болов.

	Эмнэлгийн үүдний өрөө харанхуй бүрэнхий агаад, тээр тэнд гудмын мухарт шахуу ганц чийдэн ёлтойно. Иринаг жижүүрийн эмчийн өрөөнд ороход нэг ч хүн байсангүй. Эмнэлгийнхэн цөмөөрөө хоргодох байранд орцгоожээ. Эмч, сувилагч нарын аймхайд гайхсан Ирина: «Яасан ч бодлогогүй улс вэ!» гэж хайнгуудхан бодов. Өөрөө бол эргэн тойронд бөмбөг дэлбэрч байсан ч айхгүйгээ сайн мэдэж байлаа. Гэхдээ энэ нь зоригтойдоо биш, биеэ барьж, үүрэг хариуцлагаа ухамсарладагтаа биш, аливаа юмыг хайхрахаа больсондоо л тэр гэдгийг даруй ухаарав. Эргэн тойрныхоо юм бүхэнд залхаж, өөр бусдын өөдгүйг мэдэж дур гутан, амьдралаас уйдсан түүнийг бөмбөг, үхлийн алин нь ч айлгахаа байжээ.

	
II

	Дайн дажин алс Средорек тосгоныхны аж төрөлд ч зарим талын өөрчлөлт орууллаа. Тамхины үнэ буурч, амь зуух улам хэцүү болсны дээр бэлтгэл эрсийн ихэнхийг цэрэгт татаж дайсанд эзлэгдсэн нутаг руу илгээжээ. Гэлээ ч гэсэн тамхины пүүсийн агент төлөөлөгчид цуварсаар л. Тэд тамхины талбайгаар явж, өөр хоорондоо германаар ярилцаж, Жонийн өмхөрч ялзарсан архи, тамхины үнэр шингэсэн гуанзанд ой гутсан янзтай ярвайлдан орно. Тамхи худалдаж авахдаа тонож дээрэмддэг нь хэвээр. Хэзээ язааныхаараа л тариачид та нар мөдхөн эздийг хоосруулж модыг нь бариулах гэж байна хэмээн үглэж, хэд гурван зоос урьдчилгаа болгон тоолох боловч тоотой тэр хэдэн зоосыг нь албан татвар хураагчид улс хоосорч гүйцлээ хэмээн аргагүй царай гаргаж байгаад цөлмөж орхино. Гэтэл эзэд ч модоо барих яагаа ч үгүй, улс ч хоосрох нь холоо байдаг хэрэг билээ. Харин эздийн санаа сэтгэл өдөр хоногоор сэргэж, улс ч өглөгч болж Средорек тосгонд цагдан сэргийлэхийн салбар бэлэглэсэн нь хүн амьтан нь зодолдож алалдаад байдаггүй энэ газар хэрэгцээгээр багахан бэлэг болжээ. Хэрүүл зодоон болдог юм гэлээ гэхэд хааяа л нэг эцгийнхээ хэсэгхэн муу газрыг хуваах болсон хоёр гурван ах дүүгийн хооронд л болдог байж.

	Таван цагдаа ирсний дарга нь хойд Болгар нутгийн бараан царайтай, базаахгүй зантай сайхан эр Жонийн гуанзанд өдөржингөө сууж, хүн амьтныг удтал байцаан, хүүхэн шуухан харж сээтгэнэнэ. Хархан хоёр нүдний нь харц залхуутай агаад хорт могойнх шиг хөдөлгөөнгүй.

	Түдэлгүй бас тосгоны даамал гэж дээд боловсролтой, байр байдлыг нь ажваас Умард америкийн кинонд гардаг угсаат хүн гэлтэй хөдөлгөөнтэй эр ирлээ. Ирсэн даруйдаа л хээл хахууль авч эхлэв. Мэдэх чадахаар овоо, ов мэхээр гаргуун тэр даамал моринд сайн агаад гар буунаас хэзээ ч салдаггүй байлаа. Өөрийн дураар шүүх, ял цээрлэл хүлээлгэх феодалын эрх мэдэл өөрөө өөртөө олгосон хэр нь төрийн хуулийн хатуу ширүүн, хотын өмгөөлөгчдийн ховдог сувдгийг тэртээ тэргүй сайн мэддэг болсон тариачид элдэв үг хэл ч гаргасангүй.

	Жони урьдын хэвээр «Никотиан» пүүсийн агентынхаа ажлыг хийж, аргаа барсан тариачдыг аятайхан дөнгөсөөр байлаа. Коммунистуудаас айдаг нь ч гайгүй болжээ. Учир нь улс тэдэнтэй үзэлцэхээр шийдэж, хатуу ширүүн арга хэрэглэдэг болсон болохоор айх зүйл бараг үгүй билээ. Фителекийн амь үрэгдсэн явдлыг эцэст нь хүртэл мөрдөн мөшгөж, түүнийг алсан хоёр хүний нэг нь хотод амиа хорлосон, нөгөө нь ор сураггүй алга болсон болохоор өшөө авна байх гэж айхаар юм Жонид байхгүй болжээ. Тэгэхдээ харин Жони санаа сэтгэл ийнхүү амар тайван болохдоо Стоичко Данкинтай эв түнжин муудаж салжээ. Хэзээний ах дүү шиг явсан хоёр хэн хэндээ хүйтэрч, тэр хоёрын тамхиар зааглагдсан сэтгэл зүрхийг одоо Дойраны хавьд өнгөрөөсөн цэрэг хүний хүнд бэрх амьдралын тухай дурсамж төдийхөн л холбодог болжээ.

	Зургаgдугаар сард юм даг. Стоичко Данкин өглөөгүүр ойд очиж мод унагаж унагаж, үдийн хоолноос хойш тамхиныхаа талбайн шороог зөөллөж байсан эхнэртээ туслаад орой нь Жонийн гуанзанд эцэж ядарсан, уруу дорой царайлсан орж очив. Тэрээр хэзээний түншээ эрхбиш эргэцүүлэн бодож буруугаа гэмших биз гэж бодоод гуанзанд нь бүтэн долоо хоног шагайгаагүй ажээ. Маш их гомдсон Стоичко Данкин уг нь тамхи авч эхлэх хүртэл Жонийн босгыг алхахгүй юм шүү гэж шийдээд байсан боловч мөнөөхөн гуйх зээлдэх хэрэгцээ гарсан учир мөнгө хүүлэгчийн өмнө очиж мэхэлзэх тонголзохоос өөр аргагүй болжээ.

	Гуанзанд хэзээ язааныхаараа лангууныхаа цаана зогсож байгаа Жонигоос гадна цагдан сэргийлэхийн хэсгийн дарга цамцныхаа энгэрийг ярчихсан суув. Халуун, бүгчим гэдэг нь жигтэйхэн агаад, керосин дэнгийн тортог болсон шил тойрон удган эрвээхэй эргэлдэн ниснэ. Цагдан сэргийлэхийн даргатан архи хааяа шимэх зуур Жонигоос гуанзанд нь ороод гарсан бэлэвсэн авгайн талаар асууж шалгаах агаад цаадах нь нялуун инээхүй боловч дурамжхан, энээ тэрээхэн үгээр хариу болгоно. Жони цагдан сэргийлэхийн даргад сайн хүн болох гэж хичээхийн хажуугаар ховч, худалч нэр авахгүй юм сан гэж бодно. Эхнэр хүүхнүүдийн элдэв хов яриа түүнд падгүйн дээр цагдан сэргийлэхийн даргын янаг амрагийн явдал замаа алдаж гүйцээд байгаа хэрэг шүү дээ. Стоичко «Сайн байцгаана уу?» хэмээн мэндэлсэн боловч гуанзны эзэн цагдан сэргийлэхийн дарга хоёрын хэн нь ч тоож үзсэнгүй. Эндхийн хамгийн номой, гэм хоргүй хүн бол энэ модчин билээ. Харин одоо түүнийг сэргийлэхийн дарга ярианд саад боллоо гэж хялайн, Жони сэжиглэж ярвайв. Стоичкогийн уранхай ноорхой хувцас тэр чигээрээ бөөсний үүр юм чинь тамхины ургац шалгаж үзэхээр машинтай давхиж ирдэг баяд ноёдын өмнө «Средорекийн гуанз, зочид буудлын» нэрийг бузарлаж мэдэх аюултай зүйл.

	Стоичко тэр хоёрын ярианд саад хийхгүйг бодож, хатавчны хажуугийн ширээнээ хавьчиж эмээнгүй суув. Сэргийлэхийн дарга суниаж эвшээв. Ийнхүү эвшээхэд хуялч царайд нь харамссан шинж тодорлоо. Тэгснээ гэнэт босож, аягатай архиа ганц балгаад, Жонид толгой дохисон төдий болж, давируул төмрөө хангир жингэр дуугарган гарч одов. Гуанзны эзэн аягыг усаар зайлж, лангуун дээгүүр зээглүүлэн өрж эхэлсэнд, Стоичко Данкин гомдонгуйгаар:

	— Хүүе, Жони минь! Намайг орж ирэхийг мэдээгүй хэрэг биш биз дээ? гээд Жонийг ам ангайсангүй учир аргагүйн эрхэнд дуугүй болов. Гэлээ ч гэсэн хуучин нөхөрлөлөө сэргээх хэрэгтэй гэж шийджээ. Хуучин өрөө төлөөгүй байж дахиад мөнгө гуйх болсон ийм үед ямар ч байсан сэргээх хэрэгтэй. Ингээд муудалцаад юугаа хийх вэ дээ гэж бодсон хүний цайлган санааны үүднээс тоглонгуй:

	— Аяга архи хийчих ээ хө!.. гэвэл, Жони хүйтнээр:

	— Энэ удаа архигүйгээр өнгөрч үзье. Чи намайг тоншихоороо л нэг болсон гэнэ.

	— Би чамайг тоншсон гэж үү дээ? гэж Стоичко бушуухан асуув.

	Стоичко Данкинд тоотой хэд нь юутай хайран байсан боловч бүснийхээ доогуураас том алчуур гаргаж задлан тавтын хэдэн зоосноос нэгийг авч, лангуун дээр чулуудаад, бусдыг нь дахин тоолж далд хийв. Жони зоос руу ярвайн харснаа ууртайгаар:

	— Наадхаа далд хий!.. гээд, Стоичко руу хундага архи түлхэн дөхүүлж, — Сүүлчийнх гэж мэдээрэй!.. Зүгээр ч бай зүгээргүй ч бай дахиад өгөхгүй гэв.

	Гэнэт сэтгэл аягүйрхсэн Стоичко Данкин зэмлэнгүйгээр:

	— Ай хө, Жони минь!.. хэмээн дуу алдсан боловч үнэрийг нь авалгүй бүтэн долоо хоносон рашаанаас зүгээр олдсон ганц хундагыг шалавхан явуулахын хүсэлд омог нь дарагдаад тавтын зоосоо ум хумгүй авч далд хийхэд нь Жони бас:

	— Муу хар золиг! Өмсөх цамцгүй явж мөнгө чулуудна гэнэ шүү хэмээн үг хаяна.

	Гэвч түншийнхээ тарган цатгалан хүний зан байдалд дассан Стоичко энэ үгэнд нь огт гомдсонгүй. Хундагатайгаас шимээд, хамаг бие нь халуу дүүгэн тавигдахад нүдээ анив.

	— Чи юу л гэж ирээ вэ?

	— Зүгээр л!.. Уулзаж урьдын явдлаа дурсан ярилцмаар санагдаад л...

	Жони тэрүүхэндээ инээмсэглэв. Урьдын юмаа эргэн санах их л дуртай мань эр ром дарсны ваар луу өөрийн эрхгүй харц явуулав. Стоичко Данкин ингэж өөр болсныг нь даруй шүүрэн авч:

	— Жони минь, чи санаж байна уу?.. Чи бид хоёр тэр хүнийг яаж авч явлаа даа гэв.

	Гуанзны эзэн ром дарсны ваар луу ширтсээр л. Хорин таван жилийн тэртээ тагнуулд хоёулаа явж гавьяа байгуулан одонгоор шагнуулж, орон гэртээ чөлөөгөөр ирж байснаа бодохоос сэтгэл зүрх нь догдлон хөдөлдөг билээ. Ийнхүү дурсан бодох бүрийд бие нь гэнэт агзасхийнэ. Хүний амь нас гэдэг тун ч хариугүй юмнаас шалтгаалж мэдэх зүйл юм шүү дээ! Эцэж ядарч, өлсөж цангасан боловч идэр залуу, ирвэс шиг зориг самбаатай мань хоёр хав харанхуй шөнө хутга, гар бөмбөгнөөс өөр зэвсэггүйгээр англичуудын окоп руу мөлхөн очиж нэгэн шотланд цэргийг олзолж дөнгөсөн хэрэг билээ. Хүнд шархтай тэр хүн нь хэдэн цаг болоод үхчихсэн. Эхлээд тэр хүнтэй ноцолдож байхад хэн нь амжиж хутга шаах вэ гэдгээс шалтгаалах аймаар цаг мөч тулгараад байсан хэрэг шүү дээ... Стоичко Данкин харин Жонийн уг явдлаа сэтгэл догдлуулан дурсах үеийг дэндүү овжин ашигладаг учир гуанзны эзэн энэ удаа сэтгэл уярахын хэрдээ сэхээ авч:

	— Муу хар залийн хөрөнгө!.. Аанай л бас архи, аль эсвэл мөнгө гэж ирэв үү? хэмээн асуусанд Стоичко хэдэн шар шүд гаргаж, хэрэг тарьсан хүүхэд шиг муухан инээгээд:

	— Гачигдана гэдэг чинь хэцүү юм байна шүү дээ... Чи минь ямар мэдэхгүй биш!.. гэвэл Жони шуудхан:

	— Юу ч өгөхгүй. Тамхины үнэ дахиад бууна. Ер нь би чиний энэ жилийн бүх ургацын үнийг өгчихсөн... Өгөх өгөхдөө илүү өгсөн гэж үгийг нь таслав.

	Стоичко Данкин инээд алдсан хэвээр. Яс горьдсон нохой шиг бусдын гар харахаас өөр замгүй болсон ядуу хоосон хүн л ийнхүү албан хүчээр тал засан инээсэн болдог билээ.

	Тэгээд гуанзны эзнийг:

	— Хэд хэрэгтэй вэ? гэхэд Стоичко зүрх муутайхан:

	— Ядаж бүтэн хагас мянган юм өгч үз гэв.

	— Ямар хэрэг гараа вэ?

	Түлээчин түгдрэн байж ингэж учирлав.

	— Хүүгээ хувцас хунартай болгоё гэж бодсон юм... Хамгийнхаа томыг, чи танина шүү дээ... Хотод сурдаг нь. Энэ жил гимназиа төгсөнө. Намар бэлтгэл дарга нарын сургуульд орж суралцах дуудлага хүлээж авсан.

	Жони тэгтэл хорсолтойгоор:

	— Георгий гэгээний баяраар эзэн хаанаа муу хэлсэн сахилгагүй тэр золигийг уу даа? гэнэ.

	Стоичко Данкин:

	— Худал үг түнш минь, хүмүүс юу ч гэж ярьж мэднэ, хэмээн эцэг хүний ёсоор хүүгээ хамгаалах зуур архи нэг балгаж буурал сахлаа алгаар арчаад, — Атаархсандаа л тэр... Сайн хүү шүү... Сургуулийн хажуугаар ажил хийгээд л амиа борлуулаад яваа юм. Хөөрхий муу хүүдээ би гэдэг амьтан сохор зоос ч нэмэрлэж үзсэнгүй...

	Түлээчин дуугүй болж, хоёр нүдэнд нь бахархан хайрласан харц тодроод, цааш ингэж ярив:

	— Одоо ингээд олигтойхон, хот маягаар хувцаслая гэж бодлоо. Тэргүй бол нүгэл болно... Хөөрхий минь, надаас сохор зоос ч авч үзээгүй өдий хүрсэн хэрэг шүү дээ... Хүмүүсийн хэлдгээр хар багаасаа зарцлагдаж, хувиа борлуулсаар яваа амьтан...

	Жони дотроо атаархсан янзтай өөр тийш гөлрөн, үг дуугүй чагнана. Түншийнхээ эмзэг газрыг санаандгүй хөндсөнөө Стоичко Данкин сая нэг юм ухаарлаа. Юун гэвэл Жони хүү, охин хоёртой агаад, хүү нь гэж арай чамай нэг юм гимназийн өмнөх давааг давж цааш суралцаж чадалгүй эргэн ирж, эцгийн гуанзанд нэг хэвийн ажил хийж, мангууртлаа уусаар байгаад бүүр ч тэнэг дүйнгэ болж гүйцжээ. Хотод цэргийн алба өнгөрөөх хугацаандаа садар самуун, хэрүүл шуугианы эзэн болж, хүүхэн эргүүлэхийн хувьд тосгоны цагдан сэргийлэхийн даргатай ана мана үзэлцэхүйц авьяас чадвартай болжээ. Жонийн охин гэр ахуйн сургууль төгссөн, ухаалаг, царайлаг цэвэрхэн бүсгүй боловч тосгоны баяр дээгүүр үзэгддэг, гялалзтал тосолсон үс, хот маягийн дэгжин хувцас хунартай ажлаа алдсан нэг мужаан залуу дагаад арилжээ. Хүн шиг хүн олж суусан бол яах вэ. Хүүхэн шуухан эргүүлж, эхнэрийнхээ хөрөнгө хогшлыг үрэн таран хийгээд, хотод бүхэл бүтэн засварын газартай болгож өгсөөр байтал ажил төрлөө алджээ. Хүргэн хүү нь хурим хийхийн өмнө өөрөөс нь салгасан хамаг мөнгөө салхинд хийсгэж байгааг бодохоос хариг нарийн Жонийн гол бүүр ч харлана. Стоичко Данкин: Энэ бүх байдлыг андахгүй мэдэх билээ. Түлээчин эр түншээ өрөвдөх сэтгэл төрж, уй гашуудлыг нь хуваалцах санаатай:

	— Манай тэр ч гэсэн дээ, магтаад байхаар юу байх вэ. Балчир багаараа амьтан... Томоогүйтэж толгойгүй болж ч мэдэх л хүн байгаа юм. Гэлээ ч гэсэн яах вэ дээ, өмсөх хувцастай болгоё гэж бодоод... гэтэл Жони:

	— Хүүд чинь мөнгө өгөхгүй гэж эрс мэдэгдэв.

	— Яагаад тэр вэ, түнш минь?

	— Ямар ч байсан тэр.

	Стоичко Данкин мөчөөгөө өгөлгүй:

	— Энэ жилийн минь тамхи овоо шүү. Манол ламаас тал ургацаараа авсан хэсэг газрынхаа ургацыг хураана, гэвэл гуанзны эзэн аанай бас:

	— Өгөхгүй гэнэ.

	Харин Стоичко Данкины хувьд бол хэчнээн ч өгөхөд бэлэн байгаагаа харуулах гэж хоёр дахь хундагатай архийг өмнө нь тавив. Түншийн нь дотор тун ч их атаа жөтөө шингэснийг Стоичко сая л ойлгож мэдлээ. Ингээд хундагатайд гар хүргэсэнгүй, гүнээ санаа алдан.

	— Ай хөөрхий, Жони минь! гэв.

	Стоичко ингээд бодлогошров. Мөнгө олох юм сан, муу хүүгээ хот маягийн хувцас хунартай болгох юм сан гэж урьд өмнө өнөөдрийнх шигээ ингэж хичээдэггүй явлаа. Өнгөрсөн амьдралаа эргэж нэг хараад, өөрийн бие ядуу хоосны эрхшээлээс гарч үзэлгүй өдий хүрснийг эргэцүүлэн бодож байтал ийм хачин хүсэл төрсөн хэрэг ажээ. Ямар ажил төрөл хийлээ ч гэсэн ялгаа алга, хэдэн муу хүүхэд нь өлсгөлөн, мөр цоорхой хэвээр. Стоимен хүү нь ганцаараа тариачин хүний тарчиг дорой амьдралаас хоёр яс хагацах гэж тэнхээ мэдэн зүтгэж явна. Ийнхүү бодоход нь хүүдээ ганц удаа гар сарвайх гэсэн эцэг хүн Стоичко Данкины хүсэл эрмэлзэл улам ч хүчтэй болж, гэнэт шийдээд:

	— За тэгвэл аан гэж бай!.. Гэрээ байгуулъя... Тамхиа борлуулаад өрөө төлж чадахгүй бол тариалангийн минь талбайг цөмийг нь худалдаарай! гэвэл, Жони ууртайгаар хяламхийж:

	— Галзуурсан муу хар золиг!.. Хүүдээ хувцас хунар авч өгөх гэж хамаг газраа барьцаа болгоно гэнэ шүү!.. Чиний цаад хүү чинь эрдэм номтой болоод цэргийн дарга ч юм уу, сургуулийн багш боллоо гээд ялгаа юу байна? Хэн ч боллоо гэсэн чамаас нэг их илүү гарахгүй шүү дээ. Тэгвэл чи ямар янзтай байна даа, өөрийгөө хар, өмсөх бүтэн цамц ч алга! Цаадуул нь хувцас хунар авч өгдөг юм байгаа биз... гэв.

	Стоичко Данкин гайхаж,

	— Цаадуул нь гэж хэн тэр вэ? гэв.

	— Сургууль соёлд ороход нь тусалсан хотынхон, хийх ажилгүй улааныхан... Юу болоод ингэж намайг ширтээд байна вэ?.. Хоолой дээр минь хутга тавих гэж байгаа юмнуудад мөнгө өгч байдаг тийм тэнэг толгой нь би биш шүү!

	— Чиний хоолой дээр үү дээ?

	— Тийм ээ, хоолойг минь огтлох юм уу, хогшил хөрөнгөөс минь салгах гэж байгаа улс... Үүнээс хойш түүнээс нааш мөнгө санга гэж над руу ирсний хэрэггүй. Наадхаа уу.

	Жони ингэж хэлээд түнштэйгээ тулгах санаатай хундагатайгаа өргөв. Стоичко Данкин харин ууртаа оч шиг гялалзсан онигор цэнхэр нүдээ огт цавчралгүй ширтсэн хэвээр. Тэгснээ гэнэт нэг хараал тавиад, эргэж үүд рүү чиглэв. Энэ гуанзнаас хундагатай архинд уруул хүргэлгүй гарч байгаа нь анх удаагийн хэрэг билээ.

	Гуанзны эзэн араас нь:

	— Стоичко!.. Хүүе Стоичко!.. Байз гэм, золиг минь!.. хэмээн дуудсан боловч Стоичко Данкин эргэж ч харсангүй.

	 

	 

	Ургац сайтай байх нь илт, өгөөмөр сайхан зун боллоо. Средорекийн тариачид тамхиныхаа тариалан дээр нуруу тэнийлгэх завгүй ажиллана. Толгой дээр бүртийх үүлгүй хөх мөнгөн тэнгэр мэлтийж, тамхи тарьсан элсэрхэг улаан толгод халуун наранд халж улайсах нь холгүй. Энэхүү хорт ургамлын эгнүүлэн татсан шугам адил урт урт үеийн хоорондуур бараан царайт хүмүүс шороог нь сийрүүлж, усалж, навчийг нь таслан үүр цүүрээс аваад үдэш орой болтол ажиллана. Тэсэхийн аргагүй халуу шатаад талбай тэр аяараа зовуурьтайяа нам гүн оргих үд дундын хэрд хийж байсан ажлаа сая нэг орхиж, шид мод, туулайн бөөрний сөөгийн сүүдэр бараадна. Өндөр туранхай тариачин эхнэр хүүхдээ хөхүүлж, нөхөөстэй өмд, уранхай муу сийрс малгайтай буурал өвгөн бээцгэнэн өргөн гол руу бууж хөөж пэмбийсэн хоёр хөлөө булингартай шар усанд нь дүрнэ. Эрчүүл бараг нь цэрэгт татагдан Македон, Цагаан тэнгис тийш хөөгдсөн үе тул хөдөөгийн шалдар балдир залуус интоорын модны ёроолоор охид хүүхнүүдтэй сэртэнтэнэ. Хүүхнүүд элгээ хөштөл инээлдэж хөхрөлдөх боловч энэхүү инээд нь нэг л цангинасан, огцом агаад анир чимээгүй байсаар байгаад аз жаргал нь харьчихсан юм шиг санагдана.

	Нар хэвийж, сүүдэр уртсаад сэрүү орохын хэрд хот ордог засмал замаар суудлын тэрэг гарч ирэх нь тамхины аль нэгэн пүүсийн мэргэжилтнүүд айсуй хэрэг билээ. Саравчтай малгай, ташаатай өмд өмссөн ноёд машинаас гарч ирнэ. Зэргэлдээх хийд дайрч, шарсан монтоохой идэж өтгөн дарсаар даруулаад тэдний зан засарсан ирэх л дээ. Ноёд, ургац ерөнхийдөө ямаршуу байгааг мэдэж авахаар яваа бөгөөд жаргал цэнгэл хөөхийн зэрэгцээгээр үр ашигтай буцах гэж хэзээ ямагт хичээдэг юм.

	— За ямаршуу байна даа! Энэ жилийн тамхи зүгээр үү? хэмээн цайлган царайлан асуухад нь тариачид өөдөөс нь:

	— Зүгээр зүгээр гэнэ.

	— Толбо тааралдаж байна уу?.. Навч нь толботоогүй биз? хэмээн сонирхоход нь тариачид хэзээ язааныхаараа:

	— Толботоогүй!.. хэмээн хуурна.

	Гэвч мэргэжилтнүүдийг мэхэлнэ гэдэг тийм амархан зүйл биш билээ. Тэд жирийн нэг сонирхож байгаа царайлан, чухам дээрээ бол тамхины навчин дээр томуу өвчний толбо суусан эсэхийг өөрсдийн нүдээр үзэхээр талбай руу оров. Хурц харцтай нүд нь цагаан ягаан цэцэг алагласан ногоон ногоон эгнээ даган гялалзаж, ихэмсэг нүүр царай нь хувирч, тамхи худалдан авч байх үеийнх шигээ ховдог сувдаг болно. Өнгөгүй гүйлгэнэсэн нүдтэй, тарган шалхгар эр янжуураа зуун:

	— Энэ хэний хэсэг вэ? хэмээн асуусанд, тариачдын дотроос нэг хүн дурамжхан нь аргагүй:

	— Хазгар Стойнегийнх гэв.

	— Тэр Стойне чинь тэгээд хаашаа яваад өгсөн хэрэг вэ?

	Эрхэмсэг эр тариачдын үг яриагаар ярих гэж оролдох агаад зальхай хоёр нүд нь харин сийрэгжүүлж, цэвэрлэж янзлаагүйгээс болоод хог ургамлаар дүүрч, тамхи нь томуурсан хэсэг талбай тийш хялалзана.

	— Өөрөө хөөрхий хумхаа тусаад үйлээ эдэлж, хүүг нь цэрэгт татаад явчихсан юм аа, ноёнтон минь... Цаг тухайд нь арчилж чадаагүй болоод л энэ... Та чинь аль пүүсийн нь хүн бэ?

	Тарган эр өврийн дэвтэр гаргаж, нэг зүйл тэмдэглээд, тариачинд хайнгууд хандаж:

	— Юу?.. Юм асуув уу, үгүй юу? гэв.

	— Тийм ээ, таныг аль пүүсээс яваа вэ? гэж байна гэвэл

	— «Никотианы» пүүсээс гэж залсан тарган эрийн жуумалзахад шадар хүмүүс нь жиг жуг инээлдэн өөгшүүлнэ.

	— Та пүүсийн эзэн өөрөө биш биз дээ?

	— Эзэн нь ч арай биш ээ... «Никотиан» пүүсийн эзэн гэдэг чинь сайд дарга нартай л заларч явдаг хүн.

	Тариачдад ийнхүү залж, тамхины тариалан хэсэж яваагаа өрсөлдөгчдөөсөө нуух ийм арга бодож олсон «Жебел» пүүсийн шинэ ноён захирал гүзээ шалхалзуулан хөхөрч байснаа, зэргэлдээх бүүр ч арчаагаа алдсан талбар тийш заан:

	— Энэ чинь хэнийх нь болж байна? хэмээн сонирхоно.

	— Санде Попадийнх

	— Бас хаачиж орхисон хэрэг вэ?

	— Ноёнтон минь, ууланд гарч партизантай нийлсэн хүн дээ.

	— Чи чинь юу ярина вэ?

	— Тэгсэн л хэрэг дээ!..

	Тариачин эр ингэж хэлээд наанаа тэр хүнд дургүй нь хүрч, бодлогошрон буй царайлж, цаанаа Средорек тосгоны тариачдын хөлс хүчийг сорж хагартлаа баяжигч хувалзуудын нүүрэнд түгшүүрийн шинж тэмдэг илэрч байгааг хараад бах нь ханаж байлаа.

	 

	 

	Зуны эхэн сарын халуун нэг өдөр Динко үдийн хоол идээд, тамхиныхаа талбайн захад хайлаасны сүүдэрт амарч хэвтэв. Өглөөнөөс аваад үд хүртэл амсхийлгүй тамхиа сийрүүлж сая нэг амрахаар шийдэн гэрээсээ авч гарсан бяслаг, талхаа идээд, хэсэг зуур зүүрмэглэсэн байлаа. Сэрэхэд нь жаахан сэрүү орсон, тамхи тарьсан улаавтар хүрэн толгод цэлмэг хөх тэнгэрийн наана өнгө ялгаран харагдах агаад эргэн тойронд анир чимээгүй, хүмүүс ажилдаа орчихсон байв. Динко амьсгалах агаар салхи хомсодсон мэт санаа алдана. Гэтэл харин агаар салхи дутагдсандаа бус, ажил хэргээс хөндий аргагүйн эрхэнд ингэж зүгээр суух болсондоо сэтгэл санаа нь тав алджээ. Тосгонд байгуулсан дайчин бүлгийнхэн зэр зэвсэг муутай. Германы эсрэг үг яриа гаргасан гэж баривчлагдах аюулд тулгарсан Попадийн тосгоноос зайлахаас өөр замгүй болжээ. Попадийн ганц гар бөмбөг, зэвтэй цэрэг хутганаас өөр зэвсэггүй явсан.

	Динко хүдэр биеийнхээ чилээг гарган суниагаад, жаахан ажилладаг юм бил үү дээ гэж бодоод, зээтүүгээ авч гунигт бодолд дарагдсаар талбай тийшээ сажиллаа. Тамхи арчилж янзлахын хэрэгцээгүй боловч эрхгүй гар бие хөдөлж байвал цаг амархан өнгөрөхөөс гадна тосгоны захирагч хардаж сэрдээд байх нь ч гайгүй. Тамхины нь зурвас хайлааст судгийн цаанаас толгойн орой өөд өгссөн хэсэг газар байлаа. Динко, нар арай гайгүй шарах өглөө эрт, оройн цагаар ажиллана. Толгойн цаад өвөр хад чулуу ихтэй агаад Средорек тосгоноор дайран хот ордог харгуй зам тэр талаар мурийж тахирлан өнгөрнө.

	Динко толгойн орой дээр гарч доошоо хараад замаар цагаан алчуур зангидаж, хувин барьсан тариачин бүсгүй явж байгааг олж харав. Дүү Элка нь ирж яваа хэрэг байлаа. Биеэр том, эв хавгүй явдалтай дүүгээ Динко харсан даруйдаа таньжээ. Ахыгаа харсан охин алхаагаа түргэсгэж ном сонин, захианы аль нэг бололтой юм барьсан өрөөсөн гараа өргөж даллав. Динко ч сэтгэл сэргэв. Дүү нь цэнгэг хүйтэн ус, бас хотын сонинтой захидал авчирч яваа бололтой.

	Дүү нь дөхөж ирээд

	— Зарлан дуудах!.. Чамайг хуаранд дуудсан байна... Бас Иринагаас захиа иржээ гэв.

	Динко битүүхэндээ баярлав. Зарлан дуудах ирнэ гэдэг бол хийх юмгүй хий дэмий суудгаа болих нь тэр гэсэн үг бөгөөд Иринагаас ховорхон ирдэг захиа баярлах гомдох сэтгэл хослуулан төрүүлж, Иринаг бодогдуулдаг учир шалавхан задалж уншмаар санагдаж сэтгэл нь догдолно. Иринагийн дүр одоо болтол мартагдаагүй билээ. Ирина харин сайндаа ч биш, эцгийн хот хөдөө хоёрт үлдсэн хогшил хөрөнгийн талаар ажил гарсан үед л иймэрхүү захиа, тэгээд жилдээ ердөө хоёр гурвыг ирүүлнэ. Захиа ч гэж дээ, түрээсийн хөлс, албан татвар төлж хүрээгүй тул мөнгө явуулна биз гэсэн Динкогийн олон таван үггүй зурвасын хариу байдаг байлаа. Ирина их төлөв хэлснээс нь илүү мөнгө явуулж, үлдсэнээр нь хөөрхий муусайн төрөл садныханд минь бэлэг сэлэг авна биз гэж захисан байдаг бөгөөд өөрөө тийм бэлэг сэлэг өөрийн гараар бэлдэнэ төхөөрнө гэж огт байдаггүй билээ.

	Захидалдаа бас үеэл ах дүү, ах эгч нарынхаа нэр усыг хольж сольсон хэр нь ямаршуу амь зууж байгаа тухайд нь асууж лавлаж их л сайхан загнасан байх. Өөр, өндөр дээдсийн ертөнцийн хүн болж төрсөн Иринагийн хувьд хөдөөгийн муусайн төрөл садны хувь заяа үнэндээ ч ямар пад байх вэ? хэрэг л дээ. Захидлаа үнэтэй сайн цаасан дээр, залхуутай ажлаас шалавхан салахын түүс болж, аль болохоор их зай бөглөхүйц бадируун бадируун үсгээр шуудхан шуудхан таталсан байх. Гэлээ ч гэсэн эдгээр захидал Динкод урьд өмнөх юмыг нь бодогдуулж, улмаар Средорек тосгоноос, нэг хэвийн амьдралаас нь холдуулан аваачдаг сан.

	Нуранги өгсүүр өөд яаруу сандруу мацсаар хөлс нь бурзайж, нүүр нь минчийж улайсан Элка ахынхаа дэргэд хүрч ирэв. Элка ах шигээ биерхүү, гоолиг агаад цайвар үс, хархан нүдтэй бүсгүй билээ. Түүнийг харахад эдэлгээ даахаар сайн морь гэлтэй тул тосгоны ямар ч ядуу эр алгын чинээ хэсэгхэн газар шигээ нандигнан хайрлахуйц ажээ. Гэхдээ Ирина шиг хөнгөн шалмаг хөдөлгөөнтэй болж төрөөгүй ажээ. Инээмсэглэхэд нь жигдхэн ярайх хаш цагаан шүдээр нь л үеэл эгч, хот газрын Ирина хүүхэнтэй төстэй ч юм уу гэмээр.

	Динко сэтгэл догдолсон байдлаа мэдэгдэхгүйг хичээн тоомжиргүй янзтай:

	— Иринагаас ирж гэж яаж мэдсэн хэрэг вэ? гэв.

	— Хараад л мэдсэн.

	Элка хувингаа газар тавьж, амьсгаа дарах зуур алчуурын сэжүүрээр нүүрээ аргаад:

	— Цаас, үнэр хоёроор нь таньдаг байгаа даа гэнэ.

	Хөлстэй гараар барьсаар яваад хар тарлан болгохоосоо болгоомжлон сонинд ороосон захиа, зарлан дуудах хоёрыг нь Динко авлаа. Захидлын дугтуйнаас сэнгэнэх «Лориган» сүрчгийн үнэрт хээр тал, тамхи, наранд шарагдаж гандсан өвс ногооны үнэр тэр даруй дарагдав. Энэ бол дүү хүүхний нь дотор гайхах, Динкод өөрт нь бол үзэн ядах сэтгэл төрүүлэгч өөр ертөнцийн эрхэм дээд хүний энгүй сайхан үнэр танар билээ. Динко эхлээд зарлан дуудахыг нь уншив. Цэргийн тойргоос илгээсэн энэ цаасыг ирнэ гэж мэдэж байсан болохоор нэг ч их гайхсангүй. Динко түүнийг уншиж дуусаагүй байхдаа нэгэн зүйлийг бодож шийдлээ. Зарлан дуудах цэрэгт явах бус, харин партизан отрядтай очиж нийлэх цаг болжээ гэсэн дохио болов. Маргаашаас миний хувьд шинэ, тэнүүлчийн хүнд хүчир, аюултай боловч үйл явдлаар бялхам өөр амьдрал эхэлнэ. Чухамхүү ийм амьдралд тэмүүлж өдий хүрсэн билээ. Учир байдлыг ялган мэдэж, өнөөдрийг хүртэл зүтгэж ирсэн тэр үйл хэрэгтээ үнэнч хэвээр байя гэтэл түүнээс өөр зам байхгүй болжээ. Элка ахынхаа бодож шийдэж байгааг гадарласан мэт:

	— Одоо тэгээд яах хэрэг вэ? гэв.

	— Ууланд гарна. Өөр зам алга гэв.

	— Ээж бид хоёр яах юм бэ?

	— Энүүхэндээ чимээгүйхэн шиг л сууж бай. Та хоёрыг яах ч үгүй гэж бодож байна.

	Элкаг тэсэлгүй уйлж гарахад Динко тэр даруй:

	— Юу болж орхив!.. Эвлэлийн гишүүн хүн гэх, иймэрхүү юманд уйлж байдаг! гэж зандрав.

	Ингээд духаа үрчийлгэж хорчийлгон байж дотортой дугтуйг задлав. Ирина захидлаа ердийн мэнд усаа мэдсэн үгсээр эхлээд, төрөл садны хүмүүсийн нэр усыг сольдгоороо солин тэдний аж байдлын талаар ёс болгон асууж лавласны эцэст эцгийнхээ хөдөө дахь хөрөнгө хогшлыг худалдаж борлуулахаар гэнэт шийдсэнээ мэдэгдээд, уг ажлыг Динкод толгой мэдээрэй гэж хариуцуулжээ. «Уг мөнгийг удаж түдэлгүй хөлжсөн нэг үйлдвэрийн газрын хөрөнгөнд нэмэрлэхээр шийдлээ. Тариалангийн хоёр хэсэг талбай тээрмийн орлого татвартаа дөнгөн данган нэг юм хүрч байгаа учир миний энэ шийдвэрийг чи лав сайшаана гэж бодож байна» хэмээжээ. Хамгийн сүүлд Динког Софи орвол манайхаар ирээрэй гэж уриад, талийгаачийн минь төрөл садан та нар өчүүхэн муу намайг арай мартахгүй биз гэж найднам хэмээн цайлган санаагаар бичжээ.

	Динко захидлыг дугтуйд нь буцааж хийгээд, гашуун бодолд автав. Ирина огт хувирч өөрчлөгдөөгүй, бахь байдаг хүнийрхүү, хүйтэн хөндий хэвээр ажээ. Гимназид, ихэс дээдсийн ертөнцийн босго алхаагүй байхдаа ч өөртэй нь төрөл садны холбоотой болж төрсөндөө ичиж, өөрийн нь ном дэвтрээ хийдэг цоохор даавуун уут, тариачны модон шаахайг нь жигшин зэвүүцдэг байсныг Динко дурсан бодлоо. Улмаар Иринаг өөрөөс нь хөндийрүүлэн холтгодог байсан бага ахуй амьдралын бусад аахар шаахар зүйл ч санаанд нь орж ирэв. Энэ талаар хөдөөгийн ядуу зүдүү, болхи бүдүүлэг амьдралд л хамаг бурууг тохохоос биш өөр хэнийг ч буруутгах вэ дээ. Одоо харин тэр бүхнийг дурсан санахад горьдлого тасарсан хайр дурлалын гуниг гомдол голыг нь гонсойлгоно.

	Элка гэнэт:

	— Юу гэж бичиж вэ? гэв.

	Саяхан уйлж унжиж байсан хаа байх вэ, сониуч зан нь хөдлөөд сэргэж орхижээ.

	— Юу л гэж бичих вэ дээ.

	Дүүгийн нь өрөвдсөн байрын харц Динкогийн эгдүүг гэнэт хөдөлгөв. Элкагийн харц: «Цаадах чинь чамайг одоо хүртэл зовоосоор л уу? Ингэхэд чи ер нь мартчихаж чадахгүй хүн үү?» хэмээн асуух мэт. Динко ширүүн загнаж сэтгэл их догдолж байгаагаа мэдэгдчихсэндээ сандарч алдаагаа засахын түүс болохдоо зэвүү нь хүрсэн янзтай:

	— Хогшил хөрөнгөө худалдах санаатай юм байх аа гэв.

	— Хогшил хөрөнгөө юу даа?

	— Тийм ээ, бүгдийг нь худалдана гэнэ.

	— «Бүгдийг нь» гэсэн чинь юу гэсэн үг вэ? хэмээн Элка гайхав.

	— Юу гэсэн үг юу байх вэ дээ. Юу ч үлдээхгүй л гэсэн үг!.. Жимсний цэцэрлэг, хоёр хэсэг талбай, тээрэм цөмийг нь худалдана гэнэ.

	— Үгүй тэгээд хэн авах хэрэг вэ?

	Динко инээнэ.

	— Авах хүн замаас аван захаас олдоно. Ухаантай улс авна. Одоо цаг гэдэг чинь байгаа юмаа худалдаж явдаг тэнэг амьтад өдрийн од шиг цөөрсөн цаг. Мөнгө хэнд ч хэрэггүй цаас болж, хэн хүнгүй л үл хөдлөх хөрөнгө болгож авах гэж боддог болоод байна... Нэг талаар ч бас Иринагийнх онож байж болох юм. Түүний хөл мэт хүмүүс хол явахаа болиод байна.

	— Ухаантай бол ухаантай, эрдэмтэй бол эрдэмтэй л хүүхэн сэн дээ хэмээн Элка ёжлов.

	Тэрээр ийнхүү ахынхаа дэргэд Иринагийн талаар ёжлох егөөдөх боломжийг алдаж үзээгүй билээ.

	Динко зэвүү нь хүрсэн янзтай:

	— Түүний яах, юу хийх гэж байгаа нь бидэнд ямар хамаа байх вэ дээ. Бодвол «Никотианд» хувь нийлүүлэх гэж байгаа хэрэг биз дээ гэв.

	— Хувь нийлүүлэх ий? Энэ чинь юу гэсэн үг вэ?

	— Их учиртай үг... Чамд тайлбарлая гэвэл цаг нэлээд хэрэгтэй болно. Цаадуул чинь хувь нийлүүлээд хожим нь орлогоо хуваадаг улс.

	— «Цаадуул чинь» гэж хэн хэн тэр вэ?

	Динкогийн дуу нэгэнт чангарч:

	— Бидний хүч хөлсийг сордог тэр улс... Худалдаачид, германчууд, засгийн газар, эзэн хаан... Бидний хүч хөдөлмөрөөр амьдардаг мөртөө малаас ялгаагүйд тооцдог, энэ дэлхийн хөрснөөс эгнэгт цэвэрлэж хаявал зохих тэр хүмүүс гэв.

	Динко хувинтай уснаас хэд залгилаад, тайвнаар:

	— Хариад хувцас хунарыг минь бэлдэж бай. Би эндээ малын эмчтэй уулзаж үнээнийхээ талаар ярилцаад очно гэв.

	Динко цагаа харна. Гар буугаа өгнө гэж амласан хэсгийн малын эмч зэргэлдээх тосгоноос гарсан, удахгүй үүгээр өнгөрөх ёстой байжээ. Динко отрядынхаа ядаж ганц байлдагчийг зэвсэгтэй болгох юм сан гэж бодно.

	Элка гэрийн зүг яаралгүй одлоо.

	Хэсэг азнатал малын эмчийн хоёр дугуйт тахирласан замаар сажилж яваа харагдав. Динко доош бууж, замын хажуугийн мөргөцөг дээр очиж суулаа. Нар уулын толгой шүргээд, улаавтар туяанд нь эргэн тойрны өвс ургамал хар ногоон өнгөтэй болж, гуу жалга, замын хажуугийн суваг шуудуугаар ургасан бут сөөгийн дунд хар дэвхрэг тамхи тарьдаг хүмүүсийнх шиг гунигт, нэгэн хэвийн амьдралын дуугаа аялж гарлаа. Халуун бүлээн салхи хааяа нэг үлээж, хатаж шарласан өвс ногоо, халж улайссан шорооны үнэр сэнгэнэнэ. Мөргөцгийн цаагуур далд орчихсон морин тэрэг сая гарч ирлээ. Муу морь нь арай ядан зүтгэх учир малын эмч тэрэгнээс бууж, газар ширтэн гэлдэрч харагдана. Энэ бол өндөр, туранхай, урт хөлтэй, яагаа ч үгүй байж овор суусан зүдрүү царайтай залуу билээ. Хоёр дугуйт, энд тэнд нь эм дусаж толбо болсон хуучин муу хувцас хунар аль алинаас морины хөлс, креолин ханхална. Өвчтэй малтай өдөржин ноцолддог ажилтай энэ хүнээс ийм үнэр ер салдаггүй билээ.

	Хоёр дугуйт дээр багаж хэрэгсэлтэй цүнх, эм тариатай чемодан, адууны хамар луу хийж эм цутгадаг резин бургуй яваа.

	Динко мөргөцгөөс бууж, малын эмчийг тосон очоод:

	— Эмч ээ, сайн явж байна уу? гэв.

	Гүн бодол болж яваад гэнэт хүний дуу сонссон малын эмч цочиж:

	— Өө!.. гэнэ.

	Морьтойгоо зэрэгцэн гэлдрэх зуураа улыг нь шагайгаад амар заяа үзүүлэлгүй өдий хүрсэн тосгоны малын эмч, зэргэлдээ тосгоны нэгэн эмгэнийг зуусан галзуу нохой, өөрийн нь хариуцсан хэсэгт мялзан өвчин гарсан, гахайн тахал гэж бас нэг гайтай муухай өвчин дийлдэхгүй байгаа гэх мэтийн элдэв гашуун бодолд дарагдаад явжээ. Гайтай хар энэ өвчнүүдээс болж хөл хорих, борви бохисхийлгүй тэнэх, санаа сэтгэл цаг ямагт зовохын зэрэгцээгээр бас тосгоны даамал, малын эзэдтэй муудалцана. Хэсгийн эмч саяхны нэг өдөр уулын нэгэн сууринд очиж малын халдварт өвчинтэй тэмцэх талаар яриа хийснээ дурсан бодлоо. Яриандаа халаад Зөвлөлт Холбоот Улсын тухай зөндөө юм ярьж орхижээ. Нэг харахад нь тосгоны даамал ирчихсэн зогсож байсанд, одоо ч хөөрхий хэсгийн захиргаанд очиж алтан хошуу өргөнө шүү дээ гэж бодохоос толгойтой үс нь босжээ. Эцсийн бүлэгт эмнэлгийн гадаа өвчтэй муу үхэр малаа авчраад хүлээж байдаг ядуус санаанд нь оров. Бусад малын дотор гэдэс гүзээ нь хөөчихсөн нэг адуу байна гэж эмнэлгийн нь ажилчин аль түрүүнд утасдаад байсан. Хоёр хөл дээр тогтох тэнхэлгүй унах гэж байлаа ч гэсэн уулзах ёстой хэцүүхэн ажил хүлээж байгаа гэсэн үг. Тэр адууны хамаг гэдэс дотрыг бургуйдаж цэвэрлэх хэрэг гарна. Хэсгийн эмч ийнхүү өсөх бага наснаасаа өдий хүртэл дунд нь байж ижил дасал болсон бөгөөд өөрөөс нь эгээ ялгаагүй ядуу дорой тариачдыг өрөвддөг тулдаа л амжуулдаг өөр бусад өдий төдий ажил явдлаа бодож явав.

	Гэнэт хүн дуугарахад давхийтэл цочсон эмч Динког хараад:

	— Өршөөж үз!.. Чамайгаа энд хүлээж байгааг мартчихсан л явж байна шүү гэв.

	— Зүгээр зүгээр. Харин нөгөө тоглоомынхоо юмыг мартчихаагүй биз? гэхэд нь хэсгийн эмч:

	— Яалаа гэж дээ!.. гээд ийш тийш болгоомжлон хараад, өмднийхөө ар халааснаас гар буу гаргаж атгуулах зуур:

	— Май... Хуучин ч гэсэн баараггүй эд шүү гэхэд нь Динко түүний нь халаас руугаа хийгээд:

	— Харьж байгаад л сайн үзье гэв.

	Тэгээд Динког:

	— Дайчлах хуудас аваад явж байна даа гэхэд эмч:

	— Булай муу новшнууд! Цаадуул чинь тэгээд чамайг цэргийн ангид шилжүүлэх байх даа гэж хэн нэгэн улсыг зүхнэ.

	— Намайг чи тэдний үгээр болно гэж бод оо юу? Хол байна даа. Өнөө шөнийн дотор ууланд гарна.

	Энэ үгийг сонссон эмчийн хоёр нүдэнд бахархсан баярласан харц тодорч, сэтгэл нь хөдөлсөндөө болоод амьсгаа бачимдсан байдал илэрхий:

	— Зэр зэвсэг хаанаас олох вэ? хэмээн шивгэнэнэ.

	— Дайснаас булааж авна. Аль вэ тамхилцгаая.

	— Тамхи татах зав алга. Өвчтэй зовлонтой өдий төдий мал хүлээж байгаа. Хамт явъя.

	— Тэгье.

	Эмч жолоо цулбуураа авч морь тэргээ хөдөлгөв. Динко зэрэгцэн алхлав. Нар уулсын цаагуур шаан орж, сүүлчийн гэрэл туяанд нь ойр хавийн толгод улаавтар өнгөтэй болжээ. Хэсэг явахад нар бүүр жаргаж, өрнө зүгийн тэнгэрийн хаяаг ягаавтар униар бүрхэв. Тамхины тариалангийн шаргал ногоон талбайгаас дэвхрэгийн дуу хадсаар агаад голын захын намгаас мэлхий вааглана.

	Эмч ам нээж:

	— Чамтай хэдэн хүн явах вэ? гэнэ.

	— Долоо

	— Стоичко Данкиний хүү бас явах уу?

	— Түүнийг бид цэргийн дунд сургуульд явуулахаар шийдсэн. Хоёр жилийн дараа цэргийн эрдэмтэй сайн хүнтэй болно гэсэн үг. Ингэж байна гэж тосгоны хорооныхонд дамжуулаарай.

	Бодлогоширсон эмч:

	— Мэдлээ. Ингэхэд ер нь тэмцэл эхлэх цаг маань бас болоогүй л байгаа хэрэг үү дээ, удах уу? гэнэ.

	— Болоогүй л байна. Удаж ч мэднэ.

	Алс тэнгэрийн хаяа улаавтар байсан бол орог саарал болж, оройн бүрэнхий эхэллээ. Ойр хавийн сүрлэг өндөр уулс бараантан харлах боловч шовх орой нь ягааран улайсаар. Энд тэнд вааглах мэлхийн орилолдоон эвлүүлж нэгтгэсэн найрал дуулал болж хувирлаа.

	Толгойн хяр дээр гарч тэргэндээ сууцгаасанд тэрэг уруу газар хөнгөн явж орлоо. Хөндийд орох үеэр үдшийн харанхуй тэнгэрт үй түмэн од түгчихсэн, өвс ногооны анхилам үнэр хамар цоргин, галт цох улалзан ниснэ. Үхэр мөөрч, нохой хуцна. Хонио хотлуулахаа оройтуулсан малчид хаших гэж яаран хашхирч гууглана. Динко уртаар санаа алдав. Анир чимээгүй, уудам тэнүүн энэ тал хөндий, амгалан тайван ажил төрөл нэг л сайхан, дахиад тааралдахгүй мэт бодогдоно. Дорно зүгт шинэ ертөнцийн төлөө тэмцэл болон өрнөх ёстой дорвитой их дайн тулалдаан дэгдээд байгаа үе. Тэр шинэ ертөнц эвдрэл сүйрэл, үхэл зовлонгийн цаана, хуучин энэ ертөнцийн чандруу дундаас л сүндэрлэн босно.

	Алсад тосгоны гэрэл гэгээ улалзав. Динко түдэлгүй тэрэгнээс бууж, эмч эмнэлгийн салбар нь байдаг зэргэлдээ тосгон тийш эргэлээ. Тэр хоёр салахдаа гар бат атгалцжээ. Саяны хүнийг эцсийн удаа үзэж, энх амгалан амьдралыг эгнэгт хаян одох гэж байгаа юм шиг бодол Динкод дахин төрөв. Гэхдээ энэ бол ямар нэг муу ёр бус, ердийн, зүй ёсны айдас, хэдхэн цагийн дараа эхлэх гэж байгаа нууцгай ажил амьдралын аюулаас айсан жирийн хүний айдас гэдгийг Динко мэднэ. Ингээд ч айхаа болив.

	Шөнө орой болсон хойно тосгоны захын ойд долоон хүн нийлж, уул өөд хөдлөв. Долуул дундаа хоёр гар буу, ганц карабинтай ажээ.

	
III

	Борисын урьдын хэвээр хайрладаг хүндэлдэг цорын ганц зүйл ээж нь л болж үлджээ. Ээжийнхээ царайг хармагц амьдралдаа туулсан замыг нэгд нэгэнгүй эргэцүүлэн бодож сэтгэл тэнийх агаад Стефаны хойноос уй гашуу болсон ээжтэйгээ өнгөрүүлсэн цаг мөч гунигтай боловч сайхан санагдана.

	Бөглүү бяцхан хотод суудаг ээж нь нэгэн орой утасдаж, ямар ч байсан аргалаад ирж үз гэж захив. Борис маргааш Гамбург явах ажилтай байсан боловч олон таван үггүй зөвшөөрлөө. Ингээд орой нь машиндаа сууж, ширүүхэн яваарай гэж жолоочдоо тушаав. Бүтэн хагас цаг яваад гэрийнхээ барааг харлаа.

	Ээж нь гадаа цэцэрлэгтээ хүлээж суув. Бороо дөнгөж зогссон хаврын дулаахан орой сарнай, голт борын цэцгийн анхилам сайхан үнэр хамар цоргино. Ээжийгээ хүндэтгэн үнссэнд ээж нь хүйтэн уруулаа духанд нь хүргэх төдий болов. Стефаныхаа төлөө олигтой санаа тавиагүйд нь ээж түүнийг өнөө хүртэл уучилж чадаагүй хэрэг.

	— Юунд гадаа сууж байгаа юм бэ?

	— Гэрт ганцаараа, тэгээд ч бас бүгчим оргиод, цэвэр агаар амьсгалмаар санагдаад л.

	Гудамжаар залхуу нь хүрсэн янзтай яваа цагдааг сэтгэл түгшүүртэйеэ ажиглаж байгаа ээжийнхээ энэ байдлыг Борис анзааралгүй:

	— Аав хаачсан юм бэ? гэв..

	— Өчигдөр л Софи руу явсан.

	Борис нүүрээ үрчийлгэнэ. Редингот гуай ер нь шал дэмий ажлаар л Софи ордог хүн байлаа.

	Борис дурамжхан:

	— Надад хэл өгдөг ч үгүй байна шүү! Ямар хэргээр яваа вэ? гэв.

	— Нөгөөх л хотын даргатайгаа зөрөөд... Одоогийн халуун усны хажуугийн цэцэрлэг дэх Ромын халуун усны газрын ор суурийг малтана гэж зүтгээд болдоггүй. Хотын даамал тэгэхэд нь амралтын үе өнгөрөхөөс нааш малтуулахгүй гэсэн юм... Зөв шүү дээ!..

	— Яриангүй зөв!.. Та тэгээд аавд учирлаж хэлж үзсэнгүй юү?

	Ээж инээмсэглэнэ. Редингот гуайд ер нь учирлаад хэлээд тус байх биш дээ. Өөр нэгэн бодолд автаад байгаагүй сэн бол ээж ингэж л хэлэх байсан биз ээ.

	Борис гэнэт уурлаж:

	— Цаадах чинь ерөөсөө л солиорч гүйцжээ!.. Алийн болгон зууралдах хэрэг вэ, цөхөрч гүйцлээ!.. Яам, албан газруудаар ч орох нүүргүй боллоо. Хүн амьтан тоглоом тохуу хийгээд байдаг болж, дэлхий дахиныг доргиосон үйл явдал болж байхад юун яасан ромын халуун усны газар малтах вэ дээ... гэнэ.

	Цагдааг хажуугаар нь өнгөрмөгц ээжийн царай тайвширлаа.

	Борис цааш нь:

	— Тэгээд бас гимназийн багш нарыг хольж солино гэдэг чинь юу гэсэн үг вэ?.. Байцаагч нар бүүр байж сууж чадахаа больж байна гэхэд ээж нь:

	— Чи минь тэр халуун усны нь газрын учрыг олж өгвөл цаадах чинь багш нарыг зүгээр байлгах биз гэв.

	— Ийм ч солиотой амьтан байх гэж дээ!

	Борис ээжийгээ сугадан, хоёулаа байшингийн гол хаалганы шат өөд өгслөө. Нар хэвийж, ягаавтар үүлсийн цаагуур сэжүүрээ нуув.

	Холгүйхэнд горхины ус шоржигнон шуугьж, голт борын үнэр улам ч содон сэнгэнэнэ.

	Ингээд шатан дээр гарсан хойноо ээжийгээ:

	— Мариягийн бие яаж байна даа? гэхэд Борис хэнэггүй:

	— Янздаа л байна! Өчигдөр Чамкори хүргээд ирсэн... Хүн болгонд тээр болж гүйцээд байх шив дээ гэнэ.

	Ээж юу ч дуугарсангүй. Хөөрхий ээж өөрөө өөрөөсөө ичжээ. Хүүгийнхээ амнаас ийм үг дуулсандаа тийнхүү ичсэн хэрэг билээ.

	Хооллох өрөөнд орцгоож, ээжийгээ гэрэл асаахад царайд нь баяр хөөр, түгшүүр, гүн бодлын илрэл хослон байгааг Борис унших адил мэдэв. Хархан хоёр нүдний нь харц тогтворгүй гялалзан, өнгө зүс алдаж яваа хацар нь үл мэдэг ягаарна.

	Борис ээжийг нь гомдоосон хэнийг боловч шуугьж очоод заамдан авахаас буцахгүй байрын харцаар ширтэн байж:

	— Ээж ээ, та яагаа вэ? гэв.

	Ээж учиртай инээмсэглэн:

	— Яагаа ч үгүй ээ гэнэ.

	— Намайг юу гэж дуудсан хэрэг вэ?

	— Зүгээр л!.. Уулзахгүй удлаа шүү дээ... Оройн хоол хамт идмээр санагдаад л дуудсан юм.

	Борис дахиад л эцгийгээ, энэ удаа харин эх оронч зүтгэл нь дэндээд тосгоноо коммунист багш нараас цэвэрлэх гэж хичээж байгаа гэх шив дээ хэмээн зэмлэв. Борис өөрөө уг ажлыг эсэргүүцэж байгаа хэрэг үү гэвэл үгүй л дээ. Харин төвөг чирэгдэл ихтэй, ямар ч ашиг орлогогүй, Ромын халуун усны газар малтана гэдэг шиг дэмий зүйл. Тэгээд бас багш нар ч дургүйцэж, «Никотиан» пүүсийг үзэж чадахаа байж байна.

	Борис эцэгтээ уурлаж цөхрөөд:

	— Ээж та хундага шарзаар дайлах юм байгаа биз дээ? гээд, ээжийгээ шуудхан:

	— Үгүй!.. Өнөө орой чамд хатуу архи өгөхгүй!.. Жаахан байж байгаад жимснийхийг ууна биз гэхэд нь:

	— Тэгье гэж зөвшөөрөв.

	Ээж нь дахиад л учиртай инээмсэглэв. «Өнчин өрөөснүүддээ орон байр барих мөнгө гэх нь дээ» гэж бодсон Борис өнөө орой нэг бийлэгхэн загнаж баярлуулъя гэж шийдэв. Тэгээд санаандгүй янзтай:

	— Өнчин өрөөснүүд чинь ямаршуу байна даа? гэж сонирхов.

	— Хуучин хэвдээ дээ... Өрөвдөлтэй, хөөрхөн амьтад даа хөөрхийс минь,

	— Энэ тэр юу хэрэгтэй байна даа?

	— Одоохондоо ч юмгүй шив дээ.

	Борис бүүр гайхаж хоцров. Ямар учиртай инээмсэглээд байгаа хэрэг вэ? Ээж нь яриа буруулж, тамхины арилжаа наймаа чинь амжилттай бүтэмжтэй биз хэмээн асуух зуураа цагаан бүтээлгээр ширээ бүтээж, шүүгээнээс аяга таваг гаргаж эхлэв.

	— Та чинь яагаад ингэж өөрөө бөвтнөөд байгаа билээ? Зарц хүүхэн чинь яасан юм бэ? хэмээн Борисын гайхахад ээж:

	— Хэд хоног яваад ирвэл ир гээд явуулчихсан гэнэ.

	Борис уурлаж:

	— Тэгээд энэ гэр орны чинь хамаг ажлыг хэн хийх хэрэг вэ? Та ер нь биеэ бодоход яадаг хүн бэ? гэв.

	Ингээд янжуур асааж, ээжийнхээ цааш нааш холхихыг ажиглав. Хөдөлж барьж байгаа нь нэг л хачин, сэтгэл уймарсан янзтай байхаар нь

	— Юунд гурван хүний аяга таваг гаргаад байгаа юм бэ? гэхэд нь юу ч хэлсэнгүй, хоёр хацар нь ягаарч, санаа алдсанаа гэнэт хамаг бие нь сульдсан янзтай халхайн суучхав. Борис айсандаа босон харайж туслахаар ухасхийв. Яг энэ үеэр аавын нь өрөөний үүд нээгдэж нэгэн хүн чангаар уянгалуулан:

	— Дүү хүү сайн уу?.. гэв.

	Босгон дээр Павел зогсож байлаа.

	 

	 

	Борис мэл гайхаж цэл хөхрөв. Сэхээ ормогцоо айж эхлэв. Павел гэнэт, ёстой л зүүд шиг гараад ирсэн, Дорно зүгт германы армийг хориглон саатуулаад, эцэж цуцах, энэрч хайрлахыг мэдэхгүйгээр хиар цохиж байгаа тэр ертөнцөөс хүрээд ирсэн нь ийнхүү айлгажээ. «Никотиан» пүүсийн ерөнхий захирал Зөвлөлт Холбоот Улсаас, болгарын ажилчид, тариачдаас, төрсөн ах нь болох коммунист энэ хүнээс сүнсээ зайлтал айсан нь энэ билээ. Айхын цаагуур айж царай нь цонхийн чичирч эхлэв.

	Павел орж ирлээ. Бараг хувирч өөрчлөгдсөнгүй, нөгөө л өндөр нуруу, өргөн мөртэй, толийтол самнасан тас хар үстэй хэвээр. Нүүр царайны нь ерөнхий тэг ялимгүй өөрчлөгдөж, ширүүн хүрэн бор болжээ. Бага зэрэг даажигнасан янзтай инээмсэглэн хөгжилтэйеэ:

	— За тэгээд?.. Айгаад байх шиг харагдах чинь юу вэ?.. Нэг ч их айгаагүй байх аа... За тэгээд сайн уу?.. гэв.

	— Сайн, сайн байна уу?..

	Борисын хоолой сөөнгөтөн чичирнэ. Баярласан царай гаргах гэж хичээн буй нь илт байлаа.

	Ингээд түүнийг ээж рүүгээ хандан:

	— Ээж ээ шарз аваад ир! гэхэд нь Павел баргил дуугаар:

	— Юун яасан шарз вэ? Саяхан чи уухгүй гэсэн биш үү? гэнэ.

	— Тэвчихгүй нь... Сэтгэл уймраад... Шарзгүй бол горьгүй нь... гэвэл

	— Мөн дөө!.. Бүүр иймдээ тулсан хэрэг үү!.. гээд Павел түүнийг ширүүн харснаа, — Ээж ээ, аваад ирвэл ир!.. Гурвуулаа нэг тулгачихъя гэв.

	Ээж уулзаагүй удсан хоёр хүүгээ ширтэн дуу шуугүй, хөдлөх ч тэнхэлгүй сууж байснаа сая нэг сэхээ орж, лонх шарз авчирлаа. Павел хундагалж, гурвуул тулган уув.

	Сая л өөрийн ухаан орсон Борис:

	— За ийм байдаг байж!.. Тун сонин юм болж байх шив дээ!.. гэнэ.

	Тэгээд Павелын мөрийг алгадаж, бүүр сэргэж хөгжин тачигнатал хөхрөв.

	Павел гэнэт төв болж:

	— Дүү минь аан гэж бай!.. Хүн ирвэл би алга болж орхино... Чи харин намайг огт үзээгүй хараагүй хүн шиг царайлах хэрэгтэй... Ойлгов уу? Тэгэхгүй бол тусгүй юм болж мэднэ гэсэнд Борис дахин царай нь цонхийж:

	— Хэнд «тусгүй» болох хэрэг вэ? гэв.

	— Ээжид эхлээд л эвгүй юм болно... Ер нь тэгээд хэнд ч гэсэн дээ.

	Борис ойлгосон бололтой:

	— Нээрээ ч тийм дээ!.. Харин чиний бол толгойтой үснээс ширхэг ч хялгас унахгүй. Мэдэж байна уу?.. Ширхэг ч хялгас унахгүй!.. Чи яг цаг үеийг нь тохируулаад ирж гэв.

	— Юу нь тохирсон байдаг бил ээ?

	— Юу «юу нь» гэж?.. Байдал ямар болоод байгааг харахгүй байна уу?.. Бид гэдэг улс чинь маргааш болоход чиний нөмөрт л амь хоргодох болно шүү дээ.

	Павел инээмсэглэнэ.

	Ээж хоёр хүүгийнхээ ийнхүү ярилцахыг анхааралтайяа ажиглана. Сэтгэл зовниж байсан нь дэмий байжээ. Хоёр хүү нь эвтэй сайхан уулзлаа. Эхлээд тиймэрхүү байснаа харин ч гайгүй шүү. Эвлэрэх л төлөвтэй. Гэлээ ч гэсэн ээжийн сэтгэл түгшинэ. Харин тэгтэл хэн хэн нь ингэж гэмгүй царайлж байвал яана? Хар багаасаа хэн хэн нь миний дэргэд муудалцдаггүй сурсан хоёр доо хэмээн зовно.

	Борис тэгээд Павелаас:

	— Болгарт ирээд удаж байна уу? гэнэ.

	— Хэдэн сар болж байна.

	— Хаанаас ирсэн хэрэг вэ?

	Павел дуугарсангүй. Борис тэгэхэд нь:

	— Нууц юм бол яриад юу хийх вэ!.. Өнгөрсөн арваад жилд хаагуур хаагуур явж, юу юу гэгчийг хийв дээ?..

	— Аргентин, Бразилаар тэнүүчилж, хожим нь Испанид сайн дураараа очсон... Ээж чамд яриа биз дээ.

	— Ингэхэд одоо ч бүүр мандаад өгөө биз дээ?..

	— Үгүй, би жирийн нэг хүн.

	Борис хоёр дахь хундагатайг хөнтөрч, бүүр ч хөгжөөд:

	— Надаас өөр хүнд л ингэж ярь!.. Эх орны фронтын сайдаар дэвшээд өгөхөд чинь биднийг их буугаар ч дийлэх хүн гарахгүй дэг шүү гэв.

	— Бид сайд болох гэж тэмцдэг улс биш.

	— Цагаа болоогүй үед цөм л тэгж хэлдэг шүү дээ.

	Павел хөмсөг үл мэдэг зангидан хэсэг дуугүй байснаа

	— Ингэхэд чиний минь ажил үйлс ямаршуу байна даа? гэв.

	Борис даруухан байдлаар:

	— Яах вэ, нэг юм байж л байна!..

	Энүүхэндээ ингэс тэгсхийгээд л авсан өгсөн болж байна... Германчуудыг аятайхан мэхэлж амь аргацааж л байх юм даа... Тун өөдгүй амьтад байна шүү дээ!.. Цаадуулаас чинь болж хүн толгойтой бүхэн харангалж үхэх байх аа гэнэ.

	— Та нар л өөрсдөө урьж дуудсан хэрэг шүү дээ.

	— Ийм муухай тоноочид байх юм гэж хэн бодох вэ дээ!.. Англичууд бол эдний дэргэд өөр улс юм байна... Адаглаад ам хэлээ ололцож болно... Ажил хэрэгт хандах арга ухаантай, сүрхий улс шүү!

	Павел дахин хөмхий зуув. Үүнийг нь ээж ажигласангүй. Баяр хөөр болсон, аз жаргалтай амьтан гал тогоо, хооллох өрөө хоёрын хооронд бөндгөнөнө. Хоёр хүү нь манай танай, миний чиний гэх зүйлгүй балчир бага ахуйнх шигээ тоглоом тохуу хийлцэж, түнжин сайтай ярилцаж сууна. Үр хүүхдээ өөрсдийн төрсөн гэр орондоо ингэж эвлэрээд дүнгэр дүнгэр гэж суух цаг ирдэг болоосой гэж хэчнээн их хүсдэг байсан гэж санана даа!.. Борис ээжийнхээ дахиад гал зуух руу орохыг хүлээж байгаад орсон даруйд нь түргэнээр:

	— Миний тухай дуулсан уу? гэв.

	— Дуулсан!.. Гэр бүлийн хувьд бүтэлгүйдсэн гэх шиг билээ дээ?

	— Тэр ч арай тиймгүй шүү!.. Гэрлэх гэрлэхдээ ч гэмгүй сайн гэрлэсэн!.. гээд, Борис зэвүү нь хүрсэн янзтай гар зангаж: — Харин гурав хоногийн өмнө танай «ойнхон» золтой л цааш харуулчихсангүй... «Ойнхон» л гэлцдэг юм шүү дээ... Намайг ч нүдэлсэн хэрэг биш байж болох л доо... Ард түмний талынхан гэдгийг нь би мэднэ... Ээжийн маань санаа зовчихно гэж бодоод энэ тухай дурсаа ч үгүй гэв.

	— Энэ тухай дараа ярья!..

	Павел дуугүй бай гэж зангав.

	Ээж нь лонх дарс барьсаар орж ирлээ. Ах дүү хоёр тэр даруй ярианыхаа өнгийг өөрчилж гэм халгүй юм ярилцан, эцгийнхээ зөрүүд хачин зантайн талаар шоолж инээн, урьд өмнөх амьдралаас дурсаж хоолоо идлээ. Стефаны дүр үе үе харагдах шиг болж, хэн нэг нь түүний нэрийг дурссан үед хэсэг зуур зовуурьтай болцгоож, талийгаачийн тухай дор бүрийдээ бодол болно. Иймэрхүү нэг ярианы үеэр ээж нь уйлав.

	Ингээд Борисын:

	— Хамаг юм Костовоос л болж байгаа юм. Захидлыг нь хоёр долоо хоног дарчхаад, хэлсэн дуулгасан ч юм байдаггүй шүү гэхэд нь Павел зэмлэнгүйгээр:

	— Костовын амыг харж суухын оронд чи л өөрөө дүүгийн талаар юм бодох байсан гэвэл, Борис санаа алдан, гунигтай царайлж:

	— Сайдаас гуйж үзсэн!.. Засан хүмүүжүүлэх газар нэг хоёр сар байлгахад зүгээр гэсэн... Тийм юм болчихно гэж хэн мэдэх вэ дээ... гэнэ.

	Ээж нулимс цувруулан:

	— Буруу нь ерөөсөө чамаас зайлахгүй!.. гэнэ.

	Павел ширүүнээр:

	— За больцгооё!.. Ээж минь та тайвширч, хажуулж үз!.. Борис, бид хоёр жаахан дэмийрч суугаад унтана... Хажуул хажуул... Та надад юу гэлээ дээ! гэв.

	Эхийн гарсны дараа ярианы өнгө шал өөр боллоо. Борисыг өөртөө дахиад шарз хундагалахад нь Павел тэссэнгүй, ууртайгаар:

	— Больж үз! Юу болж байгаа чинь энэ вэ!.. Согтуу хүнтэй ярихгүй гэв.

	Борис ах руугаа ууртай харж:

	— Согтуу хүнтэй гэнэ ээ?.. Намайг согтуу байна гэж хэн чамд хэл ээ вэ? Аятайхан шарз үзээгүй гуйлгачин чамд л согтож байгаа юм шиг бодогдож л дээ гэнэ.

	— Чи баян таргандаа болоод шарзны сайн мууг л ялгадаг болж л дээ.

	— Олон юмны сайн мууг гээч, чи юу ч мэдэхгүй байна... Мэдээд ирэхлээрээ эд хөрөнгө гэж юу байдгийг ч ойлгодог болно.

	Борис ахынхаа мөрөн дээр алгадаж, янжуур асаагаад:

	— Ингэхэд чинь чи нууцгай байх хэрэгтэй хүн юм биз дээ? гээд, жоотолзож, ширээ тээн: — Эх орны фронт гэгчийн нэг толгойлогч нь байлгүй?.. Энэ чинь одоо тэгээд аль дээрэмчид нь болж байна даа? Танайхны энэ нэр ус хүртэл нэг л учир нь олдохгүй юм гэнэ.

	— Ардын шүүхийн өмнө очоод учрыг нь олдог болно.

	— Ардын шүүх гэгчээ байгуулахаас чинь арай өмнө цөмийг чинь дүүжлэх байлгүй дээ.

	Павел хүйтнээр инээмсэглэн:

	— Тэр цаг нэгэнт өнгөрчээ, дүү минь!.. Хүн ард нийтээрээ та нарын эсрэг хөдлөөд, Герман балрахынхаа даваагаар нэгэнт ороод байна... Байр байдал ямар болоод байгааг ойлгож байгаа биз дээ? Тайван царайлах гэж хичээсний хэрэггүй! гэв.

	Борис номхорч:

	— Тэгж хичээсэн хүн алга аа!.. Чиний хоосон хүсэл мөрөөдөл чухам ямартаа тулаад байгааг л мэдэх гэсэн юм гэнэ.

	— Яах нь вэ гэж янзыг минь үзэх гээд байгаа хэрэг үү?.. Хэтэрхий их элдэвлээд байвал тусгүй юм болж мэднэ шүү.

	— Тусгүй юм болохдоо юу болох хэрэг вэ?.. Чи минь намайгаа арай буудчихгүй биз дээ?.. гээд Борис инээмсэглэв.

	— Буудах нь ч юу юм бэ, харин хар толгойг чинь хамгаалах хүсэлгүй болчхож мэднэ... Тэгвэл ээж юу болох вэ, чи өөрөө мэдэж байгаа... Тийм биз дээ?

	— Тийм, тийм!.. Иймдээ ч тулах гэж дээ!..

	Тэгвэл одоо сонсож байна. Цагаан Тэнгисээс уржигдар буцаж ирж яваад машиндаа ус нэмэх санаатай нэг тосгон дайрсан юм... Тэгтэл чинь гэнэт пулемёт, автомат тачигнаад, гар бөмбөг дэлбэрээд эхлэх нь тэр!.. Төмөр замын буудлын ойролцоох агуулахуудыг герман цэргийн салаа хамгаалдаг, тосгонд манай цэрэг байрладаг байсан юм. Хотын даамал, бид хоёр сургуулийн байрны суурийн давхарт орж хоргодсон. Манайхан сандарч тэвдэж гүйгээд яах ч учраа олохгүй мунгинаж харагддаг байна шүү... Дарга нь гэж ёстой нэг лоймол амьтан байсан хэрэг л дээ...

	Борис ингэж яриад Павелыг:

	— Арми сарниж, цэргүүд бидний талд нийлэх нь их болж байгаа юм гэхэд, хайрцагтай тамхиа ойртуулж бариад:

	— Тэр ч яриангүй тийм л дээ!.. Би мэдэж байгаа юм!.. Даамал маань харин үнхэлцэг нь хагарчих шахаж: «Морев гуай минь, та бид хоёр өнгөрлөө!.. Та, бид хоёрыг цаадуул чинь тарган цатгалан улс гээд цааш нь харуулах гэж байгаа нь энэ!» хэмээн үглэж байсан юм. Тэгэхэд нь: «Байз гэм... битгий сандар, цаадуул чинь ард түмний төлөө тэмцэж яваа улс учраас тэгж хэн тааралдсаныг цааш нь харуулдаг юм биш» гэж учирлаж үзэвч үгэнд ордоггүй: «Та юу ярьж байна вэ!.. Та, бид хоёрыг л хамгийн түрүүнд хорооно» гэж зүтгээд болдоггүй. Ингэж маргалдаж байх хооронд маань герман цэрэг дайралт няцаасан тул манайхан ч сэхээ ормор болсон... Тэр нэг дарга шүү юм нь тэднийгээ цэргийн шүүхэд өгнө барина гэж айлгаж байж хөдөлгөсөн хэрэг л дээ гэж ярив.

	— Партизанууд өртөө рүү дайрсан, тэгэхэд нь чи тэнд явж байсан хэрэг биз дээ хэмээн Павелын тайлбарлахад Борис айж түгшсэн хэвээр:

	— Тийм байж болно гэж бодъё!.. Тэгэхдээ энэ чинь тоглоом хийсэн хэрэг биш шүү дээ? гэнэ.

	— Партизанууд чамайг яах ч үгүй... Бидний тооцоотой улс бол германы армитай холбоотой тэр улс.

	— Зүрх нь хөөрсөн хэн нэг нь буудчихвал германчуудад тусалж байгаагүй гэдгээ баталж явах хөг нь өнгөрч мэднэ биз дээ. Тэгж осолдож мэдэхийг хэн байг гэх вэ, тийм биз дээ?

	— Тийм ээ, тэгэхдээ, гайгүй байлгүй.

	— За тэр шүү дээ!.. Ямар ч гэм хоргүй замаараа явж байхад минь цааш харуулчих дөхсөн нь тэр!.. Ямар вэ дээ, ах минь?.. Би бол германчуудыг эсэргүүцдэг, тэднийг үзэж чаддаггүй хүн!.. Би чинь эх оронч хүн шүү дээ!.. Ардчилсан ангийн талыг баримталсан үзэлтэй минь үнэн. Гэхдээ би жирийн нэг иргэн нэр хүндтэй худалдаачин, улс ардын аж ахуйн ашиг тусын үүднээс их юм хийсэн хүн!.. Тэгээд бас Павел Моревийн төрсөн дүү нь!.. Тийм биз дээ?

	Павелийг мөрөө хавчиж:

	— Тэмцэл гэж ийм л байх ёстойгоос хойш яая гэх вэ гэсэнд Борис ам мэдэн ингэж ярилаа:

	— Тийм ээ, тэмцэл гэдэг юу болохыг мэдэж байна!.. Надад бол өөрийгөө хуурч яваа юм юу ч алга!.. Герман ялагдаж, манайх бүгд найрамдах улс засагтай болно!.. Ингэхлээр хоёулаа үнэн голоос ярилцъя!.. Эх орны фронтын шугамаар ам хэлээ ололцъё!.. Надаас хэд хэчнээн мөнгө хэрэгтэй байгааг л хэлчих!.. Эхлээд хоёр сая хангалттай юу?.. Тэгээд та нарыг үнэхээр буурьтай суурьтай улс байж гэмээж чинь хэчнээнийг ч нэмж болно!.. Тэгэхдээ чамд болоод танайхны томчуулд тусгайд нь өгнө л дөө..

	Павелийг тачигнатал хөхөрсөнд, Борис тунирхан:

	— Юу гэж инээсэн юм бэ? Энэ чинь... та нарын ярьдгаар нөгөөх диалектик чинь шүү дээ! гэнэ.

	— Тийм биш ээ!.. Диалектик гэж үүнийг хэлдэг юм биш!.. Чиний тэр мөнгө бидэнд хэрэггүй.

	— Тэгээд одоо яах хэрэг вэ... Намайг тэгээд дүүжлэх юм биз дээ?

	— Ийм дэмий юм яриад юу хийх вэ!..

	— Чиний хувьд бол ямар ч аюулгүй болохоор энэ бүхэн инээдэмтэй л хэрэг биз дээ.

	— «Ямар ч аюулгүй» гэнэ шүү!.. Чи намайг цагдаа нарт баригдвал юу болно гэж бодож байна!.. Ингэхэд чи ер нь засгийн газрынхантай аль зэрэг холбоотой хүн байна вэ?

	Борис гомдсон царайлж:

	— Засгийн газартай юу?.. Юун холбоо байх вэ!.. Нээрэн шүү!.. Тэр өөдгүй амьтадтай юугаа хийж нийлж байх вэ дээ!.. Намайг чинь англид элэгсэг хүн гэлцдэг шүү дээ гэв.

	— Би санхүүгийн талаар ярьж байна.

	Борис хэнэггүй царайлан инээмсэглээд,

	— Өө тийм үү!.. Одоохондоо цөмийг нь атгаж байгаа юм... Харамж чулуудахдаа чулуудаж, зээл өгөхдөө өгдөг... Чи ч гэсэн мэднэ!.. Наймаа гэдэг чинь ийм л байх юм!.. Тухай бүрд нь сэмхэн атгуулж байхгүй бол хууль-зүй гээд болохгүй шүү дээ.

	— За тийм байж! Тэгвэл бидэнд нэг тус хүргэж чадах уу? гэхэд нь Борис хирдхийж:

	— Юу хийх хэрэг вэ? гэв.

	— Манай нэг нөхөр алах ял заагдаад хоригдож байгаа юм.

	— Тэгээд?..

	— Тэгээд түүнийг суллах, ядаж цаазлах өдрийг нь хойшлуулах хэрэгтэй байна.

	— Дөнгөмөөр зүйл байна... Хэн гэдэг хүн бэ?

	— Блаже Николов.

	— Тийм тийм, танина. Их ажил хаялтын үеэр арьсыг минь хуулах шахсан хүн.

	— Энэ тухайгаа эргэж бодохын хэрэггүй.

	— Юуг нь бодоод байх вэ дээ.

	— Тэр хүнийг дүүжлүүрээс салгавал өөртөө санаа зовох хэрэггүй... Үүний чинь бодож үзнэ.

	— Тохирлоо!.. Маргаашаас эхлээд л хөдөлье.

	— Аль болохоор л түргэлж үз!.. Түүнээс гадна өөр нэг юм хэлэх гэсэн юм. Чамкори дахь зуны өргөөг чинь очиж үзмээр байна.

	— Яах нь вэ?

	— Англид элэгсэг хүмүүстэй хэлэлцээ хийвэл аятайхан газар уу гэж санасан юм.

	— Англид элэгсэг улстай юу даа?.. Үүнийгээ шуудхан хэлэхгүй яасан юм бэ, тэгсэн бол бид яалаа гэж бие биеэсээ ингэж дөлөх вэ дээ!.. Ямар ч тус хүргэхэд би бэлэн байна... Үгүй ер өө!.. Энэ эх орны фронт гэдэг чинь тун сонин эд байх нь дээ!.. Та нарын чинь талаар бодож санаж байсан минь биш болж таарав аа даа!.. Та нар чинь ер нь тун аргатай зальтай улс байх нь!.. Английн талынхан ахиад хэрэг болж!.. Ямар хэрэгтэй улс болохыг нь одоо мэдээ юм биз дээ?

	— Бид биш, цаадуул чинь л өөрсдөө арга хайж байгаа юм. Борисын царай гэнэт хувьсаж:

	— Энэ чинь юу гэсэн үг вэ? гэв.

	— Ам хэлээ ололцъё гээд байгаа юм. Манай мөрийн хөтөлбөрийг зөвшөөрвөл Эх орны фронт үүд хаалга дэлгээд өгнө гэж Павел тайлбарлав.

	— Би яагаад мэдээгүй байдаг бил ээ? хэмээн Борисын дуу ширүүсэв.

	— Чамайг германы талын хүн гэж үзээд нуудаг байхгүй юү дээ!..

	— Тийм юм гэж үү?.. Би юү... Аа-н гэж бай!.. Чамайг би төрсөн ахыгаа гэж бодоод хэлчихье. Чи хүнд ам ангайв аа!.. Аа-н гэж бай түнш минь!.. Би чинь ингэхэд Эзэн хааны зөвлөлийн гишүүн хүн!.. Эзэн хаан өөрөө намайг англичуудтай хэлэлцээ хийж эхэлбэл хэрэгтэй хүн гэж үзээд хямгадаад байгаа юм. Тэгээд бас...

	Павел үгийг нь тасалж, дурамжханаар:

	— Мэднэ!.. Танай тэр эзэн хаантан, хар амиа хамгаалахын үүднээс бидэнд өөш чулуудах цагаа арай болоогүй гэж бодож байгаа юм... Түүнээс гадна ер нь чамд итгэдэг хүн ганц ч байхгүй болжээ... Ажилчид, тариачид үзэн ядаж, англичууд хоёрын хооронд урваж шарваж байдгийг чинь аль хэдийнээ мэддэг болжээ... Германчууд ч гэсэн дээ, чамайг нэг их тоож үзэхээ больж... Үнэнээ хэлэхэд чамайг би ийм хэнд ч хэрэггүй болчихсон амьтан гэж бодоогүй!.. гэв.

	Борис уруу дорой царайлан:

	— Больчихсондоо яаж байна вэ? гэнэ.

	— Яах юу байх вэ дээ. Тамхи наймаалж санаандгүй баяжсан мухлагийн муу худалдаачин шиг царайлж байгаагаа харахгүй юу. Үг яриа чинь ч учир нь олдохоо больжээ!.. Манайханд Эх орны фронттой нийлье барья гэж үзсэн Баташкийн өрөөсөн гутал болж гүйцжээ! Чи минь арай ч ийм амьтан байгаагүй сэн!.. Чи бол улс төрийн бодлоготон биш, ердийн нэг панзчин байна л даа!.. Тэгээд ч ордныхон юу бодож боловсруулж байгаагаа чамаас нуусан хэрэг байх нь... Ууж согтуурсаар байгаад ухаан бодол чинь мохсон бололтой... Германы фашизмын дуулгавартай зарц, бялдууч зусарч болж гүйцэж... Германчууд ч чамайг тоохоо больжээ... Хэнд ч хэрэггүй хог шаар болжээ. Ард түмэн, холбоотнууд, германчууд аль алин нь чамд итгэхээ байжээ... Даанч дээ, хүн байна юм бодох байлгүй гэж төрсөн ах чинь тулдаа найдаж байгаа хэрэг шүү дээ!.. Чамд одоо нүглээ жаахан хороох цорын ганц арга бол Блажег аврах явдал болоод байна!.. Цаашдын ганц зам чинь ард түмэнтэйгээ нийлэх явдал болоод байна шүү дээ! Ард түмнийхээ өмнө өвдөг сөхөрч хамаг буруугаа хүлээн өршөөл гуйх хэрэгтэй!.. Тэргүй бол би ч гэсэн амь насыг чинь даана гэж хэлж чадахгүй!.. Мэдээ биз дээ?.. Архинд ингэтлээ орох гэж даанч байх уу!

	Борис дуугүй сууна. Доод эрүү нь унжиж, ам нь мурийв.

	Павелын дуу бүүр ч ширүүсэж:

	— Үүнээс гадна өөр нэг зүйлийг анхааруулчихъя... Миний талаар алтан хошуу өргөлөө гээд германчууд, тэдний холбоотнуудын аль алинаас нэг их юм олж долоохгүй гэж мэдээрэй... Юм олж долоосон долоогоогүй хамаагүй гэж боддог юм гэлээ гэхэд чи хэдэн цаг наслахгүй... Тэгээд бас ээж ч чамайг насан туршдаа харааж зүхэх вий... Үүнийг бас мэдэж байгаа биз дээ? гэв.

	Борис эрүүгээ унжуулсан хэвээр агаад нүүр царайны нь байдал арчаагүй, амиа бодсон шинжтэй. «Энэ хүн ингэж нэгмөсөн балардаг байжээ» гэсэн гунигт бодол Павелд төрөв.

	Борис биеэ эзэмдэх гэж оролдсон боловч бүтэлгүй хоолой нь чичирч:

	— Ах минь, байз! Би... Би яалаа гэж чамайг хэлэх вэ! Намайг чи яана байгаа гэж бодож байна?.. Яалаа гэж дээ... Ёстой тэнэг юм... Тэгээд ч германчууд дийлдэж байхад... гэнэ.

	Павел хөхөрч:

	— Тийм ээ, дийлдээд байна! Хар золигууд дийлдвэл дийлдэж л байг. Харин англичуудаас л сайн зуураад бай гэнэ.

	Борис согтууран:

	— Байз байз!.. Шарз балгалгүй болохгүй нь!.. Бүүр сэтгэл уймарч гүйцээд байна гэнэ.

	— Май, уу!.. Амьдрал чинь үнэхээр хутганы ирэн дээр тогтож байна.

	— Харин би... хэн билээ дээ... түүнийг чинь... Бүгдийг хийнэ... Та нар харин намайг цааш харуулчихгүй юм байгаа биз дээ?..

	— Амаа бариад, Блажег аварвал чинь яалаа гэж. Түүнээс гадна зуныхаа өргөөний талаар мартавзай. Ээжид түлхүүрийг нь үлдээгээрэй!..

	— Тэгнэ... тэгнэ...

	Павел бугуйнхаа цагийг хараад тэр даруй бослоо. Явах хэрэгтэй болжээ. Ингээд сурчихсан зангаараа өмднийхөө ар талын халаасанд явдаг буугаа дарж үзээд, Борис руу гар сунган:

	— За баяртай, явлаа гэв.

	— Үнэхээр цааш харуулчихгүй юм биз дээ?.. Тийм үү?

	— Булай юм үйлдэхгүй бол яалаа гэж дээ.

	— Үнэхээр үү дээ... тийм үү?

	Павел дүүгийнхээ царайг харсаар байгаад сэтгэл аягүй болж байгаагаа дахин мэдэв.

	— Тайвширч үз золиг минь! Яасан ч аймхай амьтан бэ!.. Хараад ичмээр юм гэж зандраад, ухасхийн гарч одлоо.

	 

	 

	Борис ганцаараа үлдэв. Ингээд хэд хэдэн хундага шарз хөнтөрсөнд ухаан бодол нь балартан мансуурч, айж эмээх, уур хилэн нь замхрав. Улмаар нойр нь хүрч суугаагаараа зүүрмэглэжээ. Сэрэхэд нь өглөөний таван цаг болчихсон, дотор нь аягүйрч толгой нь ангалзах шахан өвдөж байв. Хэсэг зуур алмайрч, хий дэмий ангайж сууснаа гэнэт ахынхаа хэлснийг амжуулах ёстойгоо санав. Тэгсэн чинь дахиад л «Никотиан» пүүс тэр аяараа ганхаад дарж унах гэж байгаа юм шиг, хамаг амьдрал нь уруугаа харсан юм шиг санагдав.

	Яаралгүй босоод, малгай ч өмсөлгүй, ээждээ ч явлаа гэлгүй гадагш гарлаа. Жихүүн, нам гүм агаад од мичид жирэлзэж, алс дорно этгээдэд үүрийн туяа хаяарч байв. Хажуугийн хашаанд ууль уйтгартай дуугарч, цэцэрлэгийн төв дэх бяцхан тогтоолд мэлхий вааглана.

	Борис гадаа хүлээж байсан машин руугаа очив. Унтаж байгаа жолоочоо ёворч нударч сэрээгээд, суумагц:

	— Түргэхэн яв!.. гэж тушаав. Машиныхаа шилийг доошлуулж, Иринагийн өгсөн кофейн эмээс нэгийг залгив. Шөнийн сэрүүн агаар, кофейн эмтэй нийлээд бага зэрэг сэргээлээ. Ухаан бодол нь цэлмэж эхлэв. «Зарц гэл үү!.. Үзнэ дээ!..» Цагаан тэнгис орж худалдаж авсан тамхиа боловсруулж татаж авбал зүгээр юм сан!..

	Борис бөгцийж, муухай дуугаар:

	— Хурдал!.. гэв.

	Жолооч байдгаар нь хурдлав.

	Саяхан болтол бүхнийг захирч явсан «Никотиан» пүүсийн ноён захирал ид цэцэглэж, эрэмгий чадал сууж, баяжиж таргалж эхэлсэн тэр үеийнх шигээ сэтгэл дүүрэн инээмсэглэв. Алагдах ял заагдсан нэг коммунист хүнийг өөрийн зоргоор бус өөр бусдын албадлагаар аврах гэж яарч яваагаа умартжээ. Улмаар германы тамхины үйлдвэрийн хувь нийлүүлэгчдийн өмнө очиж бялдуучлах, «Никотиан» пүүсийн өрсөлдөгчдөөс хээл хахууль авдаг Лихтенфельдийн бузар муухай явдал, авлигач зангийн тухай хов шов тараахаар Гамбург орох хэрэг гарна гэж зүүдлээ ч үгүй явлаа.

	
IV

	Мария гол нь тасарч өгөхгүй удсан ажээ. Түүнийг өвөлд Софид, зун Чамкорид есөн жил харж хандаж байгаа эмнэлгийн сувилагчийн харгалзаанд байлгана. Борис эхнэрээ тусгай байранд оруулах гэдэг боловч Ирина хорьдог, Марияг төрсөн гэр орноос нь хөөх даанч эвгүй гэж бодно.

	Чамкорид байсан зуны нэгэн орой өвчтөн амьсгал хураах дөхсөнийг сахиул хүүхэн мэджээ. Яс арьс хоёр болтлоо эцэж турсан Мария хэвтэрт ороод хөдлөлгүй хэд хонов. Ууж идэх юманд огт үл хүрнэ. Ямар ч утга учиргүй инээмсэглэн, гөлөрсөн харцаар тааз ширтэх агаад амнаас нь шүлс цувна.

	Энэ завсар эмнэлгийн олон ном уншиж амжсан сахиул хүүхэн өдөр нь болжээ гэж хүлээж байв. Шан хөлс ихийг авч шамшигдуулах зүйлгүй хураасаар байгаа хэдий боловч өвчтэй хүнтэй хоёулхнаа суусаар байгаад уйдаж залхах тийшээ хандсан хэрэг шүү дээ. Хөрөнгө мөнгө ихтэй болсон боловч хамаг залуу нас нь ингээд л өнгөрч байлаа.

	Ингээд нэг өдөр Марияг эмчилдэг эмчийг утсаар дуудав. Баян тарган хүмүүсийн төлөө яахаас ч эс буцах зантай эмч халуун бүгчим, хол гэлгүй өөрийнхөө машинаар тэр өдөр нь Софигоос ирлээ.

	Өвчтөний царайг ажиглаад:

	— Өнгөрч байна. Өвчин нь сүүлчийнхээ үед оржээ гэв.

	Чадвартай, од нь орсон, их ч юм уншсан энэ залуу эмч бас янз төлөв сайтайдаа болоод ч өвчтөний сэтгэл татдаг байв. Өргөн духтай энэ хүний эвэр хүрээтэй саравчны цаанаас ухаалаг, хүйтэн харц гялалзах агаад, харин зарим үед зовуурь тодорно. Тэгэхдээ л ийм үед нь ч гэсэн мэддэг чаддагаа үнэлж сурсан арилжаа ч хүний нарийн тооцоот байр байдал үл арилна. Энэ удаад харин өрөвдсөн зовсон шинжгүй. Өвчтөн энэ хүнийг ч гэсэн залхаасан хэрэг ажээ.

	— Бурхан минь!.. Ингээд өнгөрчих юм гэж үү? хэмээн илт хуурамч дуу алдсан сахиул хүүхний харцанд: «Бас л болоогүй хэрэг үү?» гэсэн байдал тодорхой.

	Ингэж асуулаа гэдгийг ойлгосон эмч дуугаа нам болгож:

	— Маргааш, сайндаа нөгөөдрөөс хэтрэхгүй гэв.

	— Зайлуул! хэмээн санаа алдсан сахиул хүүхэн үнэхээр ч Марияг үхэхэд миний амьдрал ч өөр болно гэж бодсондоо сэтгэл хөдөлжээ. Арван наймт биш ч гэсэн аятайхан амьдардаг хэрэг. Нас бие гүйцсэн над шиг хүүхэн хөрөнгө мөнгө байсан хойно хуншийж суудаггүй. Хоёр өрөөтэй байр худалдаж аваад аятайхан ажилтай цэвэрхэн шиг царайтай нэг хар хүүтэй ханьсаад кино үзэж, Витош ууланд зугаалж явна даа гэж бодно. Ер нь эрд гарахгүй гэж шийджээ. Есөн жил ганцаараа суухдаа Мариягийн өвчин эмгэгийн талаар, Борис, Ирина хоёрын талаар, Спиридонов эзний гэр орны талаар эргэцүүлэн бодсоор эр эм болно гэдэг чинь эд мөнгөний ач холбогдолтой гэрээнээс цаашгүй зүйл юм байна. Ингэхлээр хүрэлцээтэй мөнгө хураачихсан над шиг хүнд тийм гэрээний хэрэг юу байх вэ дээ гэсэн дүгнэлт хийжээ.

	— Морев ноёнтон хаа байгаа вэ? хэмээн эмчийн асуухад сахиул хүүхэн:

	— Берлин, Гамбург хоёрын аль нэгэнд л яваа байх. Костов ноёнтонтой яваад өгсөн гэв.

	— Спиридонова авхай?

	— Карлсбадад байгаа.

	Эмч гайхаж байгаа янзтай толгой гилжийлгэв. Яаралтай утас явуулаад ч Мариягийн амьд байхад уулзахаас өнгөрцгөөжээ. Төрөл төрөгсөд нь байхгүй болохоор тун их хичээж байгаа эмчийн дүр үзүүлэх ч хэрэг алга. Хүн амьтангүй хоосон танхимд хамаг авьяасаа дэлгээд юу хийх вэ гэж боддог байжээ.

	Ингээд сувилагч хүүхнийг:

	— Ирина авхайд цахилгаан явуулж бодох юм даа гэхэд эмч:

	— Хаана байгаа вэ? гэв.

	— Варнад.

	Эмч духаа ялимгүй үрчийлгэв. Ирина бол өөрөөс нь дутахгүй ухаантай тул юу болоод тэгж юунд ч хэрэггүй атал хичээж мэрийсэн дүр үзүүлж байгааг нь ойлгоно. Ийнхүү эргэцүүлэн бодсон эмчийг:

	— За даа бараг ч хэрэггүй биз дээ. Би сахиж хононо. Өглөө халуун ус бэлэн байлгаарай гэхэд сувилагч хүүхэн:

	— Тэгж үзье хэмээн амлав.

	— Гялайлаа.

	Эмч өвчтөнд ямар ч нэмэр болохоос өнгөрсөн кардиазол тариа хийгээд, сонин гарчиглахаар цэцэрлэгт очлоо.

	 

	 

	Мария маргааш оройгоо, Иринаг ирэхийн өмнөхөн амьсгал хураав. Асаагаад мартчихсан лаа шиг аяндаа мэдэгдэлгүй унтарч бөхжээ. Сувилагч хүүхэн охилов. Өвчтөний дэргэд, ганцаархнаа, амар тайван, ном уншиж өнгөрөөсөн амьдралаасаа салж хагацна гэдэг гэв гэнэт харамсалтай хайран санагджээ. Өнгөрсөн есөн жилд Мария нэг ёсондоо амьдралын нь хэсэг болж хувирсныг сая л ухаарлаа.

	Иринаг ирэхэд эмч яваад өгсөн, Мария цэвэрхэн царай зүс, хувцас хунартай орон дээрээ хэвтэж байв. Сахиул хүүхэн уулын нугаас түүж ирсэн баглаа цэцгээ толгойн нь хажууд тавьжээ. Явган ширээн дээр лаа асаалттай харагдана. Амьгүй, хүйтэн хүүр болж хувирсан Мария өөрийг нь төрүүлж, залгисан ертөнцийн шаналал зовлонгоос сая нэг салж амарч байгаа юм шиг санагдана. Учир утгагүй инээмсэглэж байдгаа ч больжээ. Оюун санааны нь согог арилж, өөр бусад хүмүүсээс эгээ ялгаагүй болсон мэт. Ийнхүү харж байтал Иринагийн сэтгэл нэг л хачин болов. Мариягийн ухаан балартах болгонд хараад л ингэдэг байжээ. Мариягийн уруул амыг ажиглахад: «Цөм чинийх боллоо... Борис, «Никотиан», ааваас минь үлдэж, Борисын хоёр дахин өсгөсөн тэр их баялаг цөм чинийх... Надад халамжтай сайн байсанд чинь их баярладаг. Харин чи Борист хайргүй болсон шүү дээ. Одоо чи ердөө л гудамжны хүүхэн, хулгайч шиг энэ их эд баялагт нь татагдаж байна...» хэмээн шивнэх мэт.

	Ийм үг сонсож суух тэнхэлгүй болсон Ирина гадагш гарав. Тэнгэр хангай хямарчихсан, нарс исгэрэн шуугина. Үүд хаалга хяхран гяхрах нь талийгаач орноосоо босоод орон гэрээ эцсийн удаа эргэж тойрч яваа юм шиг. Ирина удаан байж чадалгүй эргэн орж, дээш гарч янжуур асаагаад ном унших гэж оролдлоо. Улин шуугих салхи, үл мэдэгдэх хачин дуу чимээ айлгасаар л. Тэгэхэд нь хооллох өрөөнд орж, шүүгээнээс шарз гаргаж хундагалан уув. Архи айж эмээхийг нь болиулж, дотор жаахан онгойсонд Ирина золгүй муухан инээв. Би гэдэг хүн Борисын өрөөсөн гутал болж гүйцжээ!.. Яг даа, ямар нэг юмнаас айж эмээгээд, тэгсэн мөртөө амьдралынхаа энэ замыг адаг төгсгөлд нь хүргэх гэж мэрийн, зоригтой сүрхий хүн болох гэж өөрийгөө хуурна. Хэд хэдэн ч банканд байгаа хөрөнгө зөөр юухан ч биш, сайхан байр байшин нь давчуу жижиг, уралдааны машин нь өөдгүй тоглоом шиг санагдана. Тэр нэгэн цагт болзооноосоо хоцрохгүйн тулд гонхон тийш яарч явсан охин өөрийн мэдэлгүй эхнэртэй хүнтэй үерхдэг болж, яваандаа бэлэг сэлэг авдаг нууц янаг нь, улмаар хүндлүүлэх гэж хичээдэг хоёр дахь эхнэр нь, эцэстээ бүүр хүн гэж үзсэн үзээгүйг ялгахаа больсон зальхай амьтан болж хувирчээ. Одоо тэгээд харин Бористой сууж, «Никотиан» пүүсийг хэдэн саяар яригдах хөрөнгө зөөрийн нь хамтаар гартаа оруулах гэж бодно. Мөнгө бүхнийг захирдаг ертөнцийн бузар булайд бохиртож, залхуу хойрго, хар амиа боддог, зугаа цэнгэл хөөдөг, анагаах ухаан өнгөц сонирхсоноор хээнцэрхдэг, заль мэх, арга баашаараа хүн бүхэнд гайхагддаг хүн болж хувирчээ. Ирина энэ бүхнийг ухаараад өөрийгөө ердөө л хүн болгоны зэвүү хүргэсэн хачиг хувалз болжээ гэж бодов.

	Дорно этгээдээс бороотой өдрийн үүр бүүдийж байлаа.

	 

	 

	Ирина маргааш нь Берлин, Гамбург, Карлсбад тус бүр лүү цахилгаан утас илгээгээд, талийгаачийг Софид авчирч Борис, Спиридонова авхай хоёрыг гадаадаас иртэл муудуулахгүйн тулд хүүрийг нь арчилж янзлах талаар захиж заналаа. Талийгаачийг ядаж өөдтэйхөн нутаглуулах хэрэгтэй билээ. Ирина нутаглуулах болтол нь энд байхгүй гэж шийдлээ. Ингээд Чамкорид очиж арваад хонохоор бодсон ажээ. Сахиул хүүхэн талийгаачийн шарилыг дагалдан Софи орсон учир зусланд хоол унд сайн хийдэг тогооч авгай ганцаараа үлдсэн хэрэг. Заримдаа тогооч авгай хоол унд өрж зэхэж байснаа Мариягийн тухай дурсан бодож уйлан хайлна. Яг л хүүхэд бархирч байгаа юм шиг хэцүү уйлахыг нь яана! Ирина тогооч авгайн уйлахыг чагнаж суухгүйн тулд түүнийг Софи руу буцааж, өөрөө зоогийн газар хооллож байснаа, сүүлдээ гэртээ авчруулдаг болов. Мариягийн талаар бодохгүйг хичээж, эрүүл мэнд өнгө зүсээ юу юунаас илүүд үздэг дээдэс зиндааны авхайчуудын ёсоор цорын ганц амралт хөөлөө.

	Тэнгэр засрав. Борооны дараах агаар цэвэр сайхан агаад чийг, давирхай ханхална. Өдөртөө сайхан нар гарч, шөнөдөө од мичид жирвэлзэнэ. Ирина өглөө болгон ойд зугаалж, үдийн хоолны дараа ном уншиж, нойрсоно. Гэтэл сэтгэл санаа амарч тэнийхийн зэрэгцээгээр уйтгар гуниг зовоох боллоо. Нам жим, ганцаархнаа байсаар залхаж эхлэв. Нэг өдөр Софи руу утасдаж, фон Гайерийг ир гэдэг хэрэг үү гэж бодсоноо биеэ барилаа. Ценкертэй учир ургаснаас нь хойш нисгэгч байсан тэр эр дуугайхан дөлж зайлдаг болсон билээ. Тоохгүй байгаа шинж үзүүлсэн хэрэг биз ээ. Ингээд нэг өдөр ойд Ситняковт эзэн хааны өргөөг хамгаалагч моторчилсон ангийн бага даргатай тааралджээ. Цэвэрхэн царай зүстэй, аятайхан залуу байв. Ганцаардаад шаналж байсан Иринаг учиртайхан харц явуулсанд бага дарга ч тосон авч нүүрэмгий ярьж гарлаа. Ирина гэнэт сайд агсан агаад «Никотиан» пүүсийн хуулийн зөвлөгч нарын нэгний хүү мөнийг танив. Энэхэн зуур ухаан орж, нэр төрөө муутгаж мэдэх агшин зуурын явдлаас Ирина болгоомжлов. Ингээд өөрөө өөртөө уурлаж, сэтгэл гонсойсоор гэртээ ирлээ. Бодол санаа нь ариуташгүй бузар муухай болсон агаад нэр төрөө гэх сэтгэл ч үүнийг нь арилгаж дийлэхээ больсон юм шиг санагдана.

	Нэг орой унтахаар орондоо орж, гэрлээ унтраасан даруй дахиад л айж эхлэв. Марияг талийгаач болсон өдөр л яг ийм байсан. Байшинд өөр нэг хүн байгаад байх шиг санагдав. Шөнө дүл өнгөрсөн учир нойрсох гэж хичээвч салхи сэржигнээд, сэтгэл уймраад байлаа. Тэнгэрт сэмжин үүлс нүүж, сар үүлний завсраар орж гарна. Нээлттэй цонхоор нуга хөндийн чийгэрхүү, мөөг, оймын үнэр сэнгэнэнэ.

	Ирина хөнжилдөө шургаж нүдээ анин хэвтэвч нойр нь хулжаад, айж ганцаардаад юун унтах байх вэ. Доод давхарт нэг хүний хөлийн чимээ гарав. Үүд хаалгаа дангинатал түгжээд хэвтсэн хэр нь хүн орж гараад байх шиг. «Ингэж л санагдаад байгаа хэрэг биз. Нүгэл хийсэндээ болоод санаа сэтгэл ч хэвийн биш болж гүйцсэн нь энэ байх л даа» гэж бодов. Таван жилийн өмнө Марияг гадаад оронд явуулж, хамгийн сүүлчийн шинэ аргаар эмчлүүлэх талаар нэг их хөөцөлдөөгүйгээ саналаа. Чийгтэй, бүгчим бөглүү агаартай Чамкори хөөрхий түүний биеийг бүүр дордуулсан хэрэг шүү дээ. Заримдаа энд нь бүүр мартчих шахаж, намар орой, арван нэгдүгээр сард ч Софи оруулдаг л байсан. Сүүлдээ бүүр хүн толгойтой бүхэн, түүний дотор би ч гэсэн Марияг тээршээж шалавхан цааш хараасай гэж боддог болсон. Ийнхүү эргэцүүлэн бодож байтал нь талийгаач орон гэрийг нь булаах хорон санаа агуулсан бузар эмийг хөөж зайлуулахаар буцаж ирсэн мэт санагдав. «Мэдрэл тун биш болжээ. Санасандаа хүрэх гэж бодовч сачий хүрэхгүй нь. Дандаа л энэ шүү дээ. Марияд би тийм ч муугүй байсан шүү. Хэтэрхий сайн байсан ч байж мэднэ...» хэмээн бодов. Тэгтэл харин Марияг шалавхан цааш хараасай гэж цаанаа боддог байснаа гэнэт саналаа. Ийнхүү бодоход нь талийгаачийн дургүй нь хүрсэн сүнс өрөө тасалгаагаар орж гараад л явах шиг.

	Шөнийн анир чимээгүйд үүд хаалга хяхарч, хүний хөлийн бөглүүхэн чимээ сонсдон, энэ тэр юм түвэргээд байх шиг санагдана. Ирина шалавхан нойрсож сэрэхээргүй унтахын тулд нойрны эм уухаар босов. Гэтэл доод давхарт үнэхээр хэн нэг хүн яваад байх шиг боллоо. Зочид хүлээн авах өрөөний үүд андашгүй дуугарав. Айсандаа болоод зүрх нь түг түг цохилж арчаагүй ганцаараа байгаагаа бодлоо. Зуслангийн байр энүүхэндээ зэлүүд газар бөгөөд сүүлийн үед улс амьтан уул хадаар тэнэж, шөнийн цагт бууж ирж герман цэргүүд рүү дайрч хоол хүнс булаан авдаг «ойнхон» гэгчдийн талаар ярих нь их болж байлаа. Энэ бүх ярианаас Ирина тэднийг юухан хээхнээс болж алж талахаас буцахгүй айхтар сүрхий дээрэмчид юм байх гэж боддог болжээ.

	Чих тавин чагнахад нь салхинд мод исгэрэн шуугихаас өөр чимээ анир дуулдсангүй. «Үнэхээр ингэж бодогдсон хэрэг байлгүй» гэж бодоод сэтгэл нь бага зэрэг тайвширч, инээд нь хүрлээ. Амьтай биетэй «ойнхноос» ингэж айсандаа болоод Мариягийн сүнснээс айна гэдэг тэнэг зүйл болохыг ухаарлаа. Нойрны эм ууж оюун ухаанаа хордуулахын оронд доош бууж, хэн ч байхгүй байгааг магадлах нь дээр байв. Ирина ингэж их айдаг болсон өөрийгөө шоолонгуй инээмсэглээд, гэрийн зузаан торгон хувцсаа нөмөрч, янжуур чүдэнзээ аваад унтлагын өрөөнөөс гарлаа. Зам зуураа гэрэл гэгээнүүдийг асааж явав.

	Хоёрдугаар давхарт лав сэжигтэй зүйл мэдэгдсэнгүй. Харин сарны ёлгор гэрэлд ор нь эзэнгүй харагдаж байгаа Мариягийн унтлагын өрөөний үүдээр өнгөрөхдөө өөрийн эрхгүй цочив. Энэ бол агшин зуурын айдас байв. Сүнснээс айхаа больжээ. Янжуураа асаагаад, нэгдүгээр давхар луу ордог модон шатаар уруудав. Шатан дээрх гэрэл л асаалттай, доод давхрын том өрөөний тал хэсэг нь бараг харанхуй байлаа. Ингээд шатны сүүлчийн гишгүүрээс хөл салгангуут гэрлийн унтраалгыг эргүүлэв. Асааж унтрааж байхад тохиромжтой гэж түүнийг шат үүдний өрөө хоёрын завсар байрлуулжээ. Усан болор зүүлт чимэгтэй гэрэл цэлсхийн асан уудам цэлгэр тасалгааг өдөр шиг болгов. Гэрэл асахад гэнэт нэг хачин зүйлийг харсан Ирина айсандаа болоод зогтусав. Хэвтэрт орохынхоо өмнө зочид хүлээн авах өрөөний үүдийг сайтар хааж түгжсэнээ сайн санана. Яагаад гэвэл зочид хүлээн авах өрөө гадна талдаа хүн үсрээд орчиход төвөггүй намхан тагттай хэрэг л дээ.

	 

	 

	Гэтэл тэр үүд онгойчихсон байв.

	Цаад талд нь зочид хүлээн авах цэлгэр өрөө харлаж харагдлаа. Хөлийн чимээ гараад байх шиг байсан чинь хий бодол биш байжээ. Энэ хаалга өөрөө нээгдэж хаагдах ёсгүй, хэн нэг хүн орж иржээ.

	Мариягийн шарилыг дагалдан явсан сувилагч хүүхэн, аль эсвэл Борис ч юм уу, Костов ч юм уу, Софигоос хүрээд ирсэн байж мэднэ дээ хэмээн бодож өөрийгөө тайвшруулав. Үгүй, Борис, Костов хоёр Гамбургт яваа, сувилагч хүүхэн түлхүүргүй юм чинь гадаах хонх дарах ёстой. Ирина хэнээс ч, хаанаас ч тусламж гуйх аргагүйгээ ухаарлаа. Тамхины үйлдвэрийнхний өргөн ажил хаялт дарагдсаны дараагаар далд нууц байдалд орсон ажилчид яахаас, юу хийхээс ч буцахгүй болоод байгааг санаж айхын цаагуур айж эхлэв. Борисын хэрцгий ширүүн загнасны хариуд би өртөх ёстой юм гэж үү дээ? Яасан булай хэрэг вэ?.. Энэ байшингийн эзэд «ойнхныг» дээрэмчид гэж нэрлэж сурчихсан боловч тэд цөмөөрөө зэр зэвсэгтэй болж ууланд гарсан коммунистууд, тэгэхлээрээ дээрэмчид огт биш гэдгийг Ирина мэднэ. Тэд чухам ямар муу юм над хийх бол? Ямар ч муу юм хийхгүй. Гэтэл харин үл таних хүн ердийн нэг хулгайч луйварч байвал яана гэж бодоод дахин айж эхлэв. Ингээд гэнэт сэхээ орж, ингэж арчаагүй, зүгээр зогсож байдаг цаг биш гэж шийдлээ. Амьд явахын хүсэл, ааваас удам дамжсан зоримог хянуур чанар нь сэрэх шиг болов. Байр байдлыг цэгнэж, яавал зохих арга зам сүвэгчилж эхэллээ. Утасны аппаратад хүрэхэд хоёрхон алхмын зай байна. Ирина ингээд цаана нь нөгөө хорон санаат этгээд байвал сэжиг авхуулахгүйн тулд үүднээс нүд салгалгүйгээр сэмээрхэн гэтэж аппаратын дэргэд ирж чагнуурыг өргөлөө. Станцын дохио жонгинож дуулдав. Ирина эхний ганц тоог ч эргүүлж завдалгүй ухаан нь балартаж, чагнуураа алдлаа.

	Юун гэвэл онгойн харлаж байсан хаалганы цаанаас үл таних өндөр хүн ухасхийн гарч ирэв. Ийнхүү шууд дайрсанд нь Ирина алах нь гэж боджээ. Гэтэл харин алах гэж оролдсонгүй, утасны чагнуурыг шүүрэн авч байранд нь тавиад:

	— Та Борисын эхнэр үү? гэв.

	Танихгүй хүн тун ширүүн ширтэнэ. Ирина юу ч дуугарсангүй. Айсандаа болоод ам ангайх ч сөхөөгүй амьтай голтой хоёрын хооронд байв. Харин үл таних хүний байр байдал, ааш араншинд айгаад байхаар гойд юмгүйг сая ухаарлаа. Үрчийж үнгэгдсэн хэр нь аятайхан саарал костюмтай энэ хүн хүрэн бор царай тас хар нүдтэй, гялалзсан хар халимгаа толийтол самнажээ. Иринад энэ хүний зүс царайг хэдэн зуу дахин үзсэн юм шиг санагдавч хэн болохыг нь таньсангүй.

	Үл таних хүнийг:

	— Сэхээ орж үз. Чи надаас айгаад байх хэрэггүй гэхэд, Ирина ялимгүй сэхээ авч:

	— Та юун хүн бэ? гэв.

	Түүний нүүр царай, нүдний харц, уруул ам дахиад л тун танил юм шиг санагдсан боловч Ирина айсандаа болоод гадарлавал гадарлах байсан нэг зүйлийг даанч гадарласангүй.

	Үл таних хүн:

	— Чи яасан юманд дуртай хүн бэ?.. Иймээ тиймээ юм асууж шалгаагаад байлгүй, наад утсандаа дахин хүрэхгүй гэдгээ амла гэв.

	— Танд юу хэрэгтэй юм бэ?

	— Ухаантайхан л байж үз, өөр юу ч хэрэггүй... Хэрэг хийгээгүй учир айхгүй байж болно... Харин цэрэг, цагдаа орж ирээд миний талаар асуувал огт үзэж хараагүй гээд, шөнийн цагаар орон гэрээ нэгжүүлэхгүй гэж журамт эмэгтэйчүүлийн ёсоор эсэргүүцэх хэрэгтэй... Мэдсэн биз?.. Эс тэгвэл би арга буюу буудалцахад хүрч, хамгийн эхлээд мэдээж хэрэг толгойд чинь сум зоох болно шүү дээ...

	Ирина нүд цавчралгүй ширтэнэ. Үл таних хүн жаахан зэвүүцсэн янзтай, үл мэдэг инээмсэглэн хаш цагаан шүд яралзуулан хааш яашхан ярьж байлаа. Өндөр дух, шулуун хамар, жимбэгэр нарийхан уруултай хүрэн бор царай нь төгөлдөр, сайхан харагдана. Хүнхэр хархан хоёр нүдний нь шинжиж сорингуй харц хэнийхтэй ч адилхан юм бэ дээ? Ирина ийнхүү эргэцүүлэн бодсон хэр нь өөр нэг маш сайн таних хүний нь мөс шиг хүйтэн, зэвүүн зүс царайтай адил байгааг хараахан ухаарсангүй. Өмнө байж байгаа энэ хүн нөгөө тэр хүнээс хавьгүй зоригтой, сайхан харагдах учир тийнхүү тааж чадаагүй байж ч болох билээ. Дэлхий дахиныг эрх захиргаандаа оруулахын хэнээ тусаад хээл хахуульдах, хуурч мэхлэх, тонон дээрэмдэх муу арга бүхний амтыг авсан тэр хүний мөс шиг хүйтэн, мулгуу мунхаг байр байдал танихгүй энэ хүний нүүр царайд даанч үзэгдэхгүй агаад энэ бол дотоод гал цог нь нэвт гэрэлтсэн шулуун шударга, хийморьлог сайхан царай байлаа. Ирина гэнэт Бористой анх уулзсан шигээ сэтгэл хөдөлснөө мэдэв. Гэвч агшин зуурын энэ сэрэл түдэлгүй унтарлаа. Ингээд энэ хүн өргөн мөртэй, өндөр сайхан нуруутай, чийрэг бие бялдартай агаад эрээ цээргүй зоримог загнаж байгаагаараа л надад аятайхан харагдаж гэж бодоод инээмсэглэв.

	Танихгүй хүн халааснаасаа хөхөвтөр өнгө гялалзсан урт гэгчийн гар буу гаргаж:

	— Харж байгаа биз дээ. Юм хийхийнхээ өмнө юмыг сайн бодох хэрэгтэй гэж зөвлөе гэж сануулав.

	Ирина дахин инээмсэглэв. Айх нь гайгүй болж, энэ хүн бид хоёр ёстой л шөнийн сонирхолтой адал явдлын тухай өгүүлсэн зохиолын гол баатрууд шиг юм болж байх шив гэж бодлоо.

	Танихгүй хүн дурамжхан:

	— Чи юу гэж инээгээд байгаа юм бэ? гэв.

	Ирина бас л «чи» дээ хүрч:

	— Чиний аймхайг бодоод л инээж байна. Чамайг барьж өгөх хэрэг надад юу байх вэ дээ гэв.

	Танихгүй хүн инээж:

	— Өө тийм үү? Би чамд аятайхан харагдаж байна уу? гэнэ.

	— Тийм ээ, аятайхан харагдаж байна.

	— Арай түргэдэж байгаа юм биш биз дээ?

	— Би ер нь ийм түргэдүү хүн л дээ.

	— Чи юу хийдэг вэ?

	Ирина тун тайвнаар:

	— Би дүүгийн чинь нууц янаг гэв.

	Нөгөө хүний царай хувьсхийснээ тэр даруй тайван болохыг Ирина хурц гэрэлд алдалгүй ажжээ. Гэтэл сэтгэл уймарснаа дахин мэдэгдсэнгүй, ийнхүү үнэнээ хэлсэнд нь үнэхээр гайхсан янзтай хяламхийв.

	Ирина зочдын өрөөний үүдийг хамхиад, тамхины хэрэгсэл тавиастай жижиг ширээний цаана ирж суулаа. Гэрт өмсдөг зузаан торгон хувцасныхаа товчийг дутуу товчилсон агаад дотуурх унтлагын цамцны нь энгэр заам задгай учир цээжин бие нь бараг ил харагдана.

	Ингээд Павелыг:

	— Чи лав манай дүүгийн өндөр үнэ цэнтэй хүүхнүүдийн нэг биз дээ? гэхэд Ирина:

	— Тийм ээ хамгийн үнэтэй нь. Уур чинь хүрч байна уу гэв.

	— Уур ч хүрээгүй. Гэхдээ сайхан юм юу л байх вэ дээ.

	— Ойлгож байна. Нэр төрөө бодож байгаа хэрэг биз.

	— Тэгж байна!.. Ингэхэд харин үнэмлэхээ үзүүлээд орхи гэж гэнэт шаардав.

	— Тушааж байгаа хэрэг үү?

	— Тушаагаагүй, үнэн голоос гуйж байгаа болог л доо.

	— Миний үнэмлэх чамд ямар хэрэгтэй юм бэ?

	— Нэрийг чинь мэдэж авъя... Маргааш задгай амлаж, намайг сэргийлэхийнхэнтэй эвгүй байдалд ороход хүрвэл хэрэг болно. Жаахан болгоомжилж байгаа минь энэ.

	Ингээд тоглоом хийсэн янзтай инээмсэглэхэд нь хаш цагаан шүд нь ярайн харагдав.

	Иринаг хүйтнээр:

	— Үнэмлэхээ гээчихсэн. Харин гадаадад явдаг паспорт минь дээр бий гэхэд Павел:

	— Очиж үзнэ дээ гэв.

	Ирина ухасхийн босож, шат руу зүглэлээ. Павел урт хоёр хөлөө тааваар нь итгэлтэй зөөн тавьж араас нь тайван дагав. Шатаар өгсөж явахдаа эргэн тойрныг гайхан харна. Чийдэнгийн хурц гэрэлд хивс, гэрлийн гоёл зүүлт, толь шил болчихсон тохилог сайхан байрны юм болгон нүднээ тусна. Ингээд түүнийг:

	— Энэ байр чинийх гэсэн үг юм биз дээ? гэхэд Ирина:

	— Тийм ээ, ирсэн цагтаа эзэгнэдэг л юм гэв.

	— Хууль ёсны эхнэр нь юу ч хэлдэггүй хэрэг үү?

	— Талийгаач болчихсон юм чинь.

	— Талийгаач болчихсоон?.. Хэзээ тэр вэ?..

	— Тавхан хоногийн өмнө.

	— Хөөрхий чааваас!.. Дээдсийн ертөнцөд эмгэнэлт явдал бас л тохиолдох юм даа. Яагаад тэр вэ? гэсэн Павелын дуу нэг их сүйд болсон шинжгүй.

	— Удтал хүндээр өвчилж байгаад л тэр дээ.

	— Эцгийн нь үйлдсэн нүглийн лай биз.

	— Дуугаа тат!.. Үхсэн хүнийг бүү муул гэдэг үгийг мэддэггүй юү хэмээн Ирина зандрав.

	— Тийм нь ч тийм. Харин танайхны дээдсийн хэнийг нь хүндэтгэх, хэнийг нь хүндэтгэхгүй байхыг ялгахад хэцүүхэн л хэрэг дээ... Энэ чинь ёстой л чамдаа тохирсон бяцхан орд харш гэсэн үг байна шүү.

	— Хөлсний хүүхэнд тохирсон гэж хэлэх гээ юү.

	— Чи юм л бол уурлаж байх хүн юм.

	— Уурласан хүн алга!.. Хэнийг нь хүндэтгэх, хэнийг нь хүндэтгэх хэрэггүйг чинь хэлж өгье гэж бодсон юм.

	Ирина эргэж хараад инээв. Павел энэхүү харцыг нь нүд цавчилгүй тэсээд өнгөрөөлөө. Аанай бас итгэхгүй л байгааг нь Ирина ажиж мэдэв.

	— Хэлүүлэлтгүй, аяндаа тодорхой болно биз дээ.

	Тэр хоёр дээд давхарт гарч Иринагийн унтлагын өрөөнд оров. Энэ байшингийн хамгийн аятайхан, саруул том өрөө байлаа. Цонхнууд нь ой руу харсан, бяцхан хаалгаар халуун усны өрөө рүү ордог агаад тасалгааны гүнд өргөн ор тавьжээ. «Лориган» усны үнэр, ор дэвсгэр, гоё сайхан модон эдлэл, алтадмал хүрээтэй толь, элдэв хэрэгтэй хэрэггүй гоёл чимэг хараад дотор нь эвгүй болсон Павел ярвайв. Ирина цүнхнээс паспортаа гаргаж, тасалгааны дундах жижиг дугуй ширээн дээр хаяад:

	— Миний паспорт энэ дээ!.. гэв.

	Павел паспортыг авч аажим эргүүлж эхлэв. Хурц нүд нь гэрэл зураг дээр шууд туссанаа овог нэр, төрсөн он, сар, өдөр, мэргэжил гэсэн үгсийг гүйлгэн уншив. Хацрын нь арьс татавхийж, Ирина руу харснаа:

	— Чи чинь.., үгүй та чинь эмч хүн байсан хэрэг үү? гэв.

	— «Та» хэрэггүй, эхлээд л «чи би дээ» хүрсэн шүү дээ.

	— За яах вэ тийм болог, намайг уучилна биз гэж найдаж байна.

	— Яасан гэж тэр вэ?

	— Саяхны шал дэмий яриаг минь. Чамайг би тусгүй хүүхэн гэж андуурчээ.

	Хэн хэн нь дуугүй болов. Хэсэг болоод Ирина зүрх орж:

	— Чи андуурсан хэрэг биш ээ. Би бол үнэхээр дүүгийн чинь хөлсний хүүхэн гэв.

	Харин энэ үгийг нь ойшоогоогүй Павел паспортыг нь эргүүлж тойруулсаар л байв. Инээмсэглэж байснаа больж, хөмсөг атируулан:

	— Герман руу байсхийгээд л явдаг хүн байх нь ээ гэв.

	— Тийм ээ.

	— Тэгэхлээр чинь гестапо өөрийн хүн гэж үздэг хэрэг байх нь ээ дээ? гэхэд нь Ирина тайвнаар:

	— Юунаас болоод тэгж бодов? гэв.

	— Германчуудын зөвхөн өөрсдийн хүний үнэмлэх дээр дардаг ганц энэ тамгаар л. Тэгээд бас улигт Дитрих авгайн гарын үсэг ч байж байна.

	— Янз бүрийн паспортын учир холбогдол сайн мэддэг хүн юм байна даа... Наадах чинь зуун мянган левийн үнэтэй бөгөөд германы бичиг хэргийн газруудаар хөлөө хөштөл гүйх аюулаас гэтэлгэдэг гарын үсэг... Түүнээс гадна бас германы тамхины үйлдвэртэй холбоо сүлбээтэй бүх хүний паспорт дээр ийм тамга тэмдэг байдаг юм.

	— Энэ тамгыг чи тэгээд илүү ажил явдал удахгүйн тулд л дардаг юм гэж хэлэх гэж байгаа юм уу?

	— Өөр яах гэж дарах вэ? гэж Ирина өөдөөс нь гайхав.

	Павел юу ч хэлэлгүй, паспортыг нь ширээн дээр эгээж тавив. Бас л юм бодсон царайлна. Ирина надад бүүр ч итгэхээ больж байх шив дээ гэж бодоод гонсойв.

	Тэгээд Павелыг:

	— Доошоо орцгооё гэхэд нь:

	— Дураараа л бол гэв.

	Ингээд доошоо буугаад, цонх нь ой руу харсан хооллох өрөөнд орж ирлээ. Павел бүх цонхыг дэлгэж, тасалгааны гол гэрлийг унтраав. Хооллох өрөө одоо зочид хүлээн авдаг өрөөний гэрлээр бүдэг гэрэлтлээ.

	Сууцгааж, дуу шуугүй тамхи асаагаад Ирина:

	— Чи юм хум идсэн үү? гэв.

	— Идсэн. Хөргөгч дотроос хоршоо дэлгүүрт бараа нь ч харагддаггүй аятайхан юм хум олж, сайн идэж ууж авсан.

	— Ямар вэ дээ!.. Баян чинээлэг дүүтэй байна гэдэг бас ч хэрэгтэйг мэдэж авав уу? Балгамаар байна уу? гэхэд нь Павел:

	— Үгүй гэж татгалзав.

	— Би ч балгахаас буцахааргүй л байна шүү.

	Ирина шүүгээ рүү очиж баахан лонх нааш цааш нь болгож эхлэв. Тэр олон лонхтойгоос чухам алиныг нь шилж сонгохоо мэдэхгүй, нэр усыг нь уншин:

	— Ямарт дуртай вэ? Грек шарз, аньс, хар чавганы дармал, янз бүрийн дарс байна... Ингэхэд чи чинь Испани дарсанд л дуртай байж таарна шүү дээ!.. гэнэ.

	— Яагаад тэгж бодож байгаа юм бэ?

	— Чи чинь Испанид... иргэний дайны үеэр байсан хүн шүү дээ.

	— Хэн чамд ингэж хэлээ вэ?

	— Борис.

	— Чи чинь ер нь миний талаар зэгсэн их юм мэддэг хүн байх нь ээ дээ.

	— Ихдэх үү гэхээс биш багадахгүйгээр мэднэ гээд, Ирина инээв.

	Ингээд хоёр шилэн аяга, нэгэн франц дарс ширээн дээр авчирч тавив. Үе үе ирдэг Лихтенфельд хамаг испани дарсыг нь хоосолчихсон байжээ. Ирина нөгөө хүний санахаас өмнө өөрөө лонхны бөглөөг авч, итгэхгүй байгаад нь улам ч тунирхангуй, шилэн аяганд дарс хийгээд инээмсэглэж:

	— За, танилцсаных гээд ууцгаачих шив дээ! гэв.

	Павел аягатайд гар ч хүрсэнгүй:

	— Би уухгүй. Өнөөдөр ухаан санаа минь саруул байх ёстой өдөр гэв.

	Ирина уурлан:

	— Юу болоод тэр вэ? Аюул осол болж магадгүй гэж бодоод байна уу? гэнэ.

	— Тийм ээ, юмыг яаж мэдэх вэ.

	— Тайвширч үз. Гар буу чинь байдаг газраа л байж байгаа.

	Ингээд сулхан хөхөрлөө. Гол харламаар сэжиглээд итгэхгүй байгааг нь яаж ч чадахгүйгээ мэдээд, өрөөндөө очихоос доо гэж бодно. Харин хэргийн учир герман тамга, гарын үсэг болсон паспортаас өгсүүлээд өөр бусад олон зүйлд байгааг даанч ухаарсангүй. Гэнэт босоход нь Павел буутай халаас руугаа гар явуулж, ширүүнээр:

	— Чи хаачих нь вэ? гэв.

	— Өрөөндөө оръё.

	— Наанаа сууж бай!..

	— Юу болж байгаа хэрэг вэ?

	— Тушааж байна. Намайг явтал миний дэргэдээс холдож болохгүй.

	— Ай! хэмээн дуу алдсан Иринагийн хоолой чичирнэ.

	Павел харин ингэж халагласныг нь тоосон шинжгүй, утас руу очиж тас татав.

	Ирина хорссон янзтай:.

	— Дээр бас нэг бий. Очиж таслахгүй юу? гэхэд:

	— Сууж бай! гэж дахин тушаав.

	Ирина адарч:

	— Суухгүй! Буудвал бууд гээд, Бористой төстэй зантай юм байна шүү гэж бодон шат өөд зүглэв. Шатны гишгүүр дээр хөл зөөн тавих болгондоо ар зоо руугаа сум шигтгүүлдэг бол уу гэж зүрх шимширнэ. Павел харин миний тухай мэдэгдэхгүй шиг байна гэж ухаараад, тийм бол айлгаж сүрдүүлээд ч юу хийх вэ гэж бодов.

	Ирина хэзээ язааныхаараа уур нь хүрч, урам нь хугарсаар өрөөндөө орлоо. Аливааг эрмэлзээд ашиг олоогүй буюу аваад алдсан үедээ ингэдэг зантай билээ. Энэ удаад тэрээр зовуурьтай аятайхан хүсэл эрмэлзэл нь саяны эрийн цэвдэг хүйтэн муу санаатай мөргөлдөн бутарсанд харамсав. Уг хүсэл эрмэлзэл саяны эр, түүний ертөнцөд гомдон гонсойх сэтгэл төрүүлжээ. Сарны гэрэл цэлийтэл туссан, сэрүүхэн тасалгаа нь асар том бунхан мэт, түүн дээр өөрийн нь цохилохоо больсон зүрх авслагдсан юм шиг санагдана. Басамжлуулж доромжлууллаа гэж бодохоос өнгөрсөн бүх амьдралдаа уур нь хүрэвч яах ч чадалгүй дэмий бухимдана. Ингээд орон дээрээ тээн унаж, нүүрээ дэрэндээ наагаад гар хуруугаа хамаа намбаагүй хазлав. Бухимдахаа жаахан болиход аяархан уйлж эхлэв.

	Хэсэг хэвттэл нь үүд тогшиж:

	— Орж болох уу? гэх гэмшингүй дуу сонстов. Ирина шуудхан:

	— Болохгүй гэв.

	Үүд тогшоод салахгүй болохоор нь орон дээрээсээ өндийж, нулимсаа арчаад, хаалгаа завсар гарган ууртайгаар:

	— Юу гээд байгаа юм бэ? гэсэнд Павел:

	— Жаахан юм ярилцъя гэснээ, муу юм бодоод байж мэднэ хэмээн санаа авч: —Доошоо орцгооё гэв.

	— Би орохгүй. Ярих юм гүйцсэн.

	Уйлсандаа болоод хоёр нүд нь улайчихсан байгааг Павел гудмын гэрэлд ажаад:

	— Өөрөөр харилцах арга надад даанч алга байлаа шүү дээ. Би гэдэг хүн чинь цаг үргэлж сонор сэрэмжтэй байх ёстой хүн. Баригдвал тамлуулна. Тэгээд бас Борист ч тусгүй юм болж мэднэ гэж учирлав.

	Ирина гэнэт:

	— Борист ий?.. Борисын төлөө санаа чинь зовж байна гэж үү дээ? гэв.

	— Цаадах чинь муу ч сайн ч миний дүү болох хүн шүү дээ.

	Ирина хорсолтойгоор:

	— Дүү гэнэ ээ! Биш ээ! Цаадах чинь чиний дүү огт биш! Борис гэдэг чинь хорт могой, хэзээ нэг цагт чамайг хатгана гэв.

	Павел анхааралтайгаар харж:

	— Чи юундаа уйлаа вэ? гэв.

	— Би уйлаагүй.

	— Гар чинь цус болчихсон байх чинь.

	— Юун цус байх вэ дээ.

	Павел Иринаг тохойлдон гарыг нь алгуурхан өргөөд өрөвдсөн янзтай:

	— Мэдрэл чинь биш болжээ гэв.

	— Миний мэдрэл яагаа ч үгүй.

	— Тийм шиг байна!.. Энэ ертөнц чиний дотрыг цөлмөн хоосолж гүйцжээ.

	Ирина нусныхаа алчуураар гараа ороогоод, хаалга онгойлгож Павелыг оруулав. Павел дугуй ширээний цаадтайх сандалд суув. Ирина шургуулгаас ямар нэг юм авч залгив.

	— Чи юу хийж байна вэ?

	— Нойр хүрэхгүй болохоор нь эм ууж байна.

	Онгорхой цонхоор ойн зүгээс салхи улин шуугина. Саран саруул шөнийн тэнгэрт ганц онгоц хүнгэнэнэ. Бараан хар уулс, хад хавцлын дундаас улаан өнгийн пуужин дэгдэн хөөрөөд харваж байгаа од шиг дуу чимээгүй доошилж уулын хяр даван алга боллоо. Эргэн тойронд нэг л хачин нам жим, түгшүүртэй мэт.

	Павел дахин яриа эхэлж:

	— Ингэхэд би гэдэг хүн дүүгийнхээ сайн, муу хоёр нууц амрагийн алинтай нь уулзаад байгаагаа мэдээгүй л байна шүү дээ гэхэд нь Ирина:

	— Дүү чинь тийм завхай хүн ч биш шүү. Нууц амраг ганцхантай хүн гэв.

	Павел инээж:

	— Үнэхээр ингэж бодож байна уу? гэсэнд Ирина тоомсоргүй:

	— Тийм ээ гэв.

	— Олонтой байя ч гэсэн зав нь болдоггүй хэрэг байх л даа.

	— Зав байлаа ч гэсэн хүсэл байдаггүй байх... Хөрөнгө зөөр хураах, хүн амьтныг доромжлохоос өөр юм боддоггүй хүн.

	Павел хөмсөг хөдөлгөж, хэсэг зуур дуугүй сууснаа:

	— Зара гэж юу хийдэг, ямаршуу хүн байна вэ? гэв.

	— Германчуудын дотор орж худалдаа наймааны тагнуул хийдэг, тэгснээрээ ч Борисоос мөнгө шан авдаг хүн.

	— Сайхан хүүхэн үү?

	— Үлгэрийн дагина л гэсэн үг.

	— Ээж надад та хоёрын талаар бичдэг байсан юм... Харин би аль нь Зара, аль л Ирина нь юм бэ яаж мэдэх вэ дээ.

	— Бид хоёр бие биесээс ялгагдаад байх юмаар багахан хоёр л доо.

	— Энэ тухай больж үз!.. Ингэхэд чи манай дүүг юундаа болоод хорт могой гэдэг билээ.

	— Чиний төлөө хоромхон зуурын төдийд санаа зовсондоо л тэр.

	— Ердөө л хоромхон зуур уу даа?

	— Тийм ээ. Чи бол үүнээс илүү санаа зовох гавьяагүй хүн. Чи бол ширүүн дориун, юмны учир ойлгодоггүй амьтан байна гэхэд нь Павел инээмсэглэн:

	— Ширүүн дориун уу гэхээс биш, юмны учир ойлгодоггүй гэвэл ч арай юу бол. Тэгэхдээ бас чиний ой тойнд оромгүй олон янзын шалтгаанаар ийм ширүүн дориун болчихсон хэрэг л дээ гэв.

	Ирина энэ удаа юм хэлсэнгүй, догдлон хөдөлсөн сэтгэлээ тогтоон барьж байгаа нь илт харцаар Павелын хархан хоёр нүдийг ширтэнэ. Хүрэн бор царайтай энэ хүний хууз хар сахалд ганц ч ширхэг цагаан үс үл харагдана. Борисоос тав зургаа ах гэхэд залуухнаараа агаад нүүр царайны нь ерөнхий тэг аятайхан, зөв, илүү дутуу үрчлээ хорчлоогүй ажээ. Тачаангуй, эрэлхэг зоригтой, жаахан ширүүн боловч шулуун шударга, цайлган цагаан байдал нүүрэнд нь гэрэлтэнэ. Борис бол мөрөөр нь татахаар өндөр энэ эрийн өргөн мөр, чадмаг гар хөлийн нь хөдөлгөөн болгон муурынх шиг гавшгай шалмаг ажээ. Биеийн тамир хөөсөн сайхан эр, усанд сэлэхдээ ч юм уу, одон бөмбөг тоглохдоо гарамгай сайн хүн байлгүй гэж бодож болохоор боловч царай зүсийг нь цог жавхаатай болгосон гүн их ухаан санаа нь ерөнхийд л түүнийг тамирчнаас хавьгүй дээгүүр, цовоо сэргэлэн, биедээ эрэмшсэн, хад чулуу шиг хатуу, хатан зоригтой болгожээ. Харин тэгэхдээ Иринагийн анагаах ухааны тэнхимд хамт суралцаж байх үедээ мэддэг байсан тэр коммунистууд шиг явцуу, гөжүүд зангүй, биеэ гаргуунд гаргасан хүн огт биш байлаа. Тэдний нэг адил коммунист ч гэсэн өөр сургуулиар хүмүүжсэн, өөр маягийн бөгөөд юм болгоныг ухаан санаа захирсан, хий хоосон зөгнөл гэж байдаггүй алс холын асар уудам, чөлөөт ертөнцөөс ирсэн хүн байлаа. Энэ хүн бид хоёр арваад жилийн өмнө ингэж уулзсан сан бол миний хувьд Борис ч байхгүй, «Никотиан» пүүс ч байхгүй, фон Гайер ч байхгүй, өөр бусад өдий төдий хүнтэй уулзан учирч, шалиг завхай зугаа цэнгэл хөөж бие сэтгэлээ ингэж хоосон хөндий болгоогүй явах сан даа гэж Ирина бодож сууснаа, иймэрхүү сайн сайхан юм бодож нэгэнт өнгөрсөн өөрийгөө хий дэмий хуураад ч юу хийх вэ дээ хэмээн харамсан гуних зуураа:

	— Ээж чинь чамд тэгээд өөр юуны тухай бичдэг байсан бэ? гэж асуув.

	Тэгээд Павелыг тайвнаар:

	— Чамайг л их магтдаг байсан гэхэд:

	— Энэ тухай асуугаагүй байна гэв.

	— Тэгээд юун тухай асуусан юм бэ?

	— Ээж чинь Стефаны талаар юм бичдэг байсан юм бол уу, үгүй юү гэж л сонирхож байна:

	— Шоронд талийгаач болчихсон гэж бичсэн.

	— Ердөө л үү дээ?

	— Өөр юу гэж бичих ёстой байсан хэрэг вэ?

	— Стефаны яагаад баривчлагдсан, яаж үхсэн талаар чи бараг юу ч мэдэхгүй хүн байх нь ээ.

	Ирина ингээд жаахан тээнэгэлзэж байснаа ярилаа. Ингэхдээ ахан дүүс гэдсэндээ хөлөө хийлцсэн аймшигт явдлын талаар гэм буруутай ганц этгээдийг бус, харин тийм этгээдийг төрүүлсэн бөгөөд өөрөө ч мөн дотор нь амьдарч буй тэр ертөнцийг буруушаах мэт намуухан, тайван дуугаар ярьж байв. Яриагаа дуусгаад харахад нь Павел нээлттэй цонхоор харанхуй хар ойн зүг гөлрөн байлаа. Ирина дэргэд нь очиж мөрөн дээр нь гар тавиад:

	— Миний ярьсныг сонсов уу? Цаадхадаа өчүүхэн ч итгэж болохгүй!.. Чи энд ч гэсэн, Софигийн байранд ч гэсэн хоргодож байж болохгүй!.. Цаадах чинь чамайг хувьсгалаас айхдаа л хамгаалсан царайлж байгаа хэрэг. Харин байдал өөрөөр эргэвэл доор чинь гестапод барьж өгнө... Хамгийн муухай нь тэгээд цаадах чинь ямар ч бузар булай юм хийлээ гэсэн түүнийгээ ухаарахгүйгээр хүн гэв.

	Павел юу ч хэлсэнгүй. Хувьсгалт залуучуудын эвлэлийн гишүүн, борхон царайтай, галтай цогтой жаал дүүтэйгээ Аргентин руу явахдаа хамгийн сүүлчийн удаа уулзаж байснаа дурсан бодно. Мадридыг хамгаалан окопт хэвтэж байхад нь, Зөвлөлт Холбоот Улсын цэргийн сургагч нарын сургуульд суралцаж байхад нь хөөрхий дүү нь байн байн санагддаг байжээ. Ирина бөгтийсхийгээд нүүр өөд нь харах зуураа дуу шуугүй уй гашуу болж байгаагаа мэдэгдэхгүйг хичээж байхыг саран саруулд ажиж мэдлээ. Тэрээр уруулаа тас жимийсэн, хоёр нүдээ түргэн түргэн цавчилна. Харин тэгэхдээ хоёр нүднээс нь нулимс гараагүй харагдав. Ийм хүн уйлж чаддаггүй билээ.

	Энэ үеэр ойн зүгээс ууль шувуу юм уу гэлтэй ямар нэг гунигт дуу сонстов.

	Павел гэнэт:

	— Манай нөхөд ирж байна гээд, энэ оройн юм бүхнийг ор тас мартсан мэт үүд чиглэн яарлаа.

	Ирина гомдонгуй:

	— Эргэж ирэх үү? гэв.

	— Үгүй!.. Тэдэнтэй явна.

	Ирина уурлаж:

	— Чамаас хүн эргэж ирэх үү?.. Хэзээ нэгэн цагт эргэж ирэх үү? гэж асууж байна гэсэнд Павел хааш яаш.

	— Юмыг яаж мэдэх вэ!.. Тэмцэл юу ч болсон шувтраг гэв.

	Ирина энэхэн мөчид түүний хувьд юухан ч биш болоод байгаагаа, тэмцлээс өөр юу ч бодож санадаггүйг нь мэдээгүйгээ сая ухаарч гунин гутарлаа. Ингээд цонх руу очиж, зуслангийн байрны цаадах одон бөмбөг тоглодог чөлөө рүү харав. Одон бөмбөгний тор, хашлаганы ёроолоор ургасан шарилж саран саруулд бараантан сүүдэртэж харагдах агаад ойн зүгээс ойм, давирхайн үнэр шингэсэн чийг сэнгэнэнэ. Ууль дахин хоёр гурван удаа дуугарч зэвүүн энэ дуун нь нэг л эвгүй санагдав. Хэсэг азнаж байтал ой руу орж яваа Павелын сүүдэр бүүдгэнэж харагдлаа.

	Ирина цонхоо хаав. Унтмаар санагдлаа. Нойрны эм одоо л хэргээ бүтээж эхлэв бололтой.

	
V

	Павел хэрэгсэхээ байгаад удсан одон бөмбөгний талбайн хажуугаар өнгөрч зуслангийн байрыг нарст хэвгийгээс тусгаарласан ар талын тоосгон хэрэм тийш очиж үсрэн даваад түдэлгүй саран саруулд ч юу ч үзэгдэхээргүй битүү харанхуй ой руу орлоо. Хүнийхэрхүү сонстох уулийн хачин дуу дахин дахин гарахад Павел аяархан шиг хоёр удаа исгэрэв.

	Харанхуйгаас хэн нэг сөөнгөдүү хоолойтой хүн:

	— Нууц дохио!.. гэсэнд Павел хариуд нь:

	— Ес гэв.

	— Тавин дөрөв.

	Энэ үг хангалтгүй санагдсан бололтой хэд хэдэн хүн ширүүнээр:

	— Тегеран хаана байдаг бил ээ? гэж шалгаав.

	— Загасчдын хойг дээр.

	Танихгүй улс яахаа мэдэхгүй тээнэгэлзэж байгаа бололтой хэсэг зууртаа дуугарсангүй. Павел тэгэхэд нь тэсэж байж ядан:

	— Юу болцгоочхов оо?.. гэсэнд, цаанаас нь:

	— Наашаа ир гэв.

	Зогсож байсан газраас нь арваад алхам зайтайд нарсны завсар хоорондуур зай нь муудсан гар чийдэн ёлсхийн асаж, харанхуйд зурвас шар гэрэл зурайлаа. Павел гэрэл тийш явж очлоо. Тоссон улс нь түүний хэн болохыг мэдэхгүй, мэдэх ч ёсгүй байлаа. Тэд түүнийг ердөө л тосон авч, шуурхай ажиллагааны бүсийн штабт хүргэж ирэх үүрэгтэй билээ. Павел энд ирж байр байдалтай танилцаад, өмнөд Родопд ажиллаж, ЭАМ3-ийн улаан отрядуудтай үе үе нийлдэг тусгай бригад хүлээн авч даргалах ёстой байлаа. Хүнд хэцүү, хариуцлагатай энэ ажлыг нам Павелд итгэн хариуцуулжээ. Аль аль нь коммунистууд ч гэсэн грек, болгар хүмүүсийн үйл ажиллагааг зохицуулан нэгтгэнэ гэдэг бол хялбаргүй ажил байв. Хэн хэндээ үл итгэлцэх нь хоёр ард түмний хоорондын хэдэн зуун жилийн дайсагналын уршиг байлаа. Павел ямар бэрхшээл тосож байгааг ухаарсан боловч энэ талаар эргэцүүлэн хараахан бодоогүй явлаа.

	Зай нь муудсан чийдэн дахин нэг ёлсхийгээд унтрав. Эзэн хүн эцсийн жаахан эрчим хүчийг нь тун их хямгадан хайрладаг бололтой. Павел холоос бараг харагддаггүй цэнхэр гэрэлтэй, шинэхэн зайтай чийдэнгээ асаав. Тэгээд ажиглавал өмнөхөн талд нь ойм дунд хэдэн хүн гал нээхэд бэлэн хэвтэв. Тэдний бууны ам олон жижиг нүд хорсолтойёо ширтэх адил онийж харлана. Тэд санаандгүй дайрвал доор хаяж гурван тийшээ галлахаар тал дугуйран хэвтжээ.

	Гар чийдэнгийн эзэн Павелын нүүр өөд ёлгор гэрэл тусган:

	— Мөн үү? гэсэнд, эмэгтэй хүн:

	— Мөн байна!.. гэнэ.

	Павел тэгэхэд нь:

	— Чи намайг яаж таньдаг юм бэ? гэж сонирхсон боловч эмэгтэй хариу дуугарсангүй. Штаб өөрийг нь угтуулахаар дуу шуу цөөнтэй, дадлага туршлагатай хүмүүсээ явуулсныг ойлгосон Павел сэтгэл хангамжтай болов.

	Ингээд хэдэн үг шивнэлдэн солилцсоны дараа партизанууд өндийж, ар араасаа цувран эгц өндөрлөг өөд хөдөллөө. Нойтон, халтиргаатай хөвд дундуур мацна гэдэг газар ахихгүй бөгөөд хэцүүхэн аялал байлаа. Болгоомжилсон, эцэж ядарсан, сэтгэл санаа уруу дорой алин болоод ч тэр юм бэ, дор бүрийдээ дуу шуугүй явав. Хагас цаг хэртэй мацахад уулын оройн сүүдэр шувтарч балар харанхуй бага зэрэг сийрлээ. Нарсны мөчир хоорондуур мөнгөн сарны туяа нэвтэрч ядан бүрэг бараг байсан хэр нь Павел дагалдан яваа улсынхаа барааг ялгахтай болов. Гурван эр, нуруугаар намхан, хатангир туранхай хэр нь өлөгчин чоно шиг гавшгай шалмаг хөдөлгөөнтэй нэг хүүхэн нийт дөрвөн хүн байлаа. Эрэгтэй хүн шиг хувцас хунартай энэ хүүхнийг үс гэзгээр нь л ялгахаар ажээ.

	Гар чийдэнтэй хүн жижиг отрядыг тэргүүлэн уулын нарийхан жимээр дагуулах агаад явахад ч гайгүй, зуслангийн тосгоноос нэлээд холдсон учир хааны ордон харж хамгаалдаг нууцгай харуул манаан дээр яваад орчиж мэднэ гэж айхааргүй боллоо. Нарийхан жимийн хоёр хажуугаар хашаалан ургасан нарсны оройгоор нарийн цэнхэр зурвас харагддаг болж, жаахан гэрэл гэгээ оров. Ойд анир чимээгүй нам тайван агаад жихүүн агаарт өвс хөвд давирхайн үнэр сэнгэнэнэ.

	Павел эмэгтэйн араас хэдэн алхам зайтай явав. Үүр хаяарч бүгээн гэгээ ороход хүүхний хувцас хунар ялгарахтай болов. Ой модонд явахад зохилдсон өнгийн богино хүрэм, хуучин муу цэрэг өмд, хаймар ултай хагас түрийтэй шаахай өмссөн тэрээр өлөгчин чоно шиг сэмээрхэн, хөнгөн шалмаг явж харагдана. Нэгэн удаа толгой эргүүлэхэд нүүр царай нь хажуугаасаа цонхигор ёнхигордуу, нууцгай ажил амьдралтай хүн болгоных шиг хянуур болгоомжтой, насаар нэг ч залуу биш бололтой харагдав. Гар чийдэнтэй хүн гэнэт эргэж хараад:

	— Радио нэвтрүүлэг сонсов уу? хэмээн аяархан асуусан учир Павел сайн дуулсангүй.

	— Мичкин чамайг зөвлөлтийн албан мэдээ сонсов уу? гэж асууж байна хэмээн хүүхний тайлбарлахад Павел:

	— Үгүй. Ажилтай байсан гэв.

	Хүүхэн егөөдөнгүйгээр:

	— Ажилтай байхыг чинь ч харсан гэнэ.

	— Юу харсан хэрэг болж байна вэ?

	Павел хариу авсангүй өнгөрлөө. Хүүхэн нөхдөөсөө хоцорч, шаахайнхаа алдуурсан үдээсийг уяж эхлэв. Павел «адайрдуухан залуус байх нь ээ дээ!», гэхдээ үргэж цочсон өлсгөлөн араатан шиг уул хадаар ингэж тэнүүчилж яваа улс ийм ч байхаас яах вэ дээ, гэрэлтэй цонхны цаана Иринатай зэрэгцээд зогсож байхыг минь хараад л ийм ууртай уцаар яваа юм байлгүй, харсан үзсэн байлаа ч гэсэн ямар хамаа байна даа гэж бодов.

	Гэхдээ л нөхөд минь юу гэж бодох вэ гэхээс ичмээр. Урьд шөнө түүний санаа сэтгэл уймарч хачин болжээ. Ирина хувцас хунараа солих зав ч өгсөнгүй. Нөхдийнхөө дохиог сонсмогц аяныхаа хувцас хунарыг нөгөө л боодолтой хэвээр нь аваад гарчээ. Намын даалгаварт ингэж хааш яаш хандаж байсан удаагүй билээ. Стефаны амь үрэгдсэн явдал аймшигтай, үнэмшихэд хэцүү санагдана. Тэр хүүхэн сайн хүн болох гэж, паспорт дээрх гестапын сэжигтэй тамганаас анхаарлыг нь хөндийрүүлэх гэж ийм юм ярьсан байвал яана? Иринагийн үгэнд итгэж болохооргүй боловч Борисыг Павел хэзээ язааныхаараа үзэн ядаж эхлэв. Стефаны нас барсан тухайд дуулсан сонссон зүйлтэй нь, том дүүгийн нь байр байдалтай Иринагийн хэлсэн ярьсан аргагүй л тохирно. Борис багадаа нэг л хачин зожиг, ууртай, ямар ч муухай юм хийхээс буцахааргүй хорон муу санаа, хүйтэн дотортой хүүхэд байсан юм. Гэлээ ч гэсэн Стефанд тохиолдсон зүйл яагаад ч тэр юм бэ, байж болмооргүй бодогдов.

	Талийгаач болсон хөөрхий дүүгийн тухай ийнхүү гашуун бодолд дарагдан нэлээд хол явжээ. Ингээд Стефаны дүр бүдгэрч Ирина дахин бодогдов. Тийм сайхан хүүхэн харь нутагт ч хаана ч олж хараагүй санагдана. Санаа сэтгэл нь бузарлагдсан хэр нь үзэсгэлэн төгөлдөр нүүр царайд нь эрүүл саруул, эелдэг зөөлөн, энхрий сайхан агаад амьдарч байгаа ертөнцтэй нь эсрэг тэсрэг байр байдал мэдэгдэм. Павел түдэлгүй түүний паспорт дээрх тамга тэмдгийн тухай санаад уур нь хүрэв. Чам шиг хүүхнийг чөтгөр авч байвал таарна!.. Цонхны цаана зэрэгцээд зогсож байхыг минь нөхөд харчихсан байвал тун тоогүйеэ.

	Мичкин гэгч эр гараар нэг даллаад, огцом эргэж ганга өөд мацаж эхлэв. Эгц ганга өөд эцэж үхтлээ мацаж бүтэн цаг боллоо. Хаймар ултай шаахайтай нөгөө хүүхэн байсхийгээд л халтирч өвдгөөрөө дарж унах болгондоо өвдсөн бололтой ууртай дуу тавина. Павел гараа өгөхөөр нэг удаа эргэж очсон боловч хүүхэн туслуулах шинжгүй өөрөө өндийжээ. Дэцэдмэл жижиг гар буу хүзүүнээсээ оосорлож унжуулсан харагдах нь дээдсийн ертөнцийн дэгжин авхайчуул алтан цаг нарийхан гинжээр оосорлож унжуулсан юм шиг. Сэвх болсон жижигхэн нүүр царайг нь муухай ч гэмээргүй, хөөрхөн ч гэмээргүй агаад үе үе халтирч унасаар байгаад ууртай ярвагар болчхоогүй үедээ, бараг өнгөгүй цэхэр нүдний нь харц ийм хурц ширүүн биш сэн бол аятайхан ч гэж хэлэхэд болмоор ажээ.

	Хэдүүлээ хяр дээр сая нэг гарч айхтар хэцүү өндөр өөд мацсандаа амьсгаадан амсхийхээр суулаа. Ой шувтарч, одоо харахад тээр дор үлджээ. Эргэн тойрноосоо эгц өндөр хад цохиогоор хүрээлэгдсэн бөгөөд найдвартай хорго болохуйц хэсэгхэн цоорхойд амрахаар шийдэв. Өвс ногооны толгойн шөнийн шүүдэр арилаагүй нойтон чийгтэй байсан хэдий боловч Мичкин хуучин муу нэхий дээлээ дэлгэн хаяж дээр нь хэвтсэн даруйдаа буугаа барьсан хэвээр нойрслоо.

	Энэ бол хүдэр том биетэй, хүрэн улаан царайтай, сахал үсээ хусаагүй удсан бөгөөд хацар дээрээ шинэхэн шархтай тавиад насны эр байв. Дурсан шаахай, гэрийн цэмбэн өмд өмсжээ. Хоёр дахь нь ажилчин бололтой эр автомат буутай, цэрэг өмд, ноосон цамцтай агаад гар хуруу нь эвдэрч мойногшсон, нүүр царай нь ядрангуй хэр нь ухаалаг хүн байлаа. Гурав дахь нь залуухан бараг хүүхдээрээ, савхин гутал, цэрэг хувцастай, бодвоос хуарангаас боссон цэрэг байж таармаар агаад аанай бас автомат буу атгажээ. Нөгөө хүүхэн нэлээд зайдуу очиж, хамгаас илүү уурыг нь хүргэж явсан шаахайгаа засаж өмсөв.

	Бүүр гэрэл гэгээ орсон үе тул Павел хамт яваа улсынхаа нүүр царайг ажиглаж авлаа. Ямар үүрэг зорилготойгоо яриангүй сайн мэддэг бөгөөд нэг их онгирч хөөрдөг шинжгүй хал үзэж хашир суусан хатуужил тэсвэртэй коммунистууд бололтой. Хүүхний царайг харахад сэхээтэн баймаар боловч аанай ууртай хэвээр агаад юм ярьж байхтай манатай гэсэн байдал харваас илэрхий. Сахал үсэндээ баригдсан эр байдаг чинээгээрээ хурхирч, цэрэг залуу гутлаа дуу шуугүй тайлж, өсгийнхөө шархыг ажиглана. Павел цохионы дэргэд автоматаа тэврээд зогсож байгаа хүний дэргэд очиж явган суугаад, янжуур гаргаж сунгасан боловч тэр хүн авсангүй, цээж рүүгээ гараар заав. Уушги базаахгүй гэж байгаа бололтой.

	Тэр хүн тэгээд аяархан нь аргагүй:

	— Бид чамайг сонин сайхан их юм ярьж өгнө байх гэж бодож явна даа гэв.

	— Яагаад тэр вэ?

	— Лукан чамайг саяхан Зөвлөлт Холбоот Улсаас эргэж ирсэн хүн гэж надад ярьсан. Би энэ гуравтаа дарга нь санаатай хүн... Чамайг нүднийхээ цэцгий шиг хамгаалах хэрэгтэй гэж бидэнд даалгасан.

	Павел инээж:

	— Би тийм сүрхий амьтан биш ээ. Ажил үйл ямаршуу байна даа? гэж асуув.

	— Үзэлцэж л байна... Зэр зэвсэг муу, идэж уух юмаар ядуухан даа... Айхтар өвөл болсон... Таван нөхөд маань осгож, харангалж үхсэн.

	Павел хаг бүрхсэн хад асга өөд ширтэн байж:

	— Хааяагүй л хэцүүхэн байна. Өвлийн нүүр дахиад л үзэх болно байх гэв.

	— Хоёрдугаар фронт гэдгийг хүлээгээд байвал ч мэдэхгүй дээ.

	— Ямар ажилтай байсан бэ дээ?

	— Тамхины үйлдвэрт байсан. Алагдах ял аваад, аз болоход оргож дөнгөсөн юм даа.

	— Үнэхээр азтай хүн юм. Аль отрядад алба хаадаг вэ?

	— Станке Димитровын нэрэмжит отрядад.

	— Дарга чинь хэн байна вэ?

	— Динко.

	— Улс төрийн комиссар?

	— Шишко.

	— Хоёулыг нь дуулсан юм байна. Харин тэр Динко чинь ямар хүн бэ?

	Ажилчин жаахан тээнэгэлзэж байснаа:

	— Сайн гэв.

	— Чи нэг л итгэл муутайхан байх шиг чинь юу вэ?

	— Тийм ээ... тэгэхдээ би буруугаар бодож байж ч болох л доо.

	— Чамаас би намын хүний ёсоор асууж байна.

	— Ойлгож байна! Динко штабтай базаахгүй юм болсон. Лукан түүнийг эрх мэдлээ хэтрүүлсэн гэж зэмлээд байгаа юм. Намын шүүхээр шүүх байх.

	— Өө, тийм үү!

	— Тийм ээ... Нам дур зоргоороо загнахыг хэрхэвч зөвшөөрөхгүй. Динко улс төрийн комиссарын үгэнд оролгүй төмөр замын өртөө рүү дайрах тушаал өгсөн юм.

	— Тэгээд юу болсон хэрэг вэ?

	— Юу болох вэ дээ!.. Өртөөг пулемётын цэгүүд хамгаалсан байсан. Гурван нөхөд шал дэмий үрэгдсэн.

	— Динко өөрөө тактик бодож боловсруулсан юм байлгүй дээ?

	— Юуныхаа тактикийг боловсруулсан байх вэ дээ!.. гээд ажилчин эр жихүүрч нөмөрсөн хөнжлөө засаад:

	— Дурандахад нь өртөөний дэргэдэх тосгонд тамхины пүүсийн эзэн Моревын машин зогсож харагдаж л дээ... Ингээд л хөөрхий чинь Моревыг золигт гаргачих санаа төрөхгүй юү... Ямар хэрэг байна? Хэнийг ч үг хэлүүлээгүй юм... Ёстой л тэнэг зан гаргасан хэрэг.

	Павел давхийн цочсон боловч юу ч хэлсэнгүй, хаг хөвдөд баригдсан хад цохио ширтсэн хэвээр. Янжуурын ёзоорыг унтрааж чүдэнзний хоосон хайрцагт хийгээд халаас руугаа явуулав. Ул мөр үлдээхгүйн тулд юухан шуухан боловч хаях ёсгүй байлаа. Тэгээд бачимдуугаар:

	— Тэгээд яав аа? гэж лавлав.

	— Яах вэ дээ... Бид ухраад, Морев зүв зүгээр эв эрүүл давхиад л явчихсан.

	— Хэдийд болсон хэрэг вэ?

	— Сар шахмын өмнө дөө. Лукан Динког тэр доор нь тушаалаас нь буулгасан... Түүнээс хойш онц өөрчлөгдсөн юмгүй... Чиний юу гэхийг хүлээж байгаа байх л даа гэхэд нь Павел:

	— Динко аргагүй алдаа хийжээ гэв.

	— Комиссартай зөрөлдөж байхад нь би ч гэсэн хэлж үзсэн... «Хэн нэгэн худалдаачнаас болж хүмүүсээ баллаж мэднэ. Юу гэсэн үг вэ нөхөр дарга минь... Худалдаачдыг чинь бид янзлах үүрэгтэй улс биш... Хаашаа хамаагүй хандсан зүг болгондоо үсчинэ гэдэг таарахгүй зүйл... Юм мэдэхгүй жирийн ажилчин би л лав ингэж бодож байна...» гэтэл чинь урдаас сахилга бат алдлаа гэж загнаж, буудна барина гэж айлгасан... Дэндүү агсрах нь гэхээс биш, зоригтой эр. Зоригтой ч ухаантай ч хүү... Тэр талаар нь бол хэн ч маргах юм байхгүй.

	Павел юм хэлсэнгүй. Хэсэг болоод:

	— Энэ хүүхэн юу хийдэг хүн бэ? гэж асуув.

	— Өвчтэй шархтай хүмүүсийг эмчилж, соёл гэгээрлийн ажил эрхэлдэг юм. Их ч юм мэддэг хүн дээ... Лениний ном зохиолыг цээжээр мэддэг хүн.

	Павел инээмсэглэн:

	— Үг дуу тун цөөтэй хүн бололтой гэсэнд ажилчин хүн:

	— Жаахан тийм дээ. Ууртай байхад нь үзэгдэж харагдахгүй шиг л байхыг бодох хэрэгтэй гэнэ.

	— Хэн гэдэг нэртэй хүн бэ?

	— Варвара... Намын нууц нэр нь энэ шүү дээ.

	— Жинхэнэ нэр нь.

	— Мэдэхгүй. Болгар хүнтэй сууж байсан еврей хүүхэн.

	— Нөхөр нь хаана байдаг хэрэг вэ?

	— Манай отрядад байсан юм. Ноднин амь үрэгдсэн.

	Павел бодлогоширлоо. Энэ хүмүүсийн амьдрал яасан ширүүнээр эргэсэн хэрэг вэ!.. Эндэж алдвал эрүүгийн гэмт хэрэг үйлдсэнд тооцогдож, хэнд ч байх сул тал дутагдал гэж үзэгддэг атал өдөр тутмын тэмцэл, ийм хүнд бэрх амьдралд хэн хүнгүй үзүүлдэг хатан зориг, тэсвэр хатуужил нь ердийн нэг үүрэг хариуцлага гэж тооцогддог ажээ.

	Павел уулсын оройг ширтэн сууна. Өглөөний нарны анхны улаан шар туяанд ойр хавийн уулсын оргил хүрэн харлаж хөндий бүрхсэн цэнхэр манан тэнгисийн гүнээс цухуйх мэт шовойж ёрдойно. Хавцлын амар тайван байдлыг цочоохоор анир чимээгүй нам жим оргих агаад өмнө этгээдэд өндөр сарьдаг уулс адаг төгсгөлгүй үргэлжлэн бараантаж цаашлах тусмаа өнгө бүүдийн цэнхэртэж улмаар алсын хөх униарт ингэж замхарна. Сүрлэг өндөр уул аймшигтай боловч аюул осол тохиолдохгүй гэсэн итгэл найдвар төрүүлнэ. Будан манан татсан балар их ой хөвч, гүн ногоон хөндий, хад асган дунд орсон партизануудад хэн ч халдашгүй билээ. Эгзэгтэй газрыг нь олж зам сахисан ганц мэргэн буудагч хоёр зуугаад цагдааг карабин буугаар саатуулан зогсоож, замаа өөрчлөхөд хүргэдэг удаатай. Хад асгад хярсан ганц пулемётчин бүхэл бүтэн батальон цэргийг буцааж хөөнө. Партизаны тэмцэл өрнүүлэхэд ийм зохимжтой газар нутаг гэж хаана байх вэ. Уул хад гэдэг бол дайсан этгээдийн моторчилсон анги юу юуны тухгүй давхин ирж, санаандгүй бүслэн хүрээлж боогоод авчих вий гэж зовохоор цагаан талтай адил юм биш ээ. Гэлээ ч гэсэн бас өөр бусад саад бэрхшээл гэвэл бишгүй л дээ. Олон хоног нойр хоолгүй аялал хийх, өндөр эгц газар өөд цаг үргэлж мацах, чийгтэй нойтон хавчил хонгилоор орон гэр хийх, хүйтэн салхи жаварт хайрагдах хүн, хад чулуу шиг чийрэг биетэй байх хэрэгтэй. Павел зайдууханд эцэж ядарсандаа болоод толгой унжуулан сууж байгаа хүүхнийг өрөвдөнгүй хяламхийв. Цэрэг хувцастай залуу, тамир тэнхээ дорой ажилчин хоёрын байр байдал ч эгээ ялгаагүй хөөрхийлөлтэй харагдана. Хэн хэний нь нойр хачин их хүрч баймаар боловч цуварсан хөлс нь намжаагүй учир хэвтэхээ тэвчинэ. Хар багаасаа эндхийн мод хаданд өссөн бололтой. Мичкин л ганцаараа хүйтэн нойтныг юуханд ч бодсон шинжгүй дуг нойронд дарагджээ.

	Нар улам дээшилж эцэж ядарсан хэдэн хүн нөмөрт нь амарч буй эгц өндөр хад цохиог гэрэлтүүлэн гийгүүлэв. Өвсний толгойд шүүдрийн ус гялтганана.

	Ажилчин хүнийг:

	— Хөдөлцгөөх шив дээ гэхэд, нойтон өвсөнд хавдартай хөлөө үрж суусан залуу цэрэг:

	— Жаахан амарцгаая гэнэ.

	— Тэгвэл хэний манаагүй бээрээгээ гаргая... Зэгсэн даарчихсан байх чинь.

	Ажилчин хүн ингээд жихэрч, мөрөн дээрээ тохсон хөнжлийг нэг гараар барьж, нөгөө гараар автоматаа биедээ хавчсаар хажуу тийш далд оров. Павел хүүхэн рүү дөхөж очлоо. Цаадах нь толгой өндийлгөж, хүйтэн харцаар тосов. Павел инээмсэглэж:

	— Чи намайг яаж таньдаг юм бэ? гэж сонирхсонд эмэгтэй доогтой, хүйтнээр:

	— Чи чинь нэг үе ром хэл хөөж, уран зохиол оролддог байсан байх аа гэнэ.

	— Тийм ээ... Чи «Кристал» гуанзанд цуглардаг байсан хэдийн нэг болж байна уу?

	— Биш ээ!.. Тэд чинь өөрсдийгөө яруу найрагчид гэж өргөмжлөх хэнээ туссан улс байсан юм. Би арай тэгж хэнээрхдэггүй байсан.

	— Тийм ээ, тэгдэг үе байсан л юм.

	— Чи тэгэхэд дэмий шүлэг бичдэг байсан гэж хүүхнийг сануулахад, Павел:

	— Тэр ч бас тийм. Харин олиггүй өгүүллэг бичдэг хүүхнүүд ч тааралддаг л байсан гэв.

	— Тэд чинь харин даруухан улс байсан... Тэгэхэд чи чинь Смирненскийгээс4 илүү гараад Маяковскийн зэрэгт мөдхөн хүрнэ гэж онгирдог байснаа санаж байна уу? гэхэд нь Павел цайлган инээж:

	— Тэгж өөрийгөө аятайхан хуурдаг л байж. Ингэхэд чи юу хийдэг байсан байна аа? гэв.

	— Оёдолчноор ажиллаж, чөлөөт их сургуульд сурдаг байсан.

	— Бид хоёр танил байсан юм уу?

	— Нэгэн удаа ухуулга хийхээр Ючбунар луу цуг явсан.

	— Тэгээд л чи намайг таньдаг болчихсон хэрэг үү?

	— Үгүй!.. Өөр бусад зүйл ч одоо бодоход санаанд орж байна. Чи тэгэхэд их зоригтой, бидний дотроос дандаа л түрүүлж үг хэлдэг байсан. Толгой чинь тун түргэн, сайн ажилладаг байж билээ... Тиймдээ ч өнөөдөр ийм эрхэм чухал хүн болсон хэрэг байж. Тэргүй бол штаб чамайг угтуулах гэж дөрвийн дөрвөн хүн шөнөжин ингэж зовоохгүй байсан шүү дээ.

	— Энэ даалгавар чамд ноогдсон явдалд тун харамсаж байна.

	— Би ч гэсэн харамсаж байна. Тэр хүүхэнтэй ярьж дуусахыг чинь хүлээж байна гэдэг яршигтай байсан. Дохио өгөхийг сонсоогүй юм гэж үү дээ?

	— Сонсоогүй.

	— Хачин хэрэг байна даа.

	— Хачин юу байх вэ дээ... Тэр хүүхэн надад дүүгийн минь хэрхэн яагаад нас барсан тухай ярьсан юм.

	Еврей хүүхэн ёжтой инээмсэглэн:

	— Тэгвэл би андуурсан байж л дээ. Янаг амраг чинь л юм байх гэж бодсон шүү гэв.

	— Бусад нөхөд ингэж бодсон бол базаахгүй юм болж дээ.

	— Санаа зоволтгүй!.. Тэр хүүхнийг чинь Мичкин, бид хоёр л харсан... Бусад маань ойр үлдэж би ганцаараа тагнуулд гарсан юм.

	— Ер нь чи сайн тагнуулч бололтой.

	— Тэр ч харин гайгүй байх аа. Хэрэгцээгээр бага нь л би байхгүй юү дээ... Бүтэлгүй явдал тохиолдвол би л ганцаараа баригдана гэсэн үг.

	— Чи ч гэсэн даруухан зан гаргаж байх шив дээ... Ингэхэд хэний отрядад байдаг бил ээ?

	— Динкогийнхад.

	— Цаадах чинь юу болоод байгаа юм бэ дээ?

	— Барсыг гөлөг болгоод хувиргаж орхивол ямар байх вэ дээ, яг л тийм болоод байгаа юм... Луканы хийж байгаа ажил.

	— Би ч гэсэн Лукан шиг байх байсан.

	Хүүхэн харуулд зогссон ажилчин тийш эргэж харав.

	Нар бараг толгой дээр хүрч ирсэн боловч өвсний шүүдэр хатаагүй байлаа. Хөндийг бүрхсэн хөх цэнхэр манан хөшигрөн замхарч эхлээд, ойн зүгээс ойм, давирхайн үнэр сэнгэнэнэ. Цэрэг залуу, Мичкин хоёр дуг нойрсоно.

	— Чамд үүнээс өөр зэвсэг байхгүй юу? хэмээн Павелын асуухад, хүүхэн хүзүүнээсээ унжуулсан бяцхан гар буугаа духайн харав. Кинонд гардаг нууцгайгаар алах хороох даалгавартай улс л иймэрхүү буутай байдаг.

	— Өөр зэвсэг байхгүй гэж хүүхэн дурамжхан хариулав.

	— Чи үүнийгээ ёстой л нэг үнэт эрдэнэ шиг авч явдаг юм шив дээ.

	— Энэ шиг үнэтэй юм гэж юу байх вэ. Манайхны бараг дөрөвний нэг нь гар мухар шүү дээ.

	Павелыг бардам:

	— Мөдхөн зэр зэвсэгтэй болно гэхэд, хоосон амлаж байгаа биз дээ гэж бодсон бололтой дуугүй байснаа, гэнэт:

	— Тэгээд юу болсон бэ? гэж асуув.

	— Юу «тэгээд юу болсон бэ» гэж?

	— Ром хэл мэлний дараагаар?

	— Юу ч болсон юмгүй. Аргентинаас хөөгдөж, улмаар испанийн дайнд оролцсон.

	— Саяхан тэгээд Зөвлөлт Холбоот Улсаас ирсэн юм биз дээ?

	— Тийм ээ. Энэ талаар харин энэ тэр хүнд бувраад байсны хэрэггүй гэж Павелыг дурамж хэлэхэд Варвара уурлаж:

	— Хэн буврах гэсэн юм бэ? гэв.

	Ингээд хүүхэн ярвайсаар өндийв. Хэзээ ямагт хөнжил мөрөн дээрээ тохож явдаг ажилчин эр хаднаас бууж ирээд унтаж байсан цэрэг залууг нударч:

	— Сэр сэр гээд, хөнжлөө эвхэж эхлэв.

	Цэрэг залуу ч сэрж, Мичкинийг татаж чангаав. Мичкин муухай хашхиран буугаа шүүрэн авч босон харайв. Үүний нь харсан наадуул үхтлээ инээлдэв. Мичкин унтаж байгаад сэрэх болгондоо дандаа ингэж инээд хүргэж байдаг бололтой. Гурвуулаа, Варвара ч инээж хөхөрнө. Ийнхүү инээж хөхрөхөд цогтой хурц хоёр нүдэнд нь цовоо сэргэлэн харц тодров. Еврей нарыг хүйс тэмтэрч эхэлсэн тэр цагаас хүзүүндээ жижиг буу зүүх хүртлээ энэ хүүхэн ингэж л хөхөрдөг байсан биз ээ.

	Мичкин нөхдийнхөө инээлдэж шоолсонд дурамжхан байгаа бололтой тэрүүхэндээ нэг юм үглэнэ. Түдэлгүй ар араасаа зай барин цуварч жалга руу буулаа. Мичкин түрүүчийн хэвээр битүүлэн явж, жалгын ёроолд ороод, тэндээс гол даган дахин өгсөв. Уулын горхины хажуугаар үл мэдэгдэх жим хөтлөх агаад горхины урсгал унаж ширүүсэж, хад чулуу нь элбэгшинэ. Гэтэл жим шувтарч, Мичкин зогсоод, сөөнгө дуугаар:

	— Гутлаа тайлцгаагаад усаар яв! гэж тушаав. Хүн болгоны царай хачин болсон боловч хэн ч юу ч хэлсэнгүй. Партизаны хүрээ буудал холгүй болсон юм байж хэмээн Павел тааварлав. Хүрээ буудал руу хүрч ирсэн ямар ч ул мөр үлдээх ёсгүй биз. Боргилсон ширүүн урсгалтай гол сөргөн өгсөх хамгийн хэцүү зам эхэллээ. Голын ус мөс шиг хүйтэн агаад тогтвор муутай, халтиргаатай хад чулууны хоорондуур монтоохой загас, усны хавтгай хорхой гүйлдэнэ. Цэрэг залуу гараараа нэг монтоохой загас шүүрдэн авч цүнх рүүгээ хийж харагдав. Павел боодолтой хувцас хунараа сугандаа хавчуулчихсан шүдээ тас зуун туучиж явлаа. Мөс шиг хүйтэн усанд хөл хага ташин цэл хөх болж чимчигнэн байснаа түдэлгүй мэдээ алдан юун дээр ч гишгэсэн тоохоо болив. Ажилчин явсан эр тэрүүхэндээ ёолон дуу тавина. Варвара, цэрэг залуу хоёр хоцорчээ. Мичкин л ганцаараа юу ч болоогүй юм шиг хэнэггүй туучна. Тийнхүү арван хэдэн мөч хэртэй яваад, эргэн харж, түрүүчийнх шигээ чанга, сөөнгө хоолойгоор:

	— Гарцгаа! хэмээн командлав.

	Дараа дараагаараа уснаас гарч, наранд ээвэр газар сууцгааж гутлаа өмслөө. Павел Варвараг хайж ийш тийш харав. Тэрээр байдгаараа бээцийчихсэн, хөхөрсөн хөлөө үрлэн аяархан ёолж суулаа. Павел харин уурыг нь хүргэхийн нэмэр гэж бодоод ойртож очсонгүй.

	Ажилчин эр босож хөл нь өвдсөн учир ярвайн:

	— Хүрээ буудал холгүй болсон. Амраад ч юу хийх вэ гэнэ.

	Мичкин цааш газарчлан хөдлөв. Тэрээр гэнэт хажуу тийш эргэж, горхиноос нэлээд холдоод, хад чулуу, арц элбэгтэй ам өөд өгсөж эхлэв. Ой, мод нүцгэн газар хоёрын ялгааг хүн бүхэн сая биеэрээ мэдлээ. Ойд харанхуй бүрэнхий оргиж, чийг дааж байсан бол одоо наранд нүд гялбаж, хамаг бие халуун бүлээн оргино. Цэлмэг хөх тэнгэр цэлийж, хад асгын завсраас зэрлэг сарнай цэцэг багсайн харагдана. Цаст уулсын оргил алсад униартан цэнхэртэж, эргэн тойронд нь нам жим, саруул сайхан. Хамаг муу муухай юм, дарлал доромжлол хаана ч юм бэ, холын холд хоцорсон гэлтэй. Павелын дуулах дур хүрсэн боловч нөхдийгөө дургүйцэх байх гэж бодоод тэвчив. Тэгээд түүний:

	— Хүрээ буудал маань хаахна байна даа? гэхэд, ажилчин эр:

	— Одоохон тэр оноо дээр гарахад харагдана. Холоос бол харагдахгүй тун аятайхан газар шүү гэнэ.

	— Харуул манаа нь хаана байгаа юм бэ?

	— Харин нь... хааччихсан юм бол доо. Уг нь горхины эргийн тээр цохионы тэнд л байх ёстой юм сан.

	— Тэгээд яагаад тэнд байсангүй бэ?

	— Нөхөд маань хүрээ буудлаа өөр тийш нь шилжүүлсэн байх л даа.

	— Хянуур болгоомжтой явах хэрэгтэй.

	— Тийм шүү... хэмээн ажилчин эр зөвшөөрч, — Нэг отрядаас долоон хүн хорсон удаатай юм шүү... Хүрээ буудал руугаа буцаж явах замд нь фашистууд амдаж байсан байж л дээ гэж яриад, зэгсэн чанга дуугаар:

	— Мичкин минь чи харуул манаа харагдахгүй байгааг мэдэж байна уу? гэсэнд, цаадах нь ажил явдлаа андахгүй мэддэг хүний янзтайгаар ажиг ч үгүй:

	— Мэдэж л байна гэв.

	Тэрээр жаахан яваад хэсэг өндөр цохионы ёроолд очиж зогсон, нөхдөө даллав. Павел яарсаар явж очив. Эндээс нөгөө оноо алган дэр тавьсан юм шиг ил харагддаг ажээ. Нууцгайхан, тун тохиромжтой газар санагдах боловч хүрээ буудал байгаагийн ямар ч шинж тэмдэг мэдэгдсэнгүй. Оноо ойр хавийн хяр сэрвээ шиг огт хүн амьтангүй зэлүүд хоосон болжээ. Арцны бөөн бөөн иш энд тэнд бараантан харлаж, хатангир хэдэн нарс сэрвийж харагдах агаад бэл рүүгээ бүдүүрч олширсоор модны захтай залгажээ. Хэдүүл хойно хойноосоо цуварсаар хад цохионд хүрч, хүн амьтан ганц ч үлдээгүй хүрээ буудлын буурин дээр ирж гайхаш барагдан зогсоцгоолоо. Хүрээ буудлын ор буурийг огт мэдэгдэхгүй болтол нь цэвэрлэж янзалжээ. Тамир тэнхээ нь тасарсан Варвара өвсөн дунд сунаж уналаа.

	Павелыг:

	— Хүн ирж явна гэхэд, Мичкин:

	— Андон байна. Бидэнтэй холбоо бариулахаар үлдээж гэнэ.

	Нуруугаар намхан, сахал үсэндээ баригдсан агаад ханцуйгүй нэхий хантааз, цэрэг өмдтэй хүн дөхөж явлаа. Винтов буу, хоол хүнстэй цүнх мөрөвчилжээ. Явуут дундаа талх, бяслаг идэж харагдлаа.

	Мичкинийг:

	— Андон минь, сайн уу? Цаадуул чинь хаана байна вэ? гэхэд нөгөө эр хэнэггүй:

	— Агуйт руу очицгоосон. Явган цэргийн цуваа минометтой ирж яваа... Өнөөдөр эс гэхэд маргааш энд халуухан юм болох юм байх аа гэнэ.

	
VI

	Динко тун ч уруу дорой царайлна. Өршөөж хэрхэвч болшгүй алдаагаа өдөрт мянга дахин бодно. Буу зэвсгийг нь хурааж баривчилж хориогүй боловч тушаалаас нь огцруулсан. Шөнийн бор хоногт нөхдөөсөө зайдуу нарсны ёроолд хажуулна. Эргэн тойронд нь сар мэлтийж, өндөр уулс дуу шуугүй дүнсийнэ. Өдөрт бусдын нэгэн адил пулемётын байр байгуулж үхтлээ ядравч элдэв юм бодогдон унтах нойр нь хулждаг болжээ. Этгээд ертөнцөд уурссан ууртаа болж зайлшгүй үхлийн ам руу хөөж явуулсан нөхдийн нь дүр гомдсон харцаар зэмлэнгүй ширтээд байх шиг.

	Динко тэгэхэд Цагаан тэнгис талаас айсуй урт хар лимузин машиныг хармагц уур нь хүрч, дурандахад нь тэр машинаас заналт хүн нь гарч харагджээ. Уур нь бүүр шатаж, улмаар тэр хүнийг цааш харуулах тэнэг хүсэлд хөтлөгджээ. Яахлаараа тэгж хувийн өшөө хонзонд толгой мэдүүлчихдэг байна даа? Яахлаараа тэгж шилдэг сайн нөхдөө гарцаагүй үхэл рүү хөөж туудаг байна даа? Энэ хоёр асуултад өөрөө ч хариулж чадахгүй хэр нь дараагаар нь юу болсныг даан ч тодорхой санаж байлаа. Явуулсан хэдэн нөхдийн нь өөдөөс пулемёт, автоматын ширүүн галаар угтжээ. Германчууд агуулахуудыг хамгаалахаар бетондсон дот байгуулсан ажээ. Дайралт бүрмөсөн баларлаа. Ингээд отряд уул бараадахын үед Динко дурандаж агуулахын наад талбай дээр нөхдийнхөө хүүр харлан хэвтэж байгааг харжээ. Отрядаас гурван байлдагч хорогдлоо. Энэ чинь юу гэсэн үг вэ? Ийм хэргийг цагаатгаж яаж болох вэ?..

	Динко чухам ямар гэм хийснээ нэгэн шөнө эргэцүүлэн бодож хэвтсэнээ, хачин их айж аягүйрхэн, хамаг бие нь ямар нэг хүнд зүйлд бяц няц дарагдах шиг болов. Гэнэт аймаар зэвүүн санагдсан шөнийн анир чимээгүйд: «Чамд чинь бусдыг удирдах ажил хариуцуулж болохгүй хүн байжээ. Чи бол жинхэнэ коммунист биш байна» гэж зэмлэх дуу сонстоход, Динко: «Яагаад тэр вэ? Дайсныг цохь гэж надад тушаасан шүү дээ... Тэгэхлээр хэдийд, хаана цохих нь ямар хамаатай юм бэ? хэмээн өөрийгөө цагаатгах гэж оролдов. Үг зөрсөнд нь уурссан нам: «Эргэн тойронд нь пулемёт зоосон тэр өртөө рүү дайрах тушаал хэн ч чамд өгөөгүй... Өштэй хонзонтой хүнээ хороох гэж дур зоргоороо загнасан байна. Тэр бол ард түмний дайсан, өөдгүй этгээд мөн боловч чи атаа жөтөө, азгүй хайр сэтгэлийнхээ хор шард автаад тийм хэрэг үйлдсэн. Коммунист хүн тэгдэггүй юм. Чи бол өөрийн өштэй ганц нэг хүнтэй бус, харин хүн ардын санаа сэтгэл бузарлагч бүхэл бүтэн нэг системтэй тулалдах үүрэгтэй хүн» хэмээн зэмлэв.

	Улам бүр гэмээ гэмшин, бухимдан тарчлахын нь хэрээр уг дуу тасалдан зогсов. Алтан амиа алдсан нөхдөө бодохоос амьсгал нь давхцан хоолой дээр нь бөөн хар юм ирж таглан боох шахна. Динко өөрийн эрхгүй хүржигнэтэл санаа алдаж хэвтэв. Харин өөрөө амьд мэнд үлдсэн гэж бодоход бүүр ч аймшигтай. Азаар амьд гарсан хэрэг үү?.. Үгүй, тийм биш. Сүүл барьж үлдсэндээ л тэр. Урьд өмнөх бүх тулалдаанд амь үрэгдвэл үрэгдэхээр нөхдөө хошуучилж явдаг байсан бол энэ удаа харин амьд үлдэж өш хонзонтой тэр хүнээ өөрийн гараар цааш харуулахын тулд цементтэй шуудайнуудын ар талд орж хоргодсон шүү дээ. Даргынхаа тийнхүү их болгоомжилж байгааг харсан нөхөд нь ч гайхсан. Тэр өдрийн үйлдсэн хамаг зүйл нь ингээд бодоход тун аймшигтай, бузар булай санагдлаа.

	Эргэцүүлэн бодоод байхад ер нь л амьд явах хэрэггүй болсон мэт. Нүглээ арилгах нэг арга байгаа юм байна шүү гэж бодоход дотор нь жаахан онгойх шиг. Бүс рүүгээ гар явуулж биеэс огт салгадаггүй холын тусгалт том буугаа тэмтрэв. Ганцхан сум гарздахад л хамаг нүгэл арилах нь тэр. Тэгтэл нам, олон мянган хүний захирангуй дуу дахин сонстож «Битгий тэнэгэр!.. Амь нас чинь аль хэдийнээ миний мэдлийнх болсон болохоор яахыгаа би л шийднэ» гэв.

	 

	 

	Партизануудад тусалдаг нутгийн хүн ард гэсгээн цээрлүүлэгчдийн отрядыг буруу замаар оруулж, төөрүүлсэн учир хоёр өдөр юу ч болсонгүй, партизанууд Агуйтын орчимд хүрээ буудлаа тохитой тухтай төвхнүүлэв.

	Павел шалавхан Лилатай уулзах юм сан гэж хүсэж байсан боловч Лила тусгай даалгавар аваад шуурхай бүсээс гарч явсан байлаа. Уулзалгүй арван хоёр жил болжээ. Энэ хугацаанд эх нутгаа санан уйтгарласан үедээ, адил төстэй эмэгтэй харагдах болгонд Павел түүнийг дурсан боддог байлаа. Тийнхүү Лилаг дурсан бодсон үедээ уйтгар гунигт дарагдаж, толгой өөд татах завгүй их ажил, тэмцлээр дүүрэн эрмүүн амьдралд нь ямар нэг юм дутагдаад байх шиг, аливаа аюул ослоос авран хамгаалж ирсэн хувь заяа нь Лилатай уулзуулалгүй саад хийгээд байгаа юм шиг санагддаг байжээ. Энэ бүсгүй сэтгэлийг нь ямар нэг гүн гүнзгий, тийм гэхийн аргагүй хүчтэй зүйлээр соронзон адил татна. Хориглолтын суваг руу сум зөөж баатрын ёсоор амь алддаг байсан хархан нүд, борхон царайт испанийн ажилчин хүүхнүүдийг харж л явлаа. Ой хөвчид аж үйлдвэр сүндэрлүүлэн босгож, авхаалж хиймориороо бахархах сэтгэл төрүүлэгч зөвлөлтийн цэнхэрхэн нүдэт, чийрэг, залуу, хавар шиг ариун сайхан охидыг хардаг л байлаа. Газар газрын гавшгай, ажилсаг сайхан хүүхнүүдийг ч харж л явлаа. Гэлээ ч гэсэн тэдний аль нь ч Лилагийн гэгээн дүрийг бүдгэрүүлдэггүй байжээ. Үүний шалтгаан Лилагийн ариун нандин, онгон хайр сэтгэлийн зэрэгцээгээр өөр нэгэн зүйлд оршмуй. Лилагийн биед төрөлх нутгийн нь санаа сэтгэлээс хэзээд салдаггүй сайн сайхан бүхэн шингэсэн болоод ийнхүү хүн хүнээс гойд илүү санагддагийн учрыг Павел яваандаа ухаарсан хэрэг. Улаан ягаахан уруул дээр нь үнсэн озууштайгаас гадна төрөлх хэл яриа сонстоно гэж бодохоос энхрий дотно агаад өнгөлөг бор үзэмж хөөрхөн царайд нь өмнөд нутгийн үзэсгэлэнт байгаль тольдох адил билээ. Болгарын нарийн нандин зан заншил шингээсний дээр жирийн ард түмний дундаас гаралтай бүсгүйн үнэхээр эелдэг сайхан сэтгэлтэй. Юм болгон, намуухан сайхан орой, төрсөн тосгоны нь үүрийн өмнөх эрүүл саруул уур амьсгал, ижил дасал болсон зан заншил, ёс горим гэх мэтийн тэмцэлд холбогдолгүй энэ тэр олон зүйл Лилатай хэлхээ холбоотой санагдана. Нэг үгээр хэлэхэд Лила бол Эх орон гэсэн үг байлаа.

	Зөвлөлт Холбоот Улсад өөр өөр сургуульд хуваарилагдаж, сургууль төгсөөд өөр өөр газар ажилд томилогдсон учир Павел түүнтэй уулзаж чадаагүй яваа билээ. Гэхдээ харин гадаадад уулзсан болгар хүмүүс Лилагийн ажил үйлс амжилттай сайн байгаа талаар дор бүрийдээ л ярьдаг байжээ. Тийнхүү хүмүүсийн амнаас сураг сонссоор Павел түүнийг нас бие нэгэнт гүйцсэн, жаахан зөрүүд, ширүүн зантай боловч намын ажлын лут их туршлага суусан бүсгүй болсон байх хэмээн дүрслэн боддог болжээ. Тийн бодох үедээ урьдынхаа хэвээр хөөрхөн байгаа бол уу, ямар бол? гэж өөрөө өөрөөсөө асууна. Нууцгай ажил амьдрал, хүнд хүчир тэмцэл үзэмж төгөлдөр царайд нь үрчлээ хорчлоо суулгасан байж болох л доо. Болгартаа буцаад дөрвөн жил болж байна... Хүн цэцэг хоёр өнгө зүс алдан гандах тавилантай юм хойно доо. Лилаг байдгаараа таргалчихсан, аль эсвэл арьс яс хоёр болтлоо турчихсан байхад Павел гайхахгүй. Харин ямар ч болсон байлаа гэхэд Лилаг хүсэн мөрөөдсөөр яваа хэзээ язааны нь гүн гүнзгий, халуун хайр сэтгэлд нь нөлөөлөхөөргүй билээ.

	Павел эхний хэдэн оройг Лукан, дэлхийн анхдугаар дайны үеийн коммунист хошууч хоёртой юм ярилцаж өнгөрөөлөө. Партизаны штабын удирдагч энэ хоёр хүн байр байдал, хүмүүсийнхээ талаар Павелд ярьж танилцуулав. Лукан, шал өөр хүн болжээ. Зүүний явцуурах үзэл ягштал баримталдаг тэр хүн энэ удаа эсрэг хүнээ өнгөрснийг минь сөхөж өөлөөд гоочлоод байх биз гэж хар муу санасан шинжгүй цайлган цагаан сэтгэлийн үүднээс халуун дотно угтжээ. Санасан бодсон нь ч ёсоороо болж, харилцан бас биесийг ойлгох нөхөрсөг харилцаа тогтлоо. Урьд өмнөх дайсагналын ул мөрийг нам шүүрдэн цэвэрлэжээ.

	Хошууч бол партизаны хүнд хэцүү амьдралд хутгалдсан хүн гэхэд ажил хийдэг нас хэтэрсэн ариг нямбай эр гэлтэй. Нуруугаар намхан, бие туранхай, өргөн духтай, буурал сууж яваа энэ хүн босогчдын отряд нэг бус удаа толгойлж явсан билээ. Цэрэг өмд, тахтай гутал, өндөр даргар захтай хуучин хийцийн дарга хүрэм өмсөнө. Энэ хүнийг эгнээнээсээ хөөн зайлуулж, эчнээгээр алах ял заасан хаант төрийн армийн дарга нар ийм хүрэм дээр хэд хэдэн тоонолжтой погоон зүүдэг билээ. Хошуучийн хүрмийг эгч нь хадгалж байгаад өгчээ. Хэрэг тохиолдсон тухайд нь хилийн чанадад дүрвээд гарчих овсгоотой төрсөн энэ хүн хоёр ч удаагийн хувьсгалд оролцож явжээ. Улаан Армийн байлдааны арга туршлага судалсны хэрэг юу билээ ухаалаг тактик чөлөөтэй боловсруулдаг хүн. Харин тэгэхэд цэргийн сургуулийн хоол хамт хороож, хаант засгийн армийн генералуудын зэрэгт хүрсэн нөгөөдүүлийн олон зуун жилийн хууль дүрэмд тас баригдаж ирсэн байлдааны арга ухаан өмхрөн нурж эхэлжээ. Иймээс ч хошуучийн Лукантай хамтран боловсруулсан байлдааны ажиллагаа тэр генералуудыг нэг бус удаа мэл гайхуулж цэл хөхрүүлнэ. Хошуучийн гойд нэг чанар бол тун ялихгүй гэмээр юм болгонд нарийн хандана. Хувийн нь хогшил дотор жижиг бичиг томруулах шил, сахлын тонгорог хурцлах машин, одон орны судлалын сурах бичиг, логарифмын шугам зэрэг хачин сонин зүйл явдаг.

	Павел нөхдөдөө Төв Хороо, Партизаны ерөнхий штабаас ямар үүрэг даалгавартай ирснээ яриад, Эх орны фронтын талаар шинэ сонин юм сонсгож, Блажег цаазаар хороох өдөр хойшилсон тухай баярт мэдээ дуулгалаа. Сар мэлтийсэн хүйтэн шөнө гурвуулаа отрядын штаб байрласан агуйн өмнөх цоорхойд орой болтол сууж ийнхүү ярилцав.

	Нэгэн орой Луканыг:

	— Англичуудтай уулзахаар очих үедээ тун болгоомжлох хэрэгтэй. Грек тагнуулууд нь хаана нэгтэйд отож байгаад буудаж болзошгүй шүү гэж захихад Павел:

	— Бодож явъя гэв.

	— Англичуудтай өөрсөдтэй нь л улаан нүүрээр учирч, тэгэхдээ манай хүмүүсээр хүргүүлж ирэхийг зөвшөөрвөл хэлэлцэж ярилцах хэрэгтэй... Энэ тухайд буулт хийж хэрхэвч болохгүй! гэхэд нь Павел:

	— Англичууд зөвшөөрөхгүй байж мэднэ. Грекийн коммунистууд дагалдаж ирвэл ч аюул юу байх вэ дээ гэв.

	Лукан толгой сэгсэрч, шогшроод:

	— Тийм биш ээ!.. Грекийн партизаны отрядын аль нь цагааныхан, аль нь улааныхан гэдэг нь одоогоор бидэнд тодорхой мэдэгдээгүй байгаа шүү дээ гэнэ.

	— Эхлээд энэ талаар тодорхой мэдэх хэрэгтэй!

	— Чухам үүнд чинь л хамаг учир байгаа юм, нөхөр Морев минь!.. Үүнийг чинь мэдэх гэж бид таван тагнуулчаасаа хагацаад байна.

	— Зэр зэвсэг ийм муутай бид зэр зэвсэгтэй болох ялимгүй боломжийг ч гэсэн алдаж таарахгүй... Би өөрийн биеэр английн зааварлагч нартай холбоо тогтоох гэж оролдоод үзье л дээ гэхэд нь Лукан;

	— Миний бодоход англичууд одоохондоо бидэнд зэр зэвсгээр туслах нь юу л бол доо. Цаадуул чинь биднийг маллаж, цаг хожих санаатай байгаа улс. Жишээлэхэд зэр зэвсэг авчрах онгоц хүлээж авах талбай бэлтгэж түүдэг ноцоо гэсэн нь юу болсон гэж бодож байна вэ? Шөнөжингөө гал түлээд хоноход онгоцны дуу ч дуулдаагүй өнгөрсөн!.. Нэгдүгээр сард Беласиц уулын хярд нэг газар зааж, тэнд өөрийнхөө зэвсгийн агуулахыг бий гэсэн... Тэр дорхноо нь хэдэн улс томилоод явуулчихсан чинь арваад хоног цасан шуурган дундуур дэмий тэнээд, хоёр нь амь нас алдаж, нэг нь хөлдөөд ирсэн. Тэр газар нь зэр зэвсэг ч байхгүй, хүн амьтан ч байхгүй байсан!.. Английн зааварлагчид гэдэг чинь тийм л улс даа!.. Сүүлдээ бүр шулуухан болзол тулгадаг болсон. «Манай тагнуулуудыг байлгах юм бол зэр зэвсэг өгнө...» гэх нь холгүй болоод байна. Энэ нь чухам юу гэсэн үг вэ, мэдэж байгаа биз дээ? гэв.

	Павел бодлогошрон:

	— Мэдэж байна!.. Эх орны фронтыг сонирхдог болоод байгаа ардчилсан үзэлтнүүдийн тактик ч ижил төстэй бололтой гэхэд нь Лукан ууртайгаар:

	— Яах нь вэ гэж янз үзэж л байна!.. Тагнаж байгаа нь тэр! гэв.

	— Тагнаж л байг!.. Тагнаад тагнаад тэд өөрсдийнхөө үнэн нүүр царайг л харуулахаас цааш юмгүй. Чухам хэн ямар улс болохыг нь мэдэж авч байвал бидэнд хэрэг болно... Хянуур хашир, аргатай ухаантай байна гэдэг бол муугүй зэвсэг... Ийм зэвсгийг бид ашиглах ёстой.

	Ингээд Лукан:

	— Хаана уулзах хэрэг вэ? гэж асуув.

	— Чамкори дахь манай дүүгийн зусланд.

	— Ямар улс очих вэ?

	— Эх орны фронтын нөхөр, «Илт эсэргүүцэгчид» гэгчид... Ямар ч аюул байхгүй... Олигтойхон нэг тэмтрээд үзэхэд илүүдэх юм бидэнд юу байх вэ дээ.

	— «Илт эсэргүүцэгчид» нөхдийг маань германчуудад бариад өгчих юм биш байгаа даа!

	— Одоохондоо өөрсдөд нь ашиггүй болохоор тэгэхгүй. Толгойлогчид нь Эх орны фронт эвлэрсэн хойно англичуудын дэмжлэгтэйгээр амархан эмээллээд мордчихож болох номхон морь гэж бодож байгаа юм... Тийм морьгүй бол ард түмнийг эрхэндээ оруулах хэцүү гэж муу санаалж байна.

	Хэн хэн нь дуугүй болов. Эргэн тойронд сарны гэрэл тусаж ой мод, хад асга харлаж бараантан, салхи үе үе сэвэлзэнэ.

	— Хошууч хаачаа вэ? гэж Павел ам нээв.

	— Хэвтэж дугхийхээр явсан биз дээ... Бид хоёрын урьдынхаа юм ярилцахад саад хийгээд юу хийх вэ гэж бодсон ч байж магадгүй.

	Павел инээмсэглэн:

	— Урьдын юм юугаа ярилцаад байх вэ дээ. Би огт бодохоо больсон шүү гэхэд, Лукан аяархан:

	— Би бодоод л явдаг! Олон зүйлийн хувьд та нарынх зөв байсныг одоо л нэг ухаарч байна... Хөөрхий муу Блаже!.. Намаас хөөх хэрэгтэй гэж би л Лилагаас шаардсан юм... Одоо түүнийг аварч чадахгүй бол миний хувьд тун ч хэцүү болно гэж ярихад нь Павел:

	— Оргуулах талаар одоохон арга зам бодох хэрэгтэй гэв.

	— Хошууч бодох нь бодсон... Хорихын харуул манааны дотор манайхан бий...

	Лукан дуугаа улам аяархан болгож:

	— Нөхөр Морев минь, ингэхэд би нэг зүйлд их гайхах юм. Блаже, та нартай ам хэлээ ололцож болдог л доо. Гэтэл Лилатай ер үгүй шүү. Байсхийгээд л зөрөх нь тэр... гэж ярив.

	— Хэн хэнийгээ явцуу үзэлтэй гэж хардаж сэрддэг хэвээрээ болохоор л тэр

	— Тийм дээ!.. Бид ер нь хэн хэнийхээ урьд өмнөх алдааг уучилж чадахгүй улс гэхэд нь Павел:

	— Санаагаа бүү зовоо! Та нарын хожим хойно хийж гүйцэтгэсэн бүхэн тэр алдааг чинь бүрэн цагаатгасан гэв.

	Дахиад хэн хэн нь дуугүй болж, хувь хувийнхаа өнгөрсөн амьдралыг бодож эхлэв. Хэн хэн нь өөр өөр юм бодож байсаар гэнэт Павелын:

	— Лилатай уулзаагүй арван хоёр жил гаруйн нүүр үзлээ.. Ямаршуу болсон бэ дээ? гэхэд нь, ямар ч үр ашиггүй тушаал шийдвэр гаргаж намын байгууллагын ажил баллаж байсан буруугаа гэмшиж суусан Лукан цочиж:

	— Маргааш л харна даа гээд, үл мэдэг инээмсэглэв.

	 

	 

	Варвара үүрээр үе мөч нь янгинаж өвдөөд, яагаа ч үгүй байхад сэрчихдэг болжээ. Цорын ганц хучлага цэрэг хөнжил нь шөнийн шүүдэрт цохигдоод, даарахын эрхэнд дагжин чичирч хэвтсээр босохоос өөр аргагүй болно.

	Нэгэн удаа сэрсэн сэрээгүй хоёрын хооронд, дорно зүгээс үл мэдэг цайрах тэнгэрийн хаяа ширтэн хэсэг зуур хэвтэв. Эргэн тойронд нарсны мөчир сэрчигнэн шуугьж, дээр нь од мичид жирвэлзэж байсан цаг. Варвара нойроо сэргэхэд намын ажил төрлөө бодож эхлэв.

	Энэ бол өнгө зүс алдаж яваа эмэгтэй байлаа. Амьдралын нь арван таван жил аз жаргалын гэрэл гэгээгүй харанхуй бүрэнхийд өнгөрчээ. Давхар хорсол занал өвөрлөдөг хуучин ертөнцийг үнэн голоос үзэн ядна. Еврей хүн болохоор нь цагдаагийн тагнуул төлөөлөгчид бүр ч хэрцгийгээр нүдэж жанчдаг байлаа. Ядуу еврейн гэр бүлд төрсөн Варвара их сургууль төгсөөд арай чамай гэж амиа тэжээх болсон тэр цагаас эхлээд нууц тэмцлийн ажилд толгой өөд татахгүй оржээ. Баяр баясгалантай өнгөрүүлсэн өдөр бараг үгүй билээ. Амьдралдаа нэгэн хүнтэй учирч, хөндий хүйтэн холбоотой болсон боловч тэр хүн нь жил хагасын өмнө алагджээ. Тэр бол хайр сэтгэлийн холбоо бус, харин хоёр коммунист хүний харилцан итгэлцсэн итгэл, үзүүр нэгэн санаа бодлын холбоо байжээ.

	Варвара өнөө маргаашийнхаа үүрэг хариуцлагын талаар эргэцүүлэн бодов. Отрядад намын гэгээрлийн ажил зохих хэмжээндээ хүрээгүй байна. Мичкиний хэсгийн нэг оюутан тариачдын асуудлыг буруу ташаа тайлбарлаж, бичиг үсэг үл мэдэх явдлыг арилгах ажил удааширч байна. Дөч гарсан харчуулыг нэгдүгээр ангийн хүүхэд шиг цагаан толгой мэддэг болгохын тулд цаас харандаа юуны өмнө олох хэрэгтэй. Отрядын хэд хэдэн хүн хамуураад байгааг шалавхан эмчилж эдгээхгүй бол бүгдээрээ хамуурна гэсэн үг дээ. Варвара хамуурсан улсыг хамаа намбаагүй загнаж байгаад өөрийнхөө найруулсан тосыг нялдаг байлаа. Бага эмч нарын лавлах гэсэн нэг номоос хамуунд хүхэр, гахайн өөх, угаалгын соод хольж түрхэж болно гэсэн жор олж ийм тос найруулжээ. Хумхаагаар нэг байлдагч өвдөхөд хинин байгаагүй учир мань хүн саримс л өгөөд байлаа. Аагтай гашуун саримс хининийг лав орлож чадна гэж Варвара ягштал бодсон ажээ. Зарим байлдагчийн цамц ноорч салбарсан нь ёстой л даахиа чирсэн нохой гэлтэй санагдаж харж суухын аргагүй болоход хүчээр шахам тайчиж аваад оёж шидэж өгдөг боллоо. Үүр цүүрээр иймэрхүү өдий төдий бодол Варварагийн толгойд үймрэн холилдоно. Энэ бүхэн нь түүнийг зориг оруулж, эмэгтэй хүн гээд бас ч тоож үзэх шинжгүй, хэлсэн үгийг нь хэрэгсэх дургүйхэн байдаг хүдэр чийрэг харчуулын хувийн амьдралд хуруу дүрэх ч эрх олгодог байлаа. Тийм ч учраас Варвара тэдэнд амар заяа үзүүлдэггүй, цаг ямагт аашилж аргадаж янз янзаар үзсээр байгаад эцсийн бүлэгт зөв замд нь оруулж тавина. Заримдаа арай ч дэндүүлдэг талтай учир харчуул ердөө л харагдахгүй газар тонил гэнэ. Тэгэхэд нь Варвара хэд хоног дуу шуугүй гонсгор царайлдаг боловч гомдоосон цаадуул нь дахиад л туслагч, зөвлөгч гээд царайчлаад ирнэ.

	Үүр нэгэнт цайлаа. Варвара босож, хучиж унтдаг нимгэн хөнжлөө эвхэн үүрдэг цүнхэндээ хийгээд, үс гэзгээ хам хум янзлав, Хөдөлсөндөө болж бие нь бага зэрэг бүлээцэж, хөл нь шархирч өвдөхөө болив. Өглөөний нарны улаан ягаан туяа тусаж, давирхайн үнэр сэнгэнэсэн цэвэр агаар цээж дүүрэн залгихад хамаг бие сэтгэл сэргэнэ. Өөдгүй ертөнц үүрд тонилох цаг ойртож байна аа. Улаан Арми германд удаа дараагаар сүйрлийн цохилт өгч, орон даяар эсэргүүцлийн хүчин бэхжиж, уг тэмцлийг нам итгэл төгс, чадамгай удирдан чиглүүлж байгаа цаг. Варвара ухаалаг төрсөн, угаас хэрэгтэй хэрэггүй юмаар сэтгэлээ хуурах дургүй боловч өглөө болгон өнийн сайхан нэг зүйлийг хүсэн мөрөөднө. Юун гэвэл үс гэзгээ аятайхан янзалж, цэвэрхэн хувцас хунараа өмсөөд, илтгэлээ сугандаа хавчуулчихсан шиг намын хуралд орж явах юм сан гэж бодно. Хамгаас дуртай зүйл нь хурал бөгөөд хэлэх ярихынхаа хувьд бол ч Варвара хэнээс ч дутахааргүй хүн.

	Гар нүүрээ угаахаар горхи руу очиж явахдаа хадны ёроолд харуулд зогсож байгаа Мичкинийг олж харав. Мичкин муур шиг хярчихсан, уудам хөндий рүү хараа хурцлан ширтэнэ. Соргог сонор нь шор хийх чимээ болгоныг алдалгүй анаж, хурц хараа нь хүрээ буудал руу ирдэг цорын ганц жимийг хянамгайлан ажиглана. Сэжигтэй ямар нэг юм дуулдахгүй, алсын хөх ногоон униарт хөндий рүү утас татсан юм шиг зурайн очих жимээр бүртийх торойх зүйл юу ч үзэгдэж харагдахгүй. Алтан шар нар агаар мандалд хөөрлөө. Эргэн тойрон анир чимээгүй нам гүм агаад хааяа салхи сэржигнэхэд нарсан ой намуухан, гунигтайяа шуугих нь уул нуруу тэр аяараа санаа алдаж байна уу даа гэлтэй. Яг л ийм нэгэн нам гүм өглөө байж билээ. Газар дээр ганц хүүгийн нь амь биеийг бүрэлгэсэн ихэс дээдсийн ертөнцийн эсрэг зэвсэг барин тэмцэхээр ийм л нэг өглөө Мичкин орон гэрээ орхин гарсан билээ. Тэр ертөнц өвч сэтгэлд нь ул мөрөө багагүй үлдээсэн боловч нууц ажил хийсэн хэргээр цаазаар хороох ял заагдсан хүүгийнхээ дүүжлүүрийн өмнө ухаан саруул, сандарч бачимдсан шинжгүй зориг төгөлдөр зогсож байсныг дурсан бодсоор яваандаа урьдын юмыг ухаан санаанаасаа үлдэн хөөжээ. Элдвийг эргэцүүлэн бодож, гуньж гаслах, уурсаж хорсох хосолсон тариачин эр эцсийн бүлэгт хүүгийнхээ сонгосон тэр замаар ороод одоо бүүр намын орлогч гишүүн болчхоод яваа нь энэ юм.

	Мичкин хажуухнаараа өнгөрч яваа Варвараг хармагц

	— Юунд унтсангүй вэ? гэж асуувал цаадах нь:

	— Ажилтай гэснээ, зогтусаад

	— Тэр шөнө шинэ хүнийг тосох гэж бидний гадааханд нь очсон тэр Чамкорийн зуслан хэнийх вэ? гэхэд нь Мичкин

	— Нэг тамхины пүүсийн эзнийх гэв.

	Чамкорийн айл хунараар олон жил сүү зөөсөн мань эр зуслангийн улс амьтныг юу эс андах билээ.

	— Хэний хэн гэгчийнх вэ?

	— Моревийн хүүгийнх.

	Варвара давхийн цочсон боловч тэр даруй: «Адилхан овогтой, аль эсвэл холын төрөл садан нь юм байлгүй» гэж бодсоноо:

	— Тэр хүүхнийг таних уу? гэж цааш шалгаав.

	Мичкин түгдэрлээ. Ер нь аль нэг айл хунарын амьдралын эвгүй, зохисгүй талаар яриа үүсэх болгонд ингэж эв хавгүй байдалд ордог хүн юм чинь дээ. Тэгээд тэрүүхэндээ:

	— Хүүхэн гэв үү?.. Моревийн хөлсний эм... Чи юу эс андах вэ дээ... Баячуул хөлсний эмтэй байдаг шүү дээ гэхэд нь Варвара огцомхон:

	— Хөлслөгдөөд удаж байгаа юм уу? гэв.

	— Долоо найман жил болж байгаа байх.

	— Нэр нь хэн гэдэг юм бэ?

	Иймэрхүү юм ярихаас ичиж улайсан Мичкин:

	— Мэдэхгүй гэв.

	Үнэндээ ч мэдэхгүй ажээ. Тэгээд бас талтай байх нэгэн учиртай тэр хүүхнээ өмөөрөх сэтгэл төрж:

	— Эмч хүн гэв.

	— Эмч ий?

	— Тийм ээ. Тэр нэг өвөл, шинэ жилээр юм даг, ач хүү минь өвдөөд... Халуурсан гэдэг нь хачин... Гадаа нүүр нүдгүй цасан шуурга тавьж байдаг. Эмч рүү гүйсэн боловч гэр гэртээ идэж ууж, бүжиж наргиад ирэх хүн гарсангүй. Тэгээд тэр хүүхнийг очиж гуйсан чинь ирсэн шүү. Морь чаргаар аваачиж билээ.

	Варварагийн ёжтой нь аргагүй:

	— Мөн их өрөвчхөн хүн байх нь ээ! гэхэд, Мичкин дурамжхан хяламхийж:

	— Очсон л юм даа. Түүнийг нь л ярьж байна гэж тайлбарлав.

	— Тэр чинь тэгээд ганцаархнаа наргиж цэнгээгүй байсан хэрэг үү?

	— Наргиж цэнгэж байлгүй яах вэ дээ, урт платьтэй байснаа хувцас хунараа солиод л гарч ирсэн.

	Варвара энэ удаад юм хэлсэнгүй, Залуу занДан нас нь хүүхэн болгоны хүсэж мөрөөддөг тийм баяр баясгалан үзэлгүй өнгөрснийг, өөрийг нь хэн ч эргүүлж гүйдэггүй байсныг дурсан бодлоо. Шинэ жилийн үдэш тийм урт плать өмсөн бүжиж хэзээ ч үзээгүйгээ, гадаа нүүр нүдгүй цасан шуурга тавьж байхад халуухан дулаахан гэрт хөгжөөнтэй цэнгээнтэй сууж байж огт үзээгүйгээ бодлоо. Хамаг залуу нас нь тарчиг амьдралд, мөрдлөг мөшгөлт, шорон гянданд зодуулж жанчуулж л өнгөрчээ. Харин амьдралаас алдсан, өнгөрөөсөн тэр бүхнээ өөр цоо шинэ, хавьгүй сайн сайхан, хэрэгтэй юмаар нөхсөнөө сая ухаарлаа.

	— Аа тийм байж. Аргагүй л хүн шиг зан гаргаж дээ гээд, Мичкинийг:

	— Тэр хүүхнийг юундаа ингэж сонирхоо вэ? гэхэд нь:

	— Зүгээр л. Гэнэт санаанд ороод гэв.

	Ингээд бүтэн долоо хоногийнхоо хувь янжуурыг Мичкинд өгөөд, уулын ширүүн урсгалт горхи шоржигнож байгаа суганы ганга руу бууж эхлэв. Нар сая л нэг хад цохионы оройгоор цухуйж, өглөөний будан манан замхарч байлаа. Варвара голын хүйтэн усаар нүүр гараа угааж, сайхан сэргэе гэж бодож явсан боловч эгц ганга руу халтирч унахдаа модонд гараа шалбалчхав. Үүндээ гутарч бас л ганцаархнаа, хэнд ч хэрэггүй, дорой амьтан санагдав. Түүний бие өөрт нь, нөхдөдөө дараа болохоос цаашгүй ямар ч хэрэггүй мэт. Ийнхүү бодохын цагт Лила болон бусад отрядын нас бие залуу, чийрэг хүүхнүүд санаанд нь оров. Цөм л буу үүрээд бүстэйчүүлийн нэг адил тулалдаж явдаг. Тэднийг бие чийрэг, зориг хатуужилтай болохоор нь хэн хүнгүй хүндэтгэнэ. Варвара өөрөө бол зориг хатуужил гэж яривал хэнээс ч дутахааргүй боловч чийрэг шандастайн хувьд тэдэнд яасан ч хүрэхгүй л дээ. Тиймд нь ч хэн хүнгүй тоож үздэггүй хэрэг. Урьд өмнөх гавьяа зүтгэлийг нь бодох, шорон гянданд шаналж тарчилсныг нь санаж үзэх, яагаад ингэж шархираа, ужиг мэнгэртэй болсон, юунаас болоод ингэж зүрхний нь ажиллагаа доголдсоныг асууж сонирхох хэн ч байхгүй.

	Энэ мэтийн гунигт бодолд дарагдсаар явж горхины захад ирлээ. Отрядын нь хэдэн хүн нүүр гараа угааж байв. Улс төрийн хичээлийн үеэр үйл махыг нь иддэг нөгөө оюутан ч байж харагдав. Горхины хоёр эрэг дээр урт хоёр хөлөө тавиад алцайн зогссон чөргөр нарийхан түүнийг харваас галын хайч санаанд орно. Хажууханд нь нүүрээ савандсан Динко хадны хортонд жижиг толь тогтоочихсон сахлаа хусаж суув. Оюутан цовоо сэргэлэн дуугаар:

	— Варвара! Мичкинд чи ор нэр ба диалектик учир шалтгааны ялгааг ойлгуулж дөнгөө юү? гэхэд, Варвара ууртайгаар:

	— Больж үз. Мичкин тариачны асуудлыг чамаас сайн мэднэ гэв.

	Варвара өвдөг сөхрөн суугаад, гар нүүрээ угааж эхлэв. Яагаад ч тэр юм бэ, нүүр царай нь заваан муухай болчихсон санагдаж, хүйтэн ус, хөдөө нутгийн эхүүн муу саван хоёрт хамаг нүүрний арьс хорсон татвалзавч их л удаан угаалаа. Угааж угааж өндийн харахад нь оюутан болон бусад хүмүүс явчихсан байв. Цохионы ёроолд Динко горхины хоёр талын эрэг дээр хөл тавьчихсан алцайгаад зогсож харагдав. Тэрээр сахлаа аль хэдийнээ хуссан боловч дээд талд нь байгаа болохоор савангийн хөөсөөр усыг нь булингартуулахгүйн тул Варварагийн угааж дуусахыг хүлээж байсан ажээ.

	— Угааж гүйцээ юү? гэхэд нь Варвара хүйтэн усанд бээрсэн гоймон шиг нарийхан хуруу гараа арчих зуураа:

	— Гүйцсэн гэв.

	Динко ус руу тонгойж, толгой, чих, хүзүүгээ хүртэл тухтайхан савандаж эхлэв. Нүүр гараа угаасны нь дараа харахад наршиж борогшсоны дээр хүйтэн усанд улайсан царай нь хүрэл шиг хүрэнтэн гялалзана. Савхин гутал дээр цэрэг өмд, өвс ногооны өнгөтэй цамц өмсжээ. Нүүр гараа эвэртэл арчаад, хадан дээр тавьсан автоматаа авч хүзүүндээ углаад, дайзтай сумаа бүслэв. Өргөн мөр, өндөр нуруутай Динко нэг л дошлонгуй, догшин сүртэй, сайхан эр харагдах тул Варвара уулсын сүрлэг сайханд сэтгэл татагдан бишрэх адил хэсэг зуур ширтэн байснаа санаа сэтгэлийн ийм хөдлөлөөс гэнэт айж сандарсандаа сурсан дассанаараа сургах зөвлөхөө урдаа барьж:

	— Ингэхэд чи одоо намынхаа өмнө буруугаа хүлээх цаг болжээ. Үүнээс удаж болохгүй... Өөр зам байхгүй шүү дээ гэв.

	Динко өөдөөс нь эгдүүтэй хяламхийсэн боловч юу ч хэлэлгүй салаад, уулын хажуугаар тааваараа өгсөв.

	Варвара араас нь:

	— Чи дуулж байна уу, үгүй юү? Нам бүгдийг нь мэдэх ёстой гэж хашхирав.

	Варвара түдэлгүй отрядынхныг цуглуулж хоёр цаг улс төрийн яриа хийгээд, үдийн хоол хүртэл үлдсэн цагийг бичиг үсэг үл мэдэгчдэд хичээл зааж өнгөрөөлөө. Үдийн хоолны завсар чөлөөхнөөр өвчтөнүүдтэй үзэлцэж гарав. Хамуутай хэд зүгээр болчихсон гэж зүтгээд, өгсөн тосыг нь түрхдэггүй, хумхаатнууд ходоод өвдлөө гээд саримс идэхгүй гэж үзлээ. Хоолноос хойш халуун шатахад, даанч хөөрхий болчихсон нөхдийнхөө уранхай цоорхой хувцсыг оёж, нөхөж өгөөд, орой болж хошууч эрэгтэйчүүдийг байлдааны сургуульд аваад явсны дараа Павелийн талаар тусгүй бодолд дарагдлаа.

	Борис Моревийн хөлсний янаг хүүхэнтэй Павел танил байдаг нь Варварад тун хачин санагдана. Энэ хоёр ер нь ямар холбоотой байж таарах вэ? Шөнө орой болсон хойно хоосон байшинд хоёулхнаа уулзсан, цонхны дэргэд тун дотно зогсоод байсан нь ямар учиртай вэ? Ер нь тун сүрхий учиртай юм биш байгаа?.. Варвара энэ бодлоо эцэс төгсгөлд нь хүргэж чадсангүй. Энэ бүхний тухай Луканд дуулгавал ердөө ч хэрэгсэж үзэхгүй нь мэдээж. Коммунист эрэгтэйчүүд ер нь хөрөнгөтөн хүүхнүүдийн ямаршуу аюултайг зохих ёсоор үнэлж үзэх царайгүй байдаг. Харин намын эмэгтэйчүүд л өөрөөр ханддаг гэж бодсон Варвара сэжиг авсан зүйлээ Лилатай хэлэлцэж ярилцъя хэмээн шийдэв.

	Ингээд агуйн дээд талын цохионы оройд гарч Лилагийн эргэж ирэх ёстой тэр зүг харуулдан хүлээлээ. Нар баруунаа хэвийж байв. Ташиж тусах цацраг нь ойр хавийн хад цохио, уулсын оройг улбар шар өнгөтэй болгож, модны ногоон мөчир шилмүүс хар бараан болон хувирч эхлэв. Нуга хөндийн дээгүүр цэнхэр униар суунаглан, зүүн талын хад цохион дунд партизаны нууцгай харуулуудын нэг бүртийнэ. Цохионы өмнөх нүцгэн оноон дээр хошууч хэсэг партизан тойруулчихсан хэдхэн хоногийн өмнө дайснаас олзолсон пулемётоо задалж эвлүүлнэ. Энэ хичээлийг Динко заадаг байсан боловч даргын тушаалаас огцорсон учир түүний оронд хошууч зааж байгаа нь тэр. Динкогийн явдлаас болж цагийн хуваарь ч өөрчлөгдсөн нь Варварагийн сэтгэлийг гонсойлгоно. Энэ ер нь яагаад ингэж таг чиг оргиод байдаг хүн бэ? гэж Варвара Динкогийн учрыг бодож олох гэж оролдсон боловч бодож ололгүй гайхаж, түдэлгүй түүний тухайд мартав.

	Нар жаргаж, улам бүрэнхий орж эхлэхийн үед, горхины ус завсар хоорондуур нь орж алга болдог үхэр чулууны цаанаас яг арван хүний бараа харагдлаа. Лила ч тэдэнтэй ирж явав. Тэд хүрээ буудал руугаа эргэх замдаа нутгийн улстай тааралдаж, цаадуул нь баахан идэж уух юм өгсөн учир ачаагаа дааж ядан арай чамай ирж яваа ажээ. Варвара тосон гүйлээ. Явсаар байтал нь бүүр харанхуй орж, буу зэвсэг, цүнхтэй юм хум үүрсэн нөхдөө бараг ялгаж танихгүй болов. Лила хамгийн сүүлд явж байлаа. Тэрээр цэрэг өмд аяллын цамцан дээр хар ноосон цамц давхарлаж өмссөн бөгөөд хоёр хөлд нь дарга нарын урт түрийт савхин гутал гялалзана.

	Түүнийг харанхуйгаас:

	— Варвара, чи юу? гэхэд нь

	— Тийм ээ! гэв.

	— Энэ цүнхтэй гурилыг авч үзээрэй!.. Гар тасарлаа шүү!

	Варвара цүнхтэйг авч, нам дуугаар:

	— Манайд шинэ хүн... Павел Морев ирсэн гэв.

	— Хэзээ ир ээ вэ? Удаж байна уу?

	Арван хоёр жил хүлээсэн Лилагийн хоолойд гуниг ив илт тодорлоо. Тэр даруй ядарснаа ч мартчихаад автоматаа оосроос нь атгаад гүйх гэтэл Варвара гараас нь барьж аваад:

	— Байз!.. Чи юундаа ингэж баярласан юм бэ? гэв.

	— Юу юундаа гэж?... Тэр чинь нөгөө... Бид хоёр хэзээ язааны сайн танил... Хамт ажиллаж байсан юм. Би бүүр андахгүй.

	— Түүнийг үү дээ?

	— Тийм ээ!.. Тэгээд юү гэж?

	— Юү гээ ч үгүй!.. гэж Варвара тээнэгэлзэв.

	Лилагийн хоолой гэнэт сөөнгөтөж:

	— «Юү гээ ч үгүй» гэсэн чинь юү гэсэн үг вэ? Хэлэх гэсэн юм байвал хэлчих л дээ гэхэд нь Варвара бүүр тэвдэж:

	— Зүгээр ээ! Юу ч хэлэх гээгүй! гэв.

	Лила нууц амьдрал тэмцлийн шаардлагаар аливаа ялих шалихгүй зүйлийг ч анхааран хянамгайлж, ул мөрийг нь хүртэл ухаж төнхөж сурчихсан тул Варварагийн гарыг чангалан атгаад, ширүүнээр,

	— За хэл! Одоохон цөмийг хэл! гэж шаардвал цаадах нь цөхөрсөндөө санаа алдан:

	— Чадахгүй нь! гэв.

	— Юуны чинь чадахгүй? Чи бид хоёр чинь ингэхэд намын улс биз дээ?

	— Тийм нь ч тийм л дээ!

	— Тэгвэл хэлнэ дээ!..

	Ийнхүү яах ч аргагүй болоход Варвара тэр шөнө Чамкорид үзсэн харсан, Мичкиний амнаас дуулсан сонссон бүхнээ дэлгэсэнд Лила дуу шуугүй дуустал чагнаад,

	— Тэгээд чи тэр хоёрыг янаг амраг гэж бодож байгаа хэрэг юм биз дээ? Тийм үү, үгүй юү? гэхэд нь яах ч гэж ийм яриа үүсгэв дээ хэмээн дотроо харамсаж байсан Варвара тэрүүхэндээ:

	— Үгүй, гэгж бодсон хүн алга. Үзсэн харснаа л ярьж байна гэв.

	Лилагийн зэвүүн инээд хүрч байгаа бололтой:

	— За тийм байдаг байж! Янаг амраг ч байж болох л юм. Харин урваж тэрсэлнэ гэж ярихгүй. Хэн хэнийг нь би сайн мэднэ гэв.

	Лилагийн дууны өнгө энэ удаад тоосон шинжгүй, хүйтэн сонстов. Тэрээр Варварагийн араас тааваараа даган хүрээ буудал руу явлаа.

	 

	 

	Лукан агуйн өмнөх цоорхойд ганцаар тэмдэглэлийн дэвтэр дэлгэн энэ өдөр хийвэл зохих зүйлээсээ юу хийсэн, юу хийгээгүйгээ нягталж суув. Энэ үеэр нь Лила ирж даалгавар биелүүлсэн тухайгаа илтгээд, унтахаар явлаа. Хүйтэн, ёсорхуу хэдэн үг солиод л гүйцэх нь тэр. Хэн хэнээ хүндэлдэг хэдий боловч харилцан сайнгүй. Ер нь л зөрүүд улсын зан иймэрхүү шүү дээ. Урьд өмнө улс төрийн адилхан нэг алдаа гаргаж мань хоёр одоо ингэж хэн хэнээ хялайх болсон ажээ. Хааяа харилцан бие биесийг дайрсан егөөдсөн үг хаялцдаг нь урьд өмнөх явцуу үзлийн нь үлдэгдэл хараахан гүйцэд арилаагүй байгаагийнх гэдгийг хошууч л ойлгодог байлаа.

	Павел, хошууч хоёр оройн хоолны дараа партизаны дайны арга тактикийн талаар адаг төгсгөлгүй яриа дэлгэжээ. Хэн хэн нь яриандаа цадсан хойно Павел сая Лилаг асуув. Тэгэхэд нь хошууч эргэж ирэх нь л ирсэн, харин би хараагүй гээд:

	— Явж унтаа байлгүй дээ гэв.

	Павел гуних гомдох хослов. Хошуучтай энэ тэрийг ярих хугацаандаа Лила шалавхан шиг ирдэггүй юм байгаа даа гэсэн цорын ганц бодолд автаж суусан билээ.

	 

	 

	Лила өглөө болгож байж сая нэг Павелыг агуйн өмнө байх үеэр хүрч ирэв. Өнгөрсөн оройжингоо гомдож гонсойж байсан нь ор сураггүй арилж, арван хоёр жилийн тэртээх шиг л ариун сайхан хүсэл мөрөөдөлд автав.

	Лилаг харахад эндхийн хамар цоргим хурц үнэрт арц, хөвд, нарсан ойн дунд ургасан уулын улаан ягаан цэцэг гэлтэй. Бага залуудаа турь муутайхан, ядарч зүдэрсэн, тамхины үйлдвэрт ажил хийсээр байгаад хордож цонхийсон тэр бүсгүйгээс шал өөр хүүхэн болжээ. Болдгор хөөрхөн бие галбиртай энэ хүүхнийг хэн ч харсан ирвэс шиг чадалтай, гавшгай байж таарна гэж таах биз ээ. Нар салхинд борлож тослог бор өнгө суусан нүүр царайд нь цорын ганц ч үрчлээ суугаагүй агаад хүрэн боровтор царайндаа зохисон хоёр нүд нь цэнхэртэн цогтой золбоотой гялалзана. Гайхалтай тунгалаг энэ хоёр нүдэнд ёс суртахууны хувьд хүч давуутайгаа мэддэг тайван байдлын хажуугаар, зиндааны аальгүй хүүхнүүдийнхтэй төстэй хэр нь зохиомол биш төрөлхийн болохоороо хэн хүний сэтгэл хавьгүй хүчтэй гижигдсэн алиа хөнгөн зан тодорхой ажээ. Нэг мөрөндөө автомат буу, нөгөө мөрөндөө пулемётын дайзтай сум мөрлөж цээжин бие дээр суран оосор, дайзтай сум зөрөлдүүлжээ. Энэ бүх байдлыг нь ажин харахад өдөр болгон үхэлд намнуулж явдаг эмэгтэйн сэтгэлд хоногшим дүр цогцолжээ.

	Павел руу эгдүүцэнгүй ширтэнэ. Нүүр царай нь арван хоёр жилийн өмнөх шигээ л эрэлхэг, цог золбоотой байлаа. Хүрэн цамцны цаана хүдэр чадалтайг нь илчлэх том том булчин овойж товойж мэдэгдэнэ. Тэр нэгэн цагт энэ хоёр чадмаг гар өөрийг нь чанга тэврэн эрх мэдэлдээ оруулдаг байж билээ. Харц нь ч хэвээрээ байдаг байна шүү. Энэ харцтай тулгарахад гэнэт хайрлан дурлах, харамлан хардах хууч хөдөлдөг байна. Лила уур нь хүрч: «Үнэндээ сайхан золиг байна шүү. Чамкорид нэг шөнө хамт өнгөрөөсөн тэр мигуйн сэтгэлд аргагүй л таалагдаа шүү дээ» гэж бодож байснаа:

	— Яг хэвээрээ шив дээ! гээд, гараа дуртай дургүй хоёрын хооронд сарвайж:

	— Ердөө ч өөр болсонгүй!.. Үгүй ер нь байж байгаа байр байдал чинь ч гэсэн яг л хэвээрээ шүү гэв.

	Энэ үгний нь цаана егөөдсөн өнгийг анзаараагүй Павел ууртай царайлж:

	— Ингэж ирэх байсан юм уу?.. Өчигдөр орой яагаа вэ? гэв.

	— Яах юу байх вэ дээ, дөчин километр зам туулаад чадсангүй. Уулзангуутаа хэрүүл нэхээд юу хийх вэ дээ.

	— Хэрэлдэхээ сүүлд хэрэлдэмз... Ленинградаас бичсэн захидлыг минь аваагүй хүн үү? Амралтаа тааруулж аваад ирж хамт амрахыг бодоорой гэж бичсэн байсныг минь уншсан биз дээ?

	— Захидал авах нь авсан. Харин би нөхөдтэйгөө хамт амаръя гэж бодсон юм.

	— Ядаж хариу өгье гэж санасангүй юү? Яагаад хариу бичээгүй вэ?

	— Яах юу байх вэ, дэмий юм эрээчсэн хүнд юу ч гэж хариулаад байх вэ дээ! гээд Лила тоомжиргүй инээж:

	— Чамайг чинь монгол хэлэнд ус цас, бас хятад хэл ч сурчихсан гэж ярьсан юм байна... Үнэн үү? гэж асуув.

	— Зарим нь ортой!.. Зөвлөлтийн Армийн хурандаа цолтой болсон доо. Алма-Ата хотод гурван жил алба хаасан... Харин хятад хэлний тухайд гэвэл хэн нэг хүн хэтрүүлсэн бололтой.

	— Аргентины нефтийн районуудаас Испани, Испаниасаа Алма-Ата орчихсон хэрэг үү?.. Мөн догь оо! Мөдхөн чамд энэ дэлхий давчуудах вий дээ.

	— Эдгээр орноор явж их юм сурч ирсэн.

	— Тус бүрд нь шархалсан зүрх үлдээгээд л ирээ биз дээ, тийш үү?..

	— Миний хувийн амьдралын талаар өндөр сэтгэгдэлтэй хэвээрээ шив дээ.

	— Хувийн амьдралыг коммунист хүний хувьд байгуулсан гавьяа зүтгэлээс чинь хэзээ ямагт ялгаж салгаж үздэг л дээ.

	— Тодруулсан явдалд чинь баярлав.

	— Нэгийг нь нөгөөгөөс нь ялгаж салгадаггүй хольж хутгадаг байсан бол өөрийн минь хувьд тун их хүнд байсан билээ. Тийм бол би чамайг сохроор үзэн яддаг шигээ таг сохроор хайрладаг дурладаг байх сан... Одоо бол харин чамд ямар байх ёстойгоо мэддэг болсон гэж ярихад нь Павел гунигтайгаар:

	— Чи тэгээд мэдсэн гэж итгэж байгаа хэрэг үү? гэж лавлав.

	— Итгэлгүй яах вэ?.. Ингэхэд чи Иринаг хэзээнээс таньдаг болсон хүн бэ?

	— Ямар Иринаг?

	— «Ямар» гэнэ шүү! Нуугаад өнгөрье гэж бодож байна уу?.. Яагаа вэ, дүүгийн чинь нууц янаг!

	Павел инээж:

	— Юуг нь нуугаад байх вэ дээ! Түүнийг чинь бүүр ор тас мартаж орхиод л энэ. Урт хошуутай Варвара өөрийн сэжиглэсэн бүхний талаар чамд хошуу сунгаж амжаа юм биз дээ!.. За тэгээд юу бол оо вэ?.. Иринаг чи тэгээд өрсөлдөгчөө гэж бодож байгаа хэрэг үү?..

	— Пээ, яалаа гэж би тийм муухай зан гаргах вэ!..

	— Дэмий юм ярих юм!.. гээд Павел хөмсөг зангидаж, — Түүнийг чи сайн таних уу? гэв.

	— Танина.

	— Цагдаа нарт хэлчихгүй байгаа даа?

	— Үгүй биз дээ!.. Наанадаж нэг шөнө зугаацуулж өнгөрөөснийг чинь бодох юм байгаа биз.

	— Дэмийрэхээ больж үз!.. Амьдрал нь нэг л эмгэнэлтэй санагдаад эргэцүүлж бодоход хүргэсэн юм... Ер бишийн уулзалт, ярианы нь гунигтай зовуурьтай байдал нөлөөлсөн байж болох юм... Одоо бодоход тэр хүүхэн урьдын бүх гэм буруу, баларсан амьдралаа зөвтгөх, гэмших хоёрын аль нэгийг хүсэн нүглээ наманчилж байсан ч юм шиг.

	— Тэр уй гашуудалтай, уруу дорой царайтай байж байсан нь л чамд юм бодогдуулсан хэрэг шив дээ?.. Хөөрхөн царай, сайхан гар хуруу, хув шиг гялалзсан өнгөлөг сайхан арьс, ер нь юм юм сэтгэл санааг чинь үймрүүлээ байх л даа?.. Мэдээжийн хэрэг оюун ухаан, бие махбодын аль алины хувьд харчуулын толгойг мансууруулан хаана юу хийж байгааг нь ч мартуулах чадалтай хүүхэн байгаа биз... Тэгээд л чи хэн ямар амьтан болохыг нь мартаа байх л даа... Тэгээд бас төрөлхийн ухаалаг, уран гоё үгтэй, муу муухай юунаас ч айж цэрвэх шинжгүй сүрхий амьтан санагдаа биз... Тэгээд л чи юм бодоход хүрч л дээ! Мөн дөө, партизаны штабын зааварлагч минь!.. Чиний тийм өр нимгэнтэй, өрөвдөх сэтгэлтэйд хэний манаагүй л хачин болж байх чинь!

	Лила духайн газар ширтэн бууны тос тортогт харлаж халтайсан нүүрээ саарь холцруу болсон гарын алгаар таглан инээв.

	Сэтгэл гэнэт сэрдхийсэн Павел:

	— Лила!.. Чи минь надаар юунд ингэж тохуурхана вэ? Ингэж уулзах энэ мөчийг арван хоёр жил хүсэн мөрөөдөж явсан юм сан гэнэ.

	Лила толгой дээш өргөж гайхсан янзтай:

	— Миний хэрэг чамд юу байгаа юм бэ? гэв.

	— Бидний тэмцэж зүтгэж яваа сайн сайхан юм бүхэн чамд цогцолсон юм чинь хэрэгтэй байлгүй яах вэ дээ.

	— Сайхан үг байна даа! Харин тэгэхдээ хөдөлмөрч хүүхнүүд бид чинь шөнө дундын ажил төрөлдөө хээнцэр авхайчуул шиг нарийн ширийн юм мэддэг улс биш шүү дээ... Уй гашуудалтай юм шиг унжгар дорой царай гаргаж, уйтгар зовлонгоо бол садар самуун, зугаа цэнгэлээр тайлж чаддаггүй улс... Энэ чинь дээд зиндааны саваагүй хүүхнүүд, хөлсний эмсийн л сурсан зүйл, ганц чаддаг юм нь!.. Та нарт тэгж «юм бодогдуулж» дөнгөдөг тэр хөөрхийсийн чинь залхуу хойрго зан, наалинхай байр байдал, усан тэнэг бодол бидэнд таалагддаггүй болохоор бид гэдэг чинь тэдэн шиг арга замаар амь зууж чаддаггүй улс... Аль эсвэл бид ч гэсэн тэдэн шиг чинь залхуу хойрго, тэнэг балай амьтад болж хувирах ёстой болж байна уу?.. Ялалтын дараа социализм байгуулахын оронд үсчин, оёдолчноор гүйж, хумс хуруугаа будан та нарын өмнө торго дурдан хувцастай эргэлдэж, уйтгар гунигтай, уяхан наалинхай царайлдаг болох уу!.. Одоо бол та нар биднийг өөрсөд шиг чинь тулалдаж, амь өрсөлдсөн аюул дунд хамт яваа болохоор л хайрлаж хүндэтгэж байна, харин хөрөнгөтөн баячуулын хүүхнүүд хүзүүгээр чинь тэвэрч угтах тэр цагт бид та нарт муу муухай, болхи бүдүүлэг санагдах биз...

	Павел инээж

	— Чи минь л лав тэгж зовсны хэрэггүй гэчихсэн чинь Лила бүүр омог орж:

	— Чухам би л тэгж зовох хэрэг гарах юм бил үү, чи юугаа мэдэж байгаа юм бэ? Эмэгтэй хүн гэдэг чинь цэвэрхэн царайтай, учиртай харцтай, хумс хуруугаа будсанаараа л сайн сайхан байдаг юм биш!.. Эмэгтэй хүний хийдэг чаддаг юм гэдэг чинь эрэгтэйчүүдийн зугаа гаргаж чаддагаар нь гүйцдэг хэрэг биш гэнэ.

	— Тиймгүй гэсэн хэн байгаа юм бэ?

	— Чи байна!..

	— Тэгвэл хамгийн түрүүнд. Иринагийн учрыг олох хэрэгтэй гэж Ардын шүүхэд мэдэгдэх хэрэгтэй юм байна л даа!..

	— Иринагийн тухайд яриагүй, ер нь л зарчмын хувьд ярьж байна!.. Арван хоёр жилийн турш чамаас өөр хэний ч тухай бодож явсангүй!.. Бодвол бодож болохоор харчуул захаас аваад байсан хэр нь даанч тийм юм бодож санадаггүй явлаа! Одоо чи ойлгож байна уу?

	Павел баярласандаа амьсгал даран, инээмсэглэнэ. Лилагийн нь цэнхэр хоёр нүд улам ч гэрэлтэн туяарч эргэн тойрны юм бүхнийг гийгүүлэх мэт...

	Лила хэсэг дуугүй байснаа:

	— Иринад би үнэн голоос өштэй муу биш л дээ! Өрөөсөн гаргүй болох аюулаас аварсан юм гэв.

	— Цаад Варварагийн чинь урт хошууг жаахан тайрах хэрэгтэй юм байна даа.

	— Хэрэггүй. Варвара үүргээ биелүүлснээс биш өөр гэм хийгээгүй хүн.

	Хэн хэн нь дуугүй болов. Хошууч агуйгаас гарч ирлээ.

	 

	 

	Хошууч жонхуу буцалгаж, удаан хэрэглэсэн учир урагдаж хэдэн хэсэг салсан газрын зургаа эвлүүлж наагаад наранд хатаахаар гарчээ. Бүтэн цаг шахам ийм ажил хийжээ. Төмсний гурил дээр буцалсан ус хийж хутгавал сайн жонхуу болдог гэдэг аргыг ёсоор баримталж, хэсэг хэсэг болсон зургийнхаа ар талд барьж наах цаасыг маш нямбайлан зүссэн зэрэг нь намын ажилд гучин жил зүтгэхдээ маш хичээнгүй, нямбай, ёсорхог гэж нэрд гарсан нь аргагүй л юм даа гэлтэй. Газар зүйн том хэмжээний хуучин энэ зураг хошуучийн биед дэлхийн нэгдүгээр дайны үеэс хадгалагдаж үлдсэн нь эдүгээ партизаны штабт чухал зүйлийн нэг болсон учир тун их хайрлана. Ногоон дээр зургаа дэлгээд, салхинд хийсгэхгүй гэж дөрвөн өнцгийг нь чулуугаар даруулав.

	Хошууч ажилдаа болоод юу ч ажиглах анзаарах сөхөөгүй юм шиг харагдавч Лила, Павел хоёрт саяхны яриаг нь бүгдийг сонссон мэт санагдана. Юу ч дуулаагүй сонсоогүй царайлж байгаа хэрэг л дээ.

	Лилаг:

	— Хошууч аа! Та ер нь зүгээр суухгүй хүн юм даа... Юу хийж байгаа юм бэ? гэхэд, цаадах нь тэр хоёрыг дөнгөж одоо ажиглаж байгаа дүр үзүүлж:

	— Өө! Та хоёр уу?.. Зураг нааж янзалж байна гэв.

	— Бид хоёрын саяны яриа ямар санагдав даа?

	— Юун яриа вэ, юу ч дуулаагүй шүү гэж хошууч хэнэггүй худал хэлэв.

	— Шал дэмий юм л ярьж байхгүй юу даа.

	Хошууч зальтайяа инээмсэглэж:

	— Түрүүчийнхийгээ яриад л бай л даа! Дэмийрнэ гэдэг чинь зарим үед тун нарийн юмны учрыг олоход хэрэг болдог юм... Та хоёр эндээ азнах уу? гээд, Лилаг:

	— Жаахан байна!.. Уриалга барлаж хувилах ажилтай гэхэд:

	— Миний муу газрын зургийг хэрэггүй цаас гэж андууруузай гэнэ.

	— Санаа зовсны хэрэггүй, хошууч минь!

	Хошууч, партизанууд өглөөнийхөө сургуулийн дараа амарч буй цоорхой руу явлаа. Үрчлээ, суусан туранхайвтар царайд нь инээмсэглэл тодорно. Агуйн үүдэнд сууж байх зуураа Лила, Павел хоёрын түрүүчийн яриаг нэгд нэгэнгүй сонсож сэтгэл түгшиж байсан бол харин одоо аз жаргалтайд нь баярлаж явав.

	«Ёстой л шинэ хүмүүс. Ялчхаад аж төрж, бүтээн босгох улс» хэмээн бодно.

	Хошуучийн далд ороход Лила:

	— Уриалга барлахад минь тусалж үз! Барлаж үзсэн үү? гэсэнд Павел:

	— Үзээгүй!.. Эхлээд заагаад өг л дөө гэв.

	Ингээд хоёулаа агуйд орлоо. Штабын эд хогшил болох боодолтой баглаатай, цүнхтэй, хүүдийтэй юм бөндийлдөнө. Агуйн мухарт зайгаар ажилладаг авсаархан хүлээн авагч, керосин дэн, бичгийн машин гурвыг доор нь бүтээлэг дэлгэж, нандигнан тавьжээ. Отряд өөр тийш шилжих, гэнэт түгшүүр зарласан үед энэ бүхнийг яаралтай боож, агуйн гадаахан аргамжаатай байдаг хоёр илжигт нуруу ачаад хөдөлдөг билээ. Ачаа тээшээ баглах бөөцийлөх ачих ажлыг хошууч маш нарийн бодож боловсруулжээ.

	Агуйн амсар хавь гэрэл гэгээтэй, юм хийж болохоор байлаа. Лила тостой цаас, уриалгынхаа нооргийг хэдэн өдрийн өмнө биччихээд явснаа гаргаж ирээд

	— Ядаж машинаар юм цохиж сураа биз дээ? гэхэд нь Павел тохуурхаж:

	— Үүнийг чинь ч нэг муу юм дөнгөнө! Ингэхэд харин чи минь бүх төрлийн буу зэвсэг хэрэглэж, машин мотоцикл барьж чадах уу даа? гэв.

	— Үгүй мөн их юмаар гайхуулах нь ээ!.. Хэрэгтэй бол чинь чамайг мотоциклээр уралддаг болгож өгөмз... Цааш нь өөр юугаар гайхуулмаар байна?

	Павел дэргэд нь ирээд гэнэт тэвэрч авлаа. Ингэж л тоглоом тохуу хийлцдэг байсан урьдын нь жаргалт өдрүүд хэн хэнд нь санагджээ. Хоёр биеийг нь холбосон хайрын халуун сэтгэл бүүр ч гүн гүнзгий болж, тэмцэл тулалдаанд боссон эдүгээгийн нь амьдралтай тун сайхан зохилджээ.

	Тас тэврүүлсэн Лила тачаангуйгаар озон үнсэнэ. Хэсэг зуур ийнхүү үнсэлдэж байснаа Павелыг түлхэж холдуулаад, ширүүнээр:

	— Дахиад ингэж болохгүй шүү! гэв.

	Өвс ногоо, давирхайн үнэр шингэсэн үсний нь анхилам үнэрийг авсан Павел:

	— Яагаад тэр вэ? гэж гайхав.

	— Энд ингэж байж яаж болдог юм бэ... Нөхөд маань харчихвал юу бодох вэ? Амьд үлдвэл юм болгонд зав бишгүй л олдоно.

	Павел гунигтайяа ширтэн байж:

	— Юм болгонд уу? Амьд үлдэхгүй бол яана? гэхэд нь Лила уурлаж:

	— Чиний ганц тусгүй тал энэ дээ!.. Амьдралын юухныг ч үлдээлгүй, бүгдийг нь л авч хүртэж сурчихсан юм. Бусад нөхдөө хар л даа... Луканыг, хошуучийг, Варвараг хар. Цаадуул чинь амь бие хайрлахгүй тулалдах, намын ажил гэж бодохоос өөр юм боддоггүй улс шүү дээ гэв.

	Павел юу ч хэлсэнгүй, толгой дохив. Гүн бодлого болж хувирсан царай нь бүүр ч сүртэй, сайхан агаад Лилад улам ч таалагдана. Лила тэгээд:

	— За, суугаад бич! гэв.

	 

	 

	Залхаан цээрлүүлэгчдийн отряд зөв зам олоод, партизаны өмнөд хэсгийн отряд байрласан шуурхай ажиллагааны бүсийн чанх төв рүү чиглэжээ. Партизаны штаб ч сөрөг цохилт өгөх төлөвлөгөө боловсруулж эхлэв.

	Газар тавьсан керосин дэн агуйн доторхыг бүдэг гэрэлтүүлнэ. Хошууч, Павел, Лукан, Лила дөрөв байлдааны зураг дэлгэн суужээ. Агуйд бүгчимдүү агаад дэнгийн гэрэлд гурван эрийн нүүр царай цонхигор, гунигтай харагдана. Лукан зураг руу зааж:

	— Тэр зам чинь тэгээд хаана байна вэ? гэнэ.

	— Зураг маань хуучирчихсан болохоор харагдахгүй байна. Тэгээд бас том учир нугалчихсан юм... Өөр зураг дээр хар л даа гээд, хошууч Луканыг:

	— Хэрэггүй. Больж үз гэхэд:

	— Юу хэрэггүй гэж? Нүдээрээ харж үз гэнэ.

	— Хэрэггүй гэж байна шүү дээ! Харсан хараагүй ойлголоо!.. Энэ чиглэлээр орвол дайсны моторчилсон хэсэгтэй тулгарч мэдэх хэрэг байна.

	Хошууч зөрүүд зан гаргаж цүнхээ ухах зуур:

	— Одоохон, одоохон! Миний ухрах гэж санал гаргаж байгаа чиглэл хамгийн аюулгүй хэсэг гэдгийг чамд итгүүлэх хэрэгтэй гэнэ. Ингээд өөр зураг дэлгэж, зам хаана байгааг заахад нь Лукан залхуу нь хүрсэн янзтай:

	— Мэдлээ!.. Тэгэхлээр чинь Вододел тийш ухрах хэрэгтэй, Шишко нуур талыг хамгаалах, дайсан хэрэв бидний араас нэхвэл өөдөөс нь дайрах хэрэгтэй юм шив дээ гэнэ.

	Тэгэхэд нь хошууч:

	— Цорын ганц боломжтой зам энэ дээ гэж мэдэгдэв.

	Агуйд анир чимээгүй боллоо. Павел газрын зураг руу ширтэн бодлогоширно. Лукан тийнхүү юм бодсон байдлыг нь ажиж мэдээд, эелдгээр:

	— Нөхөр Павел та юу гэж бодож байна вэ? гэж сонирхов.

	— Сонгосон чиглэл жаахан тиймэрхүү л байна. Шишкогийн бүлэг цөөхүүл, гэтэл тэдэнд туслах хүч дутагдана.

	Лила ам нээж:

	— Гэхдээ юм үзсэн улс шүү. Манай аав бол өөдөөс нь үхэр буу чиглүүлж байсан ч мөчөөгөө өгөхөөр хүн биш гэхэд Павел:

	— Тийм тусам нь хямгадах хэрэгтэй. Бидэнд үүнээс илүү хэцүү үе олон тулгарна... Миний бодож байгаагаар бол өмнө тийшээ эргэж, Шишкотой холбоо барих хэрэгтэй. Тэгвэл бид дайсан этгээдийг нуур тийш дагуулж, зохистой газар оруулаад дайрч устгана. Вододел тийш эргэлээ гэхэд дайсны явган цэрэг бидний араас мөшгөн хөөж тэр хүрэхгүй нь мэдээж!.. Тэгэхлээр бид тулалдахаас бултана гэсэн үг гэв.

	— Тулалдахад зэр зэвсэг минь тааруухан даа гэж Лилагийн хэлэхэд Павел:

	— Тэр тусмаа даа!.. Залхаан цээрлүүлэгчдийг хиар цохиж зэр зэвсэгтэй болох гэж боддог юм байхгүй юү гэнэ.

	Тэгтэл хошууч:

	— Хиар цохиж чадсан ч юмгүй, хамаг сумаа гарздаад өнгөрвөл тусгүй шүү дээ. Би ч гэсэн яг л ийм, тэгэхдээ арай өөр санал тавих байсан. Тэгсэн чинь Динкогийн явдал санаанд ороод, зориг гаргаж чадаагүй юм. Дайсны өөдөөс сөрөн дайрч хиар цохиход зоригтой, овсгоотой, тулалдааны үеэр байлдааны төлөвлөгөө боловсруулж, хэрэгтэй үед зохистой өөрчилж чаддаг дарга хэрэгтэй... Гэтэл манайд Динкогоос өөр тийм хүн даанч байхгүй гээд Луканыг:

	— Шишко орлож чадахгүй гэж үү дээ? гэж асуусанд:

	— Чадахгүй. Шишко бол улс төрийн сайн удирдагч, цөөхөн, хориод хүнтэй отрядын хувьд л чадамгай дарга... Харин пулемётын буудлагын галын байрлал, тактикийн талаар даанч мэддэггүй хүн гэв.

	Лукан тэгэхэд нь:

	— Та минь дахиад л байлдааныхаа түүх судрыг дэлгээд эхэллээ гэснээ гэнэт духанд нь хөлс бурзайснаа арчив.

	Хошууч хүйтнээр:

	— Энэ удаа шийдвэрлэх ач холбогдолтой юм чинь болоод байна шүү дээ гээд, Луканыг:

	— Тэгвэл чи Динког орло! гэхэд нь шууд

	— Болно гэв.

	— Тэр болдоггүй зүйл хэмээн Павел эрс татгалзаж: — Намайг бригадтайгаа салаад явсан хойно байлдааны арга ажиллагаа мэддэг цорын ганц энэ хүн штабт үлдэнэ шүү дээ. Тийм хүнээ хямгадах хэрэгтэй л юм даа гэв.

	Нам жим болоход дэнгийн гол шаржигнан шатаж байгаа нь сонстоно. Лила тагийг нь эргүүлэн авч төмөр лаазтай керосиноос дэнд нэмлээ. Агуйн үүдээр хөлийн чимээ гарна. Хүрээ буудлын жижүүр харуул манаа эргэж яваа нь тэр байлаа. Дуу шуугүй суугаад байх тусам байдал эвгүй болно. Динкогийн хэрэг явдлын талаар Павел нарийн сонсож мэдээгүй агаад хошууч удирдах боловсон хүчний талын асуудалд хуруу дүрэхгүйг хичээнэ. Лила л Лукан руу учиртай гөлрөн сууна.

	Луканыг түрүүлэн ам нээж:

	— Тэгээд одоо яах болж байна вэ? гэхэд Лила гэнэт:

	— Яах вэ гэж үү? гээд, — Яах хэрэгтэйг чинь хэлээд өгч болно. Нөхөр Лукан та энэ явцуу үзлээ орхих хэрэгтэй!.. Динког албан тушаалд нь нэн даруй эргүүлж тавих хэрэгтэй гэв.

	Дахиад дуу шуугүй, түрүүч түрүүчийнхээс бүүр ч эв хавгүй байдалд орлоо. Луканы цонхигор царай хад чулуу шиг болжээ. Тас цохиулсан хянган хамар цагдаа нарын гарт тарчилсны нь тэмдэг бөгөөд зөрүүд зантайг нь илэрхийлнэ. Лукан яаралгүйгээр илтгэл тавьж байгаа хүн шиг:

	— Нөхөд өө!.. гээд, ингэж өгүүлрүүн, — Өнөөдөр энд урьд өмнөхийг минь сөхөн зэмлэж байна... Хэн тэр вэ? гэвэл шуурхай ажиллагааны бүсийн штабт намаас илгээсэн тэр хүн. Яалаа гэж тэр вэ? гэвэл манай тэмцэлд хувийн өшөө хонзон, аахар шаахар зүйлээр хөөцөлдөх явдал гаргаж болохгүйг заасан намын шийдвэрийг хамгааллаа гэж тэр...

	Лукан хэсэг дуугүй болсноо гэнэт уурлаж:

	— Лила, таныхаар бол явцуурна гэж үүнийг хэлдэг юм биз дээ? хэмээн дуу тавив.

	Дэнгийн дөл чичгэнэв. Хааяахан нэг биеэ барьж чаддаггүй хүн л ингэж дуу тавьдаг бус уу? Лила юу ч хэлсэнгүй, Павел тайвнаар;

	— Ярь ярь! гэсэнд, Лукан тэр даруй биеэ бариад ийнхүү ярилаа:

	— Динко отрядаа шал дэмий дайралтад оруулж, гурван хүнээ гарзадсан... Дахиад тийм болчимгүй хэрэг тарих вий гэж болгоомжилсондоо дорхон нь тушаалаас нь огцруулсан юм... Энэ чинь тэгээд явцуу үзэл гаргасан болж таарах уу даа, нөхөд минь? Динко дур зоргоороо загначхаад улс төрийн удирдагчаа намыг төлөөлсөн хүн гэж үзэж буруугаа хүлээхгүй байгаа юм. Тэгэхэд та нар түүнд дахиад зуун тавин хүний амь нас даатгах гэж ярьж байна... Би л тийм хөнгөн загнаж чадахгүй... Энэ чинь тэгээд явцуу үзэл санаа болж байна уу?

	— Динко өөрөө юу гэж тайлбарлаж байгаа юм бэ?

	— Германчуудыг гэнэдүүлэн дайръя гэж бодсон гэдэг. Харин тийм биш... Таны дүүг л гартаа оруулж цааш харуулах гэж хүссэн нь мөрдөлтөөр тодорхой болсон.

	Павел төв шулуунаар:

	— Улс төрийн зорилготой л үйлдсэн хэрэг юм даа. Манай дүү германчуудтай түншилж, баяжиж байгаа хүн. Харин тэр нэг өдөр зэгсэн сайн айсандаа болоод л Блажег сулласан юм гэнэ.

	Лукан болон бусад нөхөд гайхан харж, тэр дундаас Лукан ам нээж:

	— Энэ чинь ч Динкогийн хэргийг цагаатгаж чадахгүй, нөхөр Морев минь!.. Засаг төр, германчуудын алинтай ч бай нийлж бидний эсрэг тэмцэж байгаа энгийн хүмүүсийг цээрлүүлэхийг нам хатуу хориглосон... Динкод танай дүүг намнах эрх байхгүй... Тэднийг чинь ард түмэн маргааш шүүнэ. Гэхдээ бас хамаг хэргийн учир энэ биш ээ... Луканы дуу дахин чангаран,

	— Динко танай дүүг улс төрийн учир шалтгаанаар хороох гэсэн хэрэг үү, гэвэл үгүй. Хувийн ямар нэг өшөө хонзонтой, түүнийгээ нуугаад хэлэхгүй байгаа юм. Намаасаа нуугаад байгаа хэрэг шүү дээ... Ийм хүнд итгэж би л лав чадахгүй гэж татгалзав. Тэгээд Павелын:

	— Дахин асууж үзсэн үү? гэхэд

	— Хэд хэдэн ч удаа дуудуулсан гэв.

	— Дахиад нэг асууж үзнэ дээ гээд хошуучийг хажуугаас:

	— Хэзээ тэр вэ? Дайсан ирж яваа шүү дээ гэхэд, Павел:

	— Өглөөгүүр Намын өмнө бүгдийг хэлж, буруугаа хүлээж гэмээж нь эргүүлж тавина... Эс тэгвэл отрядыг би өөрөө командална гэв.

	Шөнө дундын хэрд партизаны отряд байлдаанд яв цав бэлэн боллоо. Штабын хогшил хэрэгслээ хоёр илжигт нуруу ачихад бэлэн жин тан болгож, хүмүүстээ нэмэгдэл сум, жаахан жаахан тамхи, хоёр өдөр идэх жаахан талх, хэрчим бяслаг түгээжээ. Тасгийн дарга нар толгойн харуул сэргийлэхээ эргэж шалгав. Харин дайсан этгээд сураг бараагүй л байлаа.

	Варвара бүх шөнөжин нойргүй хэвтэв. Шөнийн шувууны зэвүүн дуугаар цочин сэрж зүрх нь түг түг дэлсэнэ. «Маргааш тулалдаан болно. Аз дутвал алагдана даа... Үгүй, яах вэ дээ?» гэж бодогдоно. Бодоод байхад тулалдаан болно гэж, үхнэ гэж өчүүхэн ч айхгүй байгаагаа, харин сүүлийн арваад жилд еврей хүмүүсийн муугаа үзэж нүд үзүүрлэгдэж байгаа хүнд бэрх амьдрал л сэтгэл санааг нь болиулж орхиод ийм хачин байр байдалтай болсноо ухаарлаа. Хажуудаа унтаж хэвтээ Лилагийн жигдхэн амьсгааг чих тавин чагнана. Лила сэргэлэн, тайван, ёстой л туулайнх шиг сайхан нойроор нойрсов. Ялимгүй салхи сэвэлзэхэд зээр шиг сэрээд, тэр дорхноо хурхирна. Варвара гайхаш тасран шүд зууна. Харанхуйд ямар нэг аймаар, хий юм гэтээд мяраагаад байх шиг. Ойн зүгээс олон мянган еврей хүний сүнс ёолоод байх шиг.

	Сая нэг үүр цайж, намуухан сайхан өдөр эхлэв. Лила эртлэн босож, нүүр гараа угаагаад штабын агуй руу очив.

	Варвара үүрээр сая нэг зүүрмэглэжээ. Партизанууд шөнөжингөө нойргүй хэвтдэгийг нь мэдэх тул сэрээсэнгүй. Варвара нар дээр гарч шүүдэр арилсан хойно сэрэв. Горхи руу очиж гар нүүрээ угаагаад буцахдаа ёроолд нь ахимаг насны эр харуулд зогсож буй асгын өмнүүр гарчээ. Нар дээрээс сүрхий төөнөх агаад харуул саравчтай малгай дороо судалтай алчуур нөмөрч нүүрээ хаацайлжээ. Хэсэг хар талх эмтлэн үмхэж бувар бувар идэх боловч үе үе эрүү нь хөдлөхөө байгаад, царайд нь түгшүүртэй байдал тодорч байхад нь Варвара ажиг авч:

	— Юу вэ? Юу дуулдана вэ? гэв.

	— Хаана ч юм бэ, буудалцаж байх шиг байна.

	Варвара чагнасан боловч юу ч дуулсангүй. Партизан талхаа бувар бувар иднэ. Тэгээд Варварагийн:

	— Хаахна юм шиг байна вэ? гэхэд:

	— Нуур талаас гээд, бөөн талх үмхэж, — Шишко үзэлцэж байх шиг байна гэнэ.

	— Нуурын тэнд байж таарахгүй дээ... Фашист үүгээр өнгөрч л байж тийшээ очих ёстой. Өөр зам байхгүй юм чинь.

	— Бас нэг зам бий. Монастыр голын хөндийгөөр орчихдог юм.

	— Тэр чинь хэцүүгээс гадна аюултай зам шүү дээ. Партизан бөөн талх залгих зуураа:

	— Тэнд л буудалцаад байна даа. Дуулж байна уу? гэнэ.

	Варвара амьсгал даран байж чагнав. Өөрийн нь зүрх түг түг цохилохын зэрэгцээгээр зэгсэн хол бололтой пулемётын танил дуу оёдлын машинаар юм оёж байгаа юм шиг нэгэн жигд түжигнэнэ. Варвара айж байгаагаа аль болохоор мэдэгдэхгүйг хичээн:

	— Базаахгүй л хэрэг болж байна даа. Гэхдээ Шишко маань буцаагаад хөөчхөж дөнгөнө байх аа гэв.

	Харуул тамхиа асаагаад:

	— Минаар булчихгүй бол ч учир бий. Тогтоож эс чадвал дайсан ар талаас орж ирэх учир бид гэдэг улс шөнөжингөө ганга дагаж зайлахаас өөр замгүй болно гэсэн үг дээ гэнэ.

	Варвара эхлээд минын тухай бодов. Бууны сумнаас бол хад асгад амь хоргодож болно. Харин мин үү, тун аюултай даа!.. Чанх дээрээс буудаг юмнаас чинь хаана ч ороод хэрэг байхгүй. Гэтэл бас нуранги ганга дагаж харанхуйд ухарна гэдэг бол үе мөчний өвчтэй, зүрх муутай хүн давдаг даваа биш.

	Ийнхүү бодол болж байгааг нь партизан гадарласан янзтай өрөвдөнгүйгээр:

	— Айх юмгүй!.. Лукан, хошууч хоёр нэг арга бодож байгаа байлгүй дээ гэнэ.

	Пулемёт дахин пижигнэв. Олон зэрэг галлаж байгаа бололтой. Гэнэт өөр нэг сүртэй чимээ гарав. Оёдлын машин түжигнэх адил нэгэн жигд бөглүүхэн чимээ сонстож байсан бол гэнэт хуурай мөчир овоолсон түүдэг гал руу хуй салхи дайрах шиг хүржигнэн пиржигнэлээ.

	— Автоматаар галлаж байна!.. Дуулаа биз дээ?..

	Партизан толгой дохив. Шишкогийн хүмүүсийн толгой дээрээс буулгаж байгаа дайсны минийн дэлбэрэх бөглүүхэн дууг ч харуул дуулжээ. Партизан өөр нэг бүүр ч аюултай чимээ сонсоод сэрдхийн цочиж хүзүү гүрдийлгэн хөшсөн юм шиг болов. Олон хүний бараагаар хоточ ноход л ийм омогтой ууртай хуцаж боргоодог. Уулын бэлчээрээр партизаны отряд юм уу, цэргийн анги явж өнгөрөхөд л ноход ингэж догширдог.

	 

	 

	Лукан дуудсан ёсоор ирсэн Динког агуйд орох үеэр хошууч ноход хуцаж байгааг сонссон боловч тэвдэж сандарсангүй. Хориглон байлдах төлөвлөгөө бэлэн болсны дээр штабын дотоодод гарсан тусгүй явдал юу юугүй нааштайгаар шувтрах тийш хандав. Хошууч ердөө саяхан газар нутгийн байдлыг дурандаж ажиглаад түгшүүрийн дохио өгч отрядаа байлдаанд бэлэн болгожээ. Фашистуудын толгойн хэсэг ойртож яваа, тэднийг хялбархан дөнгөчихнө. Гэсгээн цээрлүүлэгчдийг уул өөд аль болохоор дээш гаргахын тулд буудалцах хэрэг гарна. Стратегийн үүднээс байр байдал ер нь муугүй байлаа. Санаа зовоод байхаар гойд зүйлгүй ажээ. Хошууч богинохон улаан будгийн харандаагаа нямбайлан үзүүрлэх зуураа Динкогийн нүглээ наманчилж байгааг хайнгуудхан чагнана. Балчирдаа л юм биз!.. Үеэл дүү хүүхэнтэйгээ л учир ургасан хэрэг шив!.. Хошууч бол ухаантай, хэн хүний хувийн амьдрал гэдэг чинь нийгэм, сэтгэхүй, биологийн хууль зүйн нарийн төвөгтэй нийлбэр билээ гэж мэднэ. Тэгэхдээ нийгмийнх нь давамгайлж байх ёстой боловч бага залуу насанд бас тиймгүй ч явдаг байж болох хэрэг. Динкогийн байлдааны болон намын шинж чанар нь яльгүй эндлийг нь бүрэн цагаатгахуйц бөгөөд Лукан л ёсорхоод ингэж асууж шалгаагаад байна.

	Хошууч ийнхүү бодож суухдаа сэтгэл санаа тайван хэр нь тэвчээр барагдаж байгаагаа өөрөө мэдсэнгүй.

	Улаан харандаагаа удаан үзүүрлэн, алсад ноход хуцаж байгааг чих тавин чагнаж суух зуураа танил болсон нэг зүйлийг ургуулан бодно. Хөлс нь цуварсан баргар царайт цэргүүд оноо өөд мацан тэдний араас офицер гар нь хүлэгтэй урвагчийн дагз руу гар буугаар ёврон яваа харагдана.

	Лукан элдэв юм шалгааж шалгааж:

	— Ингэхлээр чи чинь үеэл дүү хүүхнийхээ өшөөг авахын тулд л өртөө рүү дайрах тушаал өгсөн хэрэг шив дээ? хэмээн дүгнээд Динког сулхан дуугаар:

	— Тийм ээ, гэхэд

	— Өдий болтол хэлэхгүй яасан юм бэ? гэнэ.

	Динко дуугарсангүй.

	— Гадаа гараад хүлээж бай.

	Динко агуйгаас яаралгүй гарав. Павелд энэ залуугийн зүс царай Степаны яагаад үхсэн тухай ярьсан тэр бүсгүйн цогтой сэргэлэн, тачаангуй атлаа гунигтай нүүр царайтай нэг л адил юм шиг санагдав. Жигдхэн цагаан шүд, хянгадуу хамар, шанаа нь ер нь яг даа. Хошууч харандаагаа үзүүрлэсээр. Ноход дахиад л хуцаж дуулдана. Одоохон толгойн сэргийлэгчдийн буун дуу пижигнэж, Динкогийн асуудал ч нэг тийшээ болно. Хошууч бүүр ч тэвчиж ядаж байлаа. Лилагийн царай хачин болсныг ажиглаваас Лукан руу дахиад ам хэлээр давшлах нь холгүй ажээ. Динкогийн идэр залуу эрэлхэг цогтой байр байдалд сэтгэл зүрх уяраагүй цорын ганц хүн бол Лукан юм. Түүний ширүүн, ухаалаг бөгөөд тогтворгүй харц хүйтэн агаад тэмцлийн эрхэм дээд зорилгоос өөр зүйл оноож харсан шинжгүй. Ингээд түүнийг:

	— За ярилцацгаа даа! гэхэд хошууч өлгөн авч:

	— Ярилцаад суух цаг алга. Шуудхан санал хураачих хэрэгтэй гэв.

	— За тэгвэл саналаа гаргацгаа.

	Хошууч, Лила, Павел гурав бараг нэг зэрэг гар өргөн, Лукан руу сэтгэл түгшин харав. Цаадах нь толгой гудайлган хэсэг сууснаа дээш харалгүй гар өргөж дөлгөөн дуугаар:

	— Бүгдийн санал нэг байх шив дээ. Харин тэгэхдээ би хожим хойно арга хэмжээ авахыг шаардана гэхэд нь хэн нэг хүн:

	— Тэгээрэй! гэв.

	Луканы царайд үл мэдэг инээмсэглэл тодров. Хошууч тэгэхэд нь:

	— Би гарч юу гэж шийдэцгээснээ өөрт нь дуулгая. Чи хүмүүс рүүгээ очиж, Динко дахиад удирдах болсон гэж дуулга гэв.

	
VII

	Долоодугаар сарын аагим халуун өдөр тахирлаж мурийсан булингарт голын хажуугаарх тоост замаар манан хадуулж байгаа танк эсэргүүцэх ангийн зүтгүүр, хуягтын урт цуваа Цагаан тэнгис тийш явж байлаа. Олон мотор нэгэн жигд залхуутай хүнгэнэн, зүтгүүрийн гинжээр манаран хөөрсөн өтгөн цагаан тоос цувааг тэр аяар нь халхалж, танк эсэргүүцэх их буунуудын хаймар дугуй ган төмөр их биеэ дааж ядан уухилна. Зүтгүүрийн тавцан дээрх хайрцагтай сум, агаарын пулемётын завсар хоорондуур байр олж суусан богино өмд, цэрэг цамцтай цэргийн төмөр малгай тоос шороонд дарагдаад цагаан өнгөтэй болжээ. Цэргүүд халууцаж байж ядсандаа хуарангийн хачин муухай хараал ерөөл ам амандаа урсгаж, амныхаа завааг гаргахын тулд дашмагтай бүлээн цай шиг муухай уснаасаа байн байн балгана. Тэнгис талаас десант бууж мэдэхээс болгоомжлон эрэг хавийн хамгаалалтын хүчийг зузаатгахаар цэргийн энэ ангийг илгээсэн ажээ.

	Цувааны эхэнд ангийн дарга авхаалжтай цэнхэр нүдтэй, тарган цатгалан залуухан дэд хурандаа, цэвэрхэн гар хуруу, жирвэгэр хар сахалтай гоолигхон поручик бие хамгаалагчийнхаа хамт явна.

	Дарга ам хамраар нь орж шүдэнд чахарч байгаа элс шороог ууртайяа нулиман хараал тавина. Баларсан нэг муу суудлын тэрэг шүү юм өмнө орчхоод яст мэлхий шиг мөлхөөд салдаггүй шүү. Хоёр цаг гаруй ингэж тоос шороогоороо дарж байна. Түрүүлээд яваг гээд цуваагаа зогсооход хоргодоод байгаа юм шиг бүүр гэлдэрч, түрүүнд нь орох гээд хурдалбал түрүүндээ оруулахгүй санаатай хурдална. Машинд сууж яваа мангуу амьтан мань дэд хурандаагийн хамаг ам хамар, уушги зүрхийг шороо тоосоор дүүргэе гэж бодсоноос өөр юу ч бодохгүй яваа бололтой гэж бодмоор байв. Дэд хурандаа тэсэлгүй уурлаж царай барайлган хараал урсгаж эхлэв. Муухай сайхан есөн шидийн хараал урсгасан нь ерөнхийдөө:

	— Ямар золиг нь урд орчхоод салахаа байв аа? гэсэн асуулт байлаа.

	Бие хамгаалагч нь сайхан үнэртэй ус шингээсэн алчуур гарган нүүрээ арчих зуур:

	— Энгийн хүмүүс! гэснээ, улмаар, — Аятайхан авхай явж байдаг шүү!.. Сайхан хүүхэн дээ! гэж тодруулав.

	Дэд хурандаа харин сайхан хүүхнийг тоосон шинжгүй, аймаар муухай хараагаагүй ч гэсэн аягүй хэдэн үгээр дайрав. Уур нь жаахан намжиж, нүүр царай нь хэзээ язааныхаараа тоосго шиг өнгөтэй болоод:

	— Юун хүүхэн бэ? гэж сонирхоход нь бие хамгаалагч:

	— «Никотиан» пүүсийн ноён захирлын эхнэр гэв.

	Дэд хурандаагийн сэтгэл сэргэн:

	— Ганцаараа яваа хэрэг үү? гэнэ.

	Даргынхаа зан араншныг сайн мэддэг бие хамгаалагч «Хад мөргөж хар толгойгоо хагалав даа! Иймэрхүү хүүхэн чам шиг амьтныг арай ч нэг тоохгүй хэрэг байх аа!» гэж бодоод, аятайхан шиг харилцаж хандаж үзээрэй хэмээн захих гэсэн янзтай:

	— Нөхөртэйгөө явна билээ гэвэл дэд хурандаа:

	— Чөтгөр авмарууд!.. Юугаа хийгээд замын бөглөө болоод байгаа амьтад вэ? гэж уцаарлав.

	— Айгаад л тэр биз дээ.

	— Айгаад ий? Юунаасаа айдаг хэрэг вэ? хэмээн дэд хурандаа гайхав. Наргиж цэнгэх, хараал ерөөл хэлэх, хүүхний толгой эргүүлэх дуртай савсаг харчуулын нэг энэ хүн айна гэж юу байдгийг мэддэггүй ажээ.

	— Партизан дайрч магадгүй гэж айж байгаа л даа.

	Ноднин жил «Никотиан» пүүсийн ноён захирлын машинаа зогсоосон өртөө рүү Динкогийн отряд дайрсан тухай бие хамгаалагч даргадаа ярилаа.

	Дэд хурандаа дуу шуугүй чагнан явна. Хэзээ нэгэн цагт ямар нэг учир нь олдохгүй сүрхий юм болж мэднэ гэдэг бодол үе үе сэтгэлийг нь түгшээдэг болоод бараг жилийн нүүр үзэж байгаа дэд хурандаа гэнэт:

	— Нөгөө бичиг юу болсон бэ? гэж асуув.

	— Юун бичиг бил ээ?

	— Дивизийн штабаас ирсэн бичиг... Итгэл найдвар муутай хүмүүсийн нэрс шаардсан байгаагүй юу даа?

	— Хариу явуулаагүй л байгаа шүү дээ.

	— Итгэл найдвар муутай хүн байхгүй гэж хариул!.. Манай ангид тийм итгэл найдвар муутай хүн байхгүй!.. Ойлгов уу?

	— Ойлголоо, ноён дэд хурандаа!

	Бие хамгаалагч харин: «Зальтай муу золиг!.. Хэрэг тохиолдвол хар толгойгоо аврах гэж хаяагаа манаж коммунистуудад долигонож байгааг нь» гэж бодов. Энэ хүн танк эсэргүүцэх ангид алба хааж яваадаа баярладаг байлаа. Яагаад гэвэл ганц ч танкгүй партизануудын өөдөөс танк эсэргүүцэх анги илгээхгүй нь мэдээж билээ.

	 

	Салж унах шахсан бяцхан машин дотор Ирина сууж явлаа. Кавала орох зам урт, бартаа ихтэй хэр нь Борис Софигоос Чамкори орохдоо унаж явсан «лимузин» машинаа орхиод ийм машинаар гарчээ. Энэ муу хуучин машин уг нь тус пүүсийн хөдөөгийн салбарын нярав, нягтлан бодогч нарын унаа байлаа. Борис харин энэ удаа үхтлээ айдаг тэр улсынхаа анхаарлыг татахгүйн тулд энэ машинаар явсан нь дээр гэж боджээ. Энэ бүхнийг нь, бас танк эсэргүүцэх ангийн цувааг хүлээж байгаад өмнө нь орж ингэж мөлхөх шахаж яваагийн нь учрыг мэдсэн Ирина Борисын аймхай хулчгарыг сэтгэлийн гүнд жигшин зэвүүцэвч юу ч хэлсэнгүй. Өөргүйгээр нь ажил хэргээ бүтээж чадахгүйг нь мэдэж байснаас гадна Чамкорид уйдсан уйтгараа гаргах, Софигийн эвдэрч сүйдсэн, эв хавгүй байдлыг мартагнахын түүс болж Бористой цуг Цагаан тэнгис орохоор шийдсэн хэрэг байв. Гэтэл энэ халуунд ийм муу унаагаар явна гэдэг юу юунаас ч зовуурьтай байсан учир Ирина Чамкорийн гунигт нарс модод, тэдний дээр сүүмэлзэн харагддаг алс холын од мичдийн тухай бодол болж явлаа. Нэгэнт эргэж буцах аргагүй болсон учир Тасос арлыг ном сонинд уншсан шигээ үзэсгэлэнтэй сайхнаар төсөөлөн бодож сэтгэлээ хуурч явав. Сүүл сүүлдээ юуны ч тухай бодож санахаа больж өөр цагт бол уурыг нь хүргэхээр зүйлийг ч мэдрэх сөхөөгүй болжээ. Архи ханхлуулсан Борис дэргэдээ сууж явааг ч, донсолгоотой машинд сэгсрүүлэн, халуунд хайлж урсах шахаж яваагаа ч тэсэн тэвчиж явлаа. Уураа барьж уцаарлахаа болиод улам ч төлөв даруу, ухаалаг сэргэлэн байдалтай харагдана. Шороо тоосноос толгойгоо хамгаалж боосон улбар ягаан алчуурын цаанах борхон царай нь улам ч өнгөтэй жавхаатай, хоёр нүд нь бүүр ч хархан болсон харагдана. Хөнгөн хоол унд журамлаж өдөр болгон биеийн тамир хийдэг тулдаа нэлээд турж, хэн ч харсан гоёж гоодохоос өөр ажилгүй, ёстой л нэг эрх дураараа хүүхэн шинжээ олжээ. Гэхдээ хоёр завжинд нь суусан хэд хэдэн нарийн үрчлээ бол албан хүчээр нуудаг гуниг, үүрлэж бугласаар байгаа зовуурийн шинж тэмдэг билээ.

	Ирина шовх шовх үзүүр сэрвийлгэсэн өнгө өнгийн асгаар хүрээлэгдсэн үзэсгэлэнт хавцал, энд тэнд нь хар ногоон сөөг бараантан харагдах нүцгэн толгод, Эль-Тепе оргил сүр бараатай лүглийх Пирин уулсын цаад талд цэнхэртэх тэнгэрийн хаяанаас сайхан хоёр алаг нүд салгалгүй мэлэрчээ. Нар төөнөж, агаар бүлээссэн учир бүгчим халуун оргих боловч Цагаан тэнгис ойртож байгаагийн шинж мэдэгдэн чийг сэнгэнэж эхлэв. Борис духныхаа хөлсийг арчих зуур:

	— Энэ хавцалд эх адаг гэж ер нь байдаггүй байх аа гэхэд нь Ирина:

	— Ингэж мөлхөөд байхад эх адгийг нь яаж үзэх вэ дээ гэж егөөдөв.

	Халууцаж амь нь тэмцэж явсан Борис:

	— Энэ чинь тэгээд юу гэсэн үг вэ? гэж ярдаглав.

	— Чамайг аймхай нь дэндсэн амьтан болжээ л гэсэн үг.

	— Чи бол айхгүй хэрэг үү?

	— Айлаа ч гэсэн мэдэгдэхгүйг бодно.

	— Мэдэгдэхгүйг бодно ий?.. гээд Борис аль болохоор гашуун хорон үг олж хэлэх гэж бодож, — Өөр бусад олон юмыг нуудаг шигээ юү? гэж асуусанд, Ирина харин хэнэггүй

	— Тийм ээ гэв.

	Борис байдгаараа уурлаж баахан хараал урсгахад бэлэн байсан боловч нэгэн зүйлийг санаж биеэ барив. Юун гэвэл Ирина шөнийн цагаар ч гэсэн хэзээ язааных шиг хэнэггүй царайлдаг, энэ нь харин Борисын өөрийн нь айж түгшиж байх үед өмөг түшиг болдог маш хэрэгтэй зүйл байлаа. Ирина уурлавал яаж гуйж гувшивч нэг өрөөнд хамт унтахгүй учир Борис өглөө болтол шаналж нойргүй хононо гэсэн үг. Иймээс ч Борис уурлахын оронд учирлаж эхлэв.

	— Үнэхээр ч мэдрэл минь нэг л биш!.. Гэхдээ би ариун их зорилго хэрэгжүүлсэн хүн л дээ... «Никотиан» шиг хөгжиж цэцэглэсэн үйлдвэрийн газар өөр хаана байна даа!.. Ганц ч байхгүй тийм биз дээ? «Никотиан» бол миний амьдрал, тэмцлийн оргил... Би аварга болох нь боллоо... Холын зайн уралдаанд гүйгч шиг барианы газар хүрч очоод үхчихвэл ч яах вэ.

	Өмнөөс үлээх салхи үгийг нь үе үе дуулдуулахгүй тул Ирина зөвхөн зарим нэгийг нь сонсжээ. Ийм гунигтай хачин зүйрлэл зүрх сэтгэлийг нь уярааж, өөрийн биеэр нураасан өнгөрсөн сайн сайхан харилцааг нь ялимгүй боловч сэргээх болов уу гэж горьдсон Борис дуугүй болов. Нойрыг нь хулжаадаг болсон аймшиг түгшүүрээс аварч хамгаалдаг хоёрхон зүйл бол архи, Ирина хоёр болжээ. Иринаг хажуудаа унтаж хэвтээг хармагц сэтгэл нь тайвширна.

	Борис сөөнгө дуугаар ийнхүү ярив.

	— Чи намайг аймхай гэж байна. Айсандаа энэ биш, арга ухаан сүвэгчилсэн хэрэг!.. Барааг нь партизанууд хармагц үргэсэн ялаа шиг сандарч зайлах энэ цувааг хүлээх хэрэг бидэнд байсан юм. Энэ муу машинаар явахад эв хавгүй нь мэдээж!.. Гэхдээ харин биднийг энэ машинд сууж явах юм хэн ч бодохгүй.

	Ингэж ярихад нь Ирина:

	— Чи минь бүүр больж гүйцжээ гэв. Борис ёжтой энэ үгний нь учрыг мэдэлгүй, өрөвдөж байна гэж бодоод гарыг нь атгав. Ирина ижил дасал болсон ямар нэг мөлхөгч амьтан гарт нь хүрсэн мэт тэвчээртэй сууна. Айж байгаагаа нууж чадаагүйгээ мэдсэн Борис ичиж зовсон шинжгүй.

	— Би засарна. Бие сэтгэлээ өөд татна. Жаахан хүлээзнэ, мөдхөн хоёулаа Швейцар явна гэхэд, Иринагийн:

	— Оройтсон байх гэж айж байна гэхэд албын хүчээр хошигнох гэсэн байдал илтээр:

	— Оройтсон байх ий? Яагаад оройтдог бил ээ? гэнэ.

	— Юм бүхэн балардгийнхаа даваан дээр гараад байна шүү дээ.

	— Дэмий юм ярих гэж... Англичууд нааш нь зөвлөлтийн цэргийг оруулахгүйгээ мэднэ... Эхний үед коммунистууд оролцсон цоохор засгийн газар гэдэг юм байгуулагдаад учир нь олдохгүй, сайндаж сар болно биз!.. Тэгээд л бүх юм зохих хэвдээ орно.

	Ирина ёжтой инээмсэглэв. Борис архидсаар байгаад мангуурч, урьдын ухаантай сэргэлэн нь хаана байх вэ, ердөө л мухар сохроор тааварлагч, шал дэмий бодлоор сэтгэлээ хуурагч болж хувирчээ. Гэхдээ ямар хамаатай юм бэ? Ирина ердөө л хар толгойгоо боддог болжээ. Ингээд түүнийг:

	— Шалавхан явцгаавал сайн юм сан гэхэд, Борис:

	— Хонгор минь одоохондоо чадахгүй. Наана нь би Кондоянистай ярилцаж тохирох ёстой гэж аргадав.

	— Кондоянис гэдэг чинь ёстой луйварчин! Үүнийг чи яагаад мэддэггүй хүн бэ? Юу ч болох юм билээ мэдээгүй байж хамаг тамхиа түүнд зүгээр өгнө гэсэн чинь юу гэсэн үг вэ! гэж Ирина их гайхав.

	Иринагийн хувьд Борис яаж ч, юу ч болж байсан падгүй болсон боловч харин түүний үл бүтэх нэгэн грек эрд хамаа намбаагүй цацаж байгаа тэр их мөнгө хэрэггүй зүйл биш байлаа... Энэ удаа тамхины талаар ингэж санаа зовсон нь аргагүй юм. Нэгэнт «Никотиан» пүүсийг хууль ёсоор өвлөн үлдэх эзэн нь болсноос хойш санаа зоволгүй яах вэ. Ингээд Борисын:

	— Хонгор минь, тийм биш! Кондоянис бол овсгоотой хүн. Тиймд нь ч би түншилж байгаа юм. Намайг ч гэсэн луйварчин гэдэг шүү дээ!.. гээд сэтгэл хангамжтай инээж, — Гэхдээ худалдааны гэрээ хийнэ л дээ. Тэгээд бас Кондоянис миний нэр дээр Баель руу швейцарын франк гуйвуулна гэж учирлахад нь Ирина:

	— Хэдий хэртэйг гуйвуулах хэрэг вэ? хэмээн сонирхов.

	— Нэг сая хоёр зуун мянгыг.

	— Овоо л мөнгө санж дээ хэмээн Ирина дотроо тооцоо бодов.

	Оргүйг бодвол овоо. Швейцарын франкийг дамын наймаанд бараг хоёр дахин өндөр үнээр авна гэсэн үг боловч тамхи борловол боллоо. Эргэлзээтэй, нарийн ширийн бөгөөд найдвар муутай ийм арилжаа чухамдаа Борисын доройтож байгаагийн л гэрч. Гэхдээ яах вэ, сая хоёр зуун мянган франк гэдэг бол Швейцарын банканд хураасан асар их хөрөнгөнд багагүй нэмэр болно. Иринагийн сонирхож байсан цорын ганц зүйлээ тодорхой болоход сэтгэл тайвширч аанай аливаа юмыг анзаарахаа болив. Тэр даруй өөрийгөө Борисын өрөөсөн гутал болсныг ухаарлаа. Жаахан азнатал Борис суудал доороосоо лонхтой шарз гаргаж байгаа чимээ дуулдав. Өглөөнөөс хойш дөрөв дахь удаагаа ингэж ууж байна. Лонхтой юм хол хол хийж дуулдахад дотор нь эвгүй болсон Ирина: «Уувал ууж л байхаас. Зэгсэн сайн уучихвал Кавалад очоод нойтон хамуу шиг зовоогоод байхгүй сайн л биз» гэж бодов. Ирина ийш тийш юм ажиглаж, ам мэдэн хөөрөлдөж яваа жолооч, нарийн бичгийн дарга хоёрын яриаг чих тавин чагнана. Тэр хоёр эздийнхээ яриа чагнаагүй сүрхий улс болох гэж аль түрүүнээс ингэж буварч яваа билээ. Зам зуурын байгаль дэлхийн үзэсгэлэнтэй сайхныг шагшран гайхаж яваа тэр хоёрын ярианаас Ирина хуучин хил өнгөрөөд, Рупелийн хавцал руу орох гэж яваагаа мэдлээ.

	Гол түрүүч түрүүчээсээ өргөн, удаан урсгалтай болжээ. Булингартай хүрэн ус нь эвдэрч нураад саяхан засагдсан гүүр доогуур бараантан урсана. Баруун, зүүн талаар хөдөлмөрийн лагерийн майхан, түрдэг тэрэг, төмөр зам тавьж байгаа нүцгэн шахуу хүрэн бор биетэй харчуул жирэлзэж харагдана. Тэнгэр үнсэн саарал өнгөтэй болж, гал халуун нар чанх дээрээс төөнөх агаад амьсгал давчдан амь тэмцэнэ.

	Ирина ийш тийш хааш хэрэг харж явснаа толгойнхоо алчуурыг ар тийш нь болгож янжуур асаагаад, Борисын моторчилсон цуваанаас хол түрүүлчих вий гэж сэтгэл зовнисон байдалтай байн байн эргэж хялмалзаж явааг хэнэггүй ажиглаж суув. Борис партизануудын гарт орчих вий гэж цаг ямагт айж явдаг болжээ. Түүний ингэж арчаагүй хулчгар болсныг ажиглаж явсан Ирина Марияг нутаглуулсны дараахан Чамкорид уулзсан Морев гуайн ууган хүүг өөрийн эрхгүй дурсан бодов. Тэгэхдээ хэзээ нэгэн цагт сэтгэлд нь таалагдаад хэсэг хугацаа өнгөрөхөд аяндаа мартагддаг бусад харчуулын нэг адил санаандгүй дурсжээ. Ямар ч учрал тохиолдлыг идэж өмхрүүлдэг хивэн хорхой гэмээр улиран өнгөрөх цаг уйтгар гуниг хоёр сэтгэлийг нь догдлуулсан тэр нэгэн үдшийн бодлыг нь бараг мартуулсан байлаа. Ирина энэ удаа янжуурын утаа алгуур цувруулах зуураа:

	— Ахаас чинь юм дуулдана уу? гэв.

	Иринагийн яриа үүсгэсэнд баярласан Борис:

	— Ой хөвчид л тэнэж явдаг юм байх гэв.

	— Би нэг удаа уулзсан шүү.

	— Хаана тэр вэ?

	— Чамкорид... Марияг Софид аваачиж оршуулдаг орой.

	— Аа тийм үү! Ямар янзтай ярьж барьж байх юм бэ дээ?

	— Бид хоёр тун найрсаг дотно ярьж хөөрсөн.

	— Чи чинь болох бүтэхгүй улстай найрсаг яриа дэлгэдэг болсон хэрэг үү? хэмээн инээгээд, — Тэгээд юу ярилцсан хэрэг вэ? гэхэд нь Ирина:

	— Юм юм л ярилцсан гэв.

	Борис хэсэг дуугүй байснаа:

	— Чи надад урьд нь яагаад хэлээгүй юм бэ? гэвэл

	— Хэлэхийн хэрэг юу байх вэ дээ гэж бодсон юм гэв.

	Эвгүйхэн хариу байсан боловч Иринагийн зүгээс элбэг дуулдах болсон энэ мэт аахар шаахар зүйлийг Борис анзаарахаа больсоор уджээ.

	Ирина дахиад л замаа ширтэв. Хавцал уужирч, хад цохион дунд ч, замын хажуугийн өтгөн мод шугуйд ч үхлийн аймшигт хар нүх онгойж харлаад, хавцал адаг төгсгөлгүй юм шиг санагдана. Машины цонхны цаана танк эсэргүүцэх хориглолтын төмөр бетонон шон, өргөст төмөр, бөмбөгөнд сийчүүлсэн тал жирэлзэн өнгөрлөө. Жаахан яваад дахин бэхлэлт герман цэргийн хүүрийн оройд нь төмөр малгайг нь өлгөсөн модон загалмай сэрийж сарайна. Харь газрын халуун наранд улайстлаа шарагдсан төмөр малгайг харахад аймаар зэвүүн. Улаан галзуу амьтдаар дүүрсэн уугуул нутгаасаа олон мянган бээр хол энэ газар золгүй амь нас алдсан хэний хүү хэн гэгч ийнхүү гунигтайяа нойрсож байгаа хэрэг юм бол доо гэж бодогдом.

	Борис гэнэт:

	— Чи чинь ингэхэд юу болоод Павелын тухай яриа үүсгэв? гэв.

	— Зүгээр л!.. Гэнэт санагдаад л.

	— Коммунист болчхоогүй бол овоо хүн болох байсан юм шүү.

	— Ямар хүнийг чи «овоо хүн» гэж боддог вэ?

	Борис юу ч гэж хэлэхээ мэдэхгүй дуугүй явна. Өглөөнөөс аваад уусан шарз толгой тархийг нь дүнсийрүүлнэ.

	Ирина тэгэхэд нь зориуд

	— Чинийхээр бол «овоо хүн» гэдэг чинь ямар улс вэ? гэж шалгаав.

	— Шударга үнэнч... эх орончид.

	— Чам шиг үү?

	— Чи минь намайг л дайрч байх шив дээ?

	— Үгүй, үнэн голоос асууж байна.

	Борис гэнэт уурлан:

	— Намайг өөдгүй амьтан гэж боддогийг чинь мэднэ! Харин би байгаагүй бол чи өдийд ямар янзтай яваа бол? Ямар нэг тосгоны сургуулийн ноорхой жаалын бөөс түүсэн эмч нэртэй яваа байх.

	Борис согтуу нь даамжирч агсан зан нь хөдлөхөөрөө аймхай хулчгар, нялгануур долигонуур гэлтгүй ингэж хор шар маажихтай болдог байлаа. Тэгснээ гэнэт номхорч гөлийж орхих бөгөөд тэр үед Ирина сая нэг сэтгэл амардаг билээ. Үүнийг нь сайн мэддэг Ирина юу ч хэлсэнгүй.

	Борис гэнэт эвлэрэнгүй янзтайгаар:

	— Бид хоёр хэн хэндээ өмөг түшиг хоёр л доо гэв.

	— Хэн хоёр тэр вэ?

	— Павел бид хоёр.

	— Чамайг ч дээ нэг их тоодог гэж үү дээ?

	— Яагаад тоохгүй байдаг бил ээ?

	— Яах юу байх вэ, бид гэдэг улс чинь юу юутайгаа мөхөх тийшээ ойртож яваа шүү дээ.

	Борис согтууран:

	— Тэр ч арай болоогүй юм байх аа! гэж зөрөв.

	Улаан Арми аль хэдийнээ Днестр гатлаад ирсэн тухай дуулсан Ирина Борис руу хараад: «Хар тэнэг!» гэж бодсоноо:

	— Юм өөрөөр эргэвэл чи Павелыг яах вэ? гэж сонирхвол Борис:

	— Хамгаалж хаацайлж авалгүй яах вэ гэнэ.

	Ирина инээж хөхөрсөн боловч юу ч хэлсэнгүй.

	Машин сая нэг хавцлаас гарч, ямар нэгэн тосгоны бараа харагдлаа. Тосгоны дундуур гарсан гол дээрх том гүүр төв хэсэгт нь байдаг бололтой. Моторчилсон цуваа гэнэт зогсчхов. Борис жолоочийн мөр лүү ёворч, зогсох тушаал буулгасанд Ирина энэ удаа тэсэж байж чадсангүй жолооч, нарийн бичгийн дарга хоёрын хэн хэнд дуулдахаар:

	— Чи минь айсаар л байгаа хэрэг үү? гэж асуусанд, Борис сэтгэл түгшсэнээ аль болохоор нуухыг хичээж:

	— Айсан хүн алга! Ер нь болгоомжтой байх хэрэгтэй биз дээ гэнэ.

	— Цагаан талд гарлаа... Одоо юунаасаа болгоомжлох вэ?

	— Тийм, тийм!.. Дарга нарт шарз барьдаг юм бил үү гэж бодсон юм.

	— Эдэнд юу ч барьсны хэрэггүй.

	Энэ үеэр дэд хурандаа машинаас бууж, бие хамгаалагчаа дагуулаад нааш чиглэв. Хэн хэний нь хувцас хунар тоос шороонд дарагдаж цайвар саарал өнгөтэй болжээ. Дэд хурандаа «энгийнхнийг» олигтой харааж аваад, хоёр цагийн хууль ёсны амралтын далимд тосгоноор орж аяга тагш юм олж балгах санаатай буужээ. Гэвч зам авчхаад тоос шороогоор булаад явсан машины дэргэд ирээд, ам ангайсан боловч хараал урсгах завдал болсонгүй. Цагаан тэнгист нүдний гэм болсон бүтэн лонх грек шарз өөдөөс нь сарвайсан Борисын:

	— Төрөлх армийнхаа төлөө! хэмээн угтахад, уур нь багтаж ядаж байсан дэд хурандаа биеэ барих гэж аль байдгаар хичээж:

	— Мөн! хэмээн хоолой засан: — Та хэд чинь ч төрөлх армиа зэгсэн их шороогоор буллаа даа... Тоглож байна шүү, та минь!.. Пээ!.. Жинхэнэ «Метакс» байна шүү дээ! Болгар хүнээс бэлэг авч бололгүй яах вэ. Тун их гялайлаа гээд бие хамгаалагч руугаа зангаж, лонхтойг авахыг тушаагаад:

	— Өнөөдрийн халууныг хэлээд яана аа?.. Авхайн лагшин тунгалаг уу? Хэдүүлээ энэ тосгон хүртэл унаагүй явбал ямар вэ? гэхэд нь Борис:

	— Ядраад, явган явахтай манатай байгаа биз дээ гээд, машин руугаа эргэж, — Хонгор минь хоёулаа эрхэм дарга нартай явган явбал яасан юм бэ? гэж асуувал Ирина уурлаж, өөдөөс нь:

	— Шалавхан хөдөлье!.. Бушуухан л хөдөлье, та минь гэж шивгэнэв.

	Энэ хөндийд болгарын хэд хэдэн томоохон гарнизонууд байрлаж байгаа болохоор партизаны бараа ойр хавьд харна гэж айсны хэрэггүй хэмээн дэд хурандаа шинэ танилаа тайтгаруулав. Борис эцсийн бүлэгт тусдаа түрүүлэн явахаар шийдлээ. Энэ ярианы үед Ирина эр нөхрөөр нь даажигнасан дэд хурандаагийн элэг доог хийсэн, эрээ цээргүй харцнаас нүүрээ далдлах газар олохгүй суув. Дэд хурандаа Борисын асуултад хариулах зуураа өөрөөс нь нүд салгалгүй: «Чи ч энэнтэй хөрөнгө зөөрт нь л болж суусан, тиймдээ ч нууц янаг хэд хэдтэй хүүхэн байгаа биз дээ» гэж хэлэх гэсэн янзтай ширтэж байв. Машин ашгүй нэг хөдөлж, дэд хурандаагийн эрээ цээргүй харц хойно хоцорлоо.

	Үд дунд болох шахаж, улам халуу шатаж байсан үе. Беласиц, Пирин уулс алсад цэнхэртэн хоцорч аажмаар бараа тасарлаа. Өмнөөс үлээх халуун салхи сэрүүцүүлэх нь үгүй боловч ус шиг цуврах хөлс сэврээх нь бас ч яамай. Зам одоо сайхан хөндий дундуур оров. Аварга том том наран цэцэг, эрдэнэ шиш, хөвөн, гүнжид, инжир, чихрийн хулуу, тоор, жүржийн саглагар сайхан модод ногоорсон энэ хөндийг үлгэрийн сайхан цэцэрлэг гэлтэй. Гэтэл Ирина санаа сэтгэл сэргэсэн нь үгүй, эргэн тойрноо гунигтай ширтэн явна. Борисын юм ярих гэж оролдоход хариу үл өчнө. Дэд хурандаатай ярилцсан тэр цагаас нь хойш Ирина дайрч доромжлуулсанд тооцож явлаа. Танихгүй мэдэхгүй хүний дэргэд ч хэрхэн ямар янзтай байх, нэр нүүрээ хамгаалах шинэ арга ухаан сүвэгчлэх хэрэгтэй юм байна гэж бодож суув. Ингэснээ:

	— Аль вэ архинаас чинь нэг балгая гээд Борисын өгсөн лонхтойг авч амсрыг нь сайтар арчив. Урьд өмнө ингэдэггүй байжээ. Энэ удаад эр нөхрийн нь ам хамар, ер нь юм бүхэн бузар муухай болчихсон юм шиг санагджээ.

	— Кавалад шарз чинь хүрэлцээтэй бий юү? гэж асуугаад Борисын:

	— Бүтэн авдар бий гэхэд нь: «Яамай даа, Тасос руу ганцаараа явж болох нь шиг байна» гэж бодов. Улмаар тэр арлын тухай бодолд автлаа. «Шумуул багатай шиг байвал нь бүтэн долоо хононо». Борисоос хол нэг долоо хонох юм сан гэж бодоход сайхан санагдана. Ийм бодолд сэтгэл сэргэсэн Ирина дахиад л эргэн тойрноо харж эхлэв. Сайхан хөндий дуусаж, сайр чулуу намаг шавар тааралдах болов. Намгийн ургамал, цагаан цэцэгт сондуу, наранд гандсан нишингэ хаа нэгтэйд харагдсаар, өгсүүр эхлэхэд зэгэл ногоон өнгөт хад цохио сүр бараатай овойж сэрвийнэ. Зам ёроолоор нь гол урссан нарийхан жалга руу орлоо.

	Ирина зүүрмэглэх тийшээ хандана.

	Гэнэт сэрүүн сайхан уур амьсгал, тэнгисийн усны эхүүндүү үнэр сэнгэнэсэн нь Кавала ойртсоны шинж тэмдэг байлаа. Зам завсар хоорондуур нь жалга салбарласан, бут сөөг, сийрэг модтой толгодын бэлээр могой шиг тахирлан зурайх агаад машин яв явсаар нэгэн хяр дээр гарахад гэнэт цаана нь тэнгис цэлийн харагдав.

	Тэнгисийн ус зах хязгааргүй уудам цэлгэр, анир чимээгүй цэнхэртэх агаад алс холд униартан сүүмийх Тасос арлын цаана ёроолгүй цэнхэр ус, тэнгэрийн хаяа хоёр нийлчихсэн юм уу гэлтэй. Баруун гар талд Атон уул сүүмийн, зүүн этгээдэд Мест хөндийн зэрэглээ эрээлжилсэн намагт Сарпшабаны өргөн тал, Керамотын хэсэг бусаг ой ногоорон харлана. Өмнөх толгойн бэлээр бөөр бөөрөөрөө нийлэх шахсан бяцхан цагаан байшин нь тэнгисийн хөх цэнхэр өнгийн наана өнгө ялгаран ярайх Кавала хот угтан тосох мэт. Кавала бол тэнгисийн давлагааны эгц хаалт, эртний ром маягийн байшин барилга, венецийн шүдэт хана хэрэм, тамхины том том агуулах, тэнгисийн эрэгт тулсан мурий махир гудамж, усанд орж нарлах газар, дарвуулт завиар дүүрсэн хот билээ. Кавала бол тамхи арилжиж алт болгодог баячуул, хүч хөдөлмөр нь хөлс нулимс болон урсаж байдаг ядуусын хот, хэсэг ч ногоон зүлэггүй, гандаж түлэгдсэн цагаан чулуун хот билээ.

	Зам турш ууртай уцаар явсан Иринагийн сэтгэл ч бага зэрэг сэргэжээ.

	Борис нүдэнд нь дуран ойртуулж:

	— Зогсоолын тэнд харагдаж байгаа том агуулах минийх, баруунтаах хоёрыг нь Кондоянисоос дам хүнээр салгуулах санаатай байгаа юм гэсэнд, Ирина гарыг нь ширүүхэн түлхэж:

	— Надад дурангийн хэрэггүй гэв.

	Урт налуу эхлэв. Усан цэргийн хуаран, тэнгисийн албаны хэд хэдэн штаб, германы комендатурын газрууд, зуслан, зочид буудал сэлт ар талд хоцорч, зам явсаар боржин чулуу зүймэл гудамж болж хувирлаа. Аварга том барилгуудын наранд халсан хана туурганаас бүлээн бүгчим элч төөнөнө. Гудамжаар богино өмд, төмөр малгайтай, бүрэн зэвсэг агссан, бүсэндээ гранат зүүсэн, жадтай буутай харуулын цэрэг, тос даасан бор царайт усан цэрэг, цав цагаан хувцастай усан цэргийн дарга, үйсэн малгай өмсөж цагийн цагт гар буу зүүж явдаг, нүүр царай нь холцруутсан боомтын түшмэд нийлсэн, араа шүдээ хүртэл зэвсэглэсэн колоничлогчид нэг нүдээрээ грекчүүдийг хянан ажиглаж, нөгөө нүдээрээ умар зүг сэтгэл түгшүүртэй хялам хялам харан нааш цааш сүлжилдэнэ.

	Өл хоол дутагдсаар царай нь цонхийж хоёр нүд нь улайсаи жаал хүү машины урд талын гишгүүр дээр гарч ирээд, бяцхан гараа сарвайн, нам дуугаар:

	— Псоми5!.. гэв.

	 

	 

	Халуун усанд орж, хэсэг сайхан нойрсоод боссон Ирина оройхон хэрд нэг жилийн өмнө Костовын хөлслөн авсан харшийн жигүүрийн асарт сууж байв. Костов ялан дагуулагчийн ёсоор эзэгнэж байсан цэргийн нэгэн байгууллагыг энэ байшингаас уран арга ухаан сийлж зайлуулсан хэрэг билээ. «Никотиан» пүүсийн ерөнхий мэргэжилтэн энэ хүн тамхины том язгууртан буурь зааж Кавалад ч гэсэн аятайхан амь зууж байлаа. Ефимич Софигийн Эрх чөлөө эдлүүлэгч Эзэн хааны талбай дахь бүхэл бүтэн давхар эзэлсэн цэлгэр сайхан байранд нь үйлчилдэг байсан шигээ л хичээнгүйлэн зүтгэнэ. Тэнгисийн эрэг дээрх энэ харшийн том хашаанд хуслаг улаан цэгцүүхэй, агар мод тэргүүтэн сагсайх агаад сүүдэрт нь усан оргилууртай дүгрэг нуур цэлийн, цэнгэг сайхан усанд нь алтан загас сүлжилдэн харагддаг билээ. Яаруу барьсан бололтой гарааш дотор хотынхон ам амандаа шагшин гайхдаг Костовын америк хар хөх машин зогсож харагдана. «Никотиан» пүүсийн ерөнхий энэ хүн Цагаан Тэнгист давхар цалин пүнлүү хүртэн сурсан дассан зангаараа гоёж гангалан, бийлэг сайхан загнадаг тул Грекчүүдийн дотор албаны машинаар араа шүдээ хүртэл зэвсэглэсэн бие хамгаалагчид дагуулсаар дайрч өнгөрдөг төрийн ямар ч төлөөлөгчөөс илүү нэр хүндтэй болжээ.

	Жигүүрийн асар дотроос шингэх нарны туяа, улам бүр зэвхий дааж буй улбар шар тэнгэрийн хаяа, цас мөнгөн өнгөт тэнгисийн мандал харагдаж, Афон, Каламицын хад асгын цаадтайх тэнгэр харин бараантан харанхуйлж байсан үе. Эрээн мяраан хээтэй тод өнгийн плать өмссөн Ирина эвхдэг урт сандалд хажуулдаад цэнхэр униар дунд сүүмийх Тасос арлын алсын барааг ширтэн нүд хужирлана. Костов хоёр дахь хундага шарзаа ховх уув. Өндөр туранхай, цал буурал үстэй, дөнгөж саяхан индүүдэж өмссөн чисчүү костюмтай хээнцэр ганган энэ хүний байр байдал огт өөрчлөгдөөгүй ажээ. Шарз балгах дуртай болчихжээ хэмээн бодож дургүй нь хүрсэн Иринаг:

	— Та чинь мөдхөн эзнийхээ өрөөсөн гутал болох төлөвтэй шив дээ гэхэд Костов

	— Тийм зав хаана байх вэ дээ гэж татгалзав.

	Нишингэ сүлжиж хийсэн сандал Иринад ойртуулж тавиад, арал тийш нүүр хандуулан суухад нь Ирина:

	— Адгийн муу архич болж хувирах тийм хэцүү юм гэж үү? хэмээн сонирхов.

	— Арай ч би тиймдээ тулахгүй. Дор хаяхад жилийн хугацаа шаардагдана. Гэтэл бүх юм сарын дараа ч зүйл дуусаж магадгүй.

	— Байдал тийм муудчихаад байгаа юм гэж үү дээ?

	— Германы папирос тамхины пүүс боловсруулсан тамхиа Герман руугаа аваачих гэж яарч байгаагаар бодвол бараг найдваргүй болсон байх... Фон Гайер хүртэл сандардаг болоод, Прайбиш, Лихтенфельд хоёр бүүр ч хачин болж гүйцээд байгаа шүү дээ гэж ярихад нь Ирина тоомсоргүй янзтай:

	— Тэд бас энд байгаа хэрэг үү? гэж асуув.

	— Тийм ээ, энд бий!.. Оройн хоолны дараа ирцгээхгүй юу гэсэн юм сан. Тун муухай ааштай ирэх байх даа.

	— Яагаад тэр вэ?

	— Яах юу байх вэ, «Муу ёр нь ороод» байгаа юм чинь... Өнөөдөр баруун талаар десант буусан сурагтай. Ер нь аятайхан л юм дуулддаг болоод байна шүү дээ. Өнгөрсөн долоо хоногт манай явган цэргийн нэг хэсгээс ганц ч хүн үлдээгээгүй юм байх аа. Цагаан андартууд6 хяргачихсан хэрэг юм байх... Шархтай хүмүүсийн нүдийг ухаж байгаад цааш харуулсан байна гэнэ билээ.

	— Яасан аймаар хэрэг вэ! хэмээн дуу алдсан Иринагийн хоолой чичрэв.

	— Бидний хувьд л аймаар хэрэг. Харин тэд бол Болгарчуудын эрлэг гэж нэрд гарсан эзэн хаан Василийгаа7 дуурайж байгаа хэрэг.

	— Яасан булай юм бэ?.. Хаана тэгсэн юм бол доо?

	— Аристотелийн төрсөн нутаг Аргирокастро хавьд юм байх аа.

	— Хайран суут хүний нэр алдар!

	— Суут хүний төлөө ууя. Танд шарз хийх үү?

	— Хийчих хийчих.

	Ирина нэг хундага уугаад хамаг биеийн нь хар хөлс чийхрах шиг болов. Тэнгисийн зүгээс халуун бүлээн чийг даах нь уурын том тогоо ойрхон байгаа юм шиг.

	— Эндхийн уур амьсгал тун базаахгүй юм байна шүү гэхэд нь Костов:

	— Ямаршууг нь та сайн мэдэх яагаа ч үгүй гэнэ.

	— Ингэхэд та атебрин хэрэглэдэг үү?

	— Үгүй!.. Оронд нь шарз хэрэглэдэг!.. Атебрин хамаг бие хоёр нүд шарлуулчихдаг юм.

	— Таны зүрх, зүүн гар хоёр гайгүй юу?

	— Хэвээрээ. Харин тэгэхдээ өвчинд захирагдаж суухгүй гэж боддог шүү.

	— Тийм ч байх гэж бодсон юм. Ингэхэд ер нь эндхийнхэн ямар янзтай улс вэ дээ?.. Аятайхан грек хүүхнүүд байх уу?

	— Аятайхнууд нь цөм Афин руугаа алга болж өгсөн!.. Жирийн нэг ядуу зүдүү, их төлөв сүрьеэ, хумхаа өвчтэй хүүхнүүд л үлдээ шив дээ... Манай Лихтенфельд түнш харин нэг цалин пүнлүүгээ үрэх юмгүй, зүсэм талх, хэдэн ширхэг хининээр л дур сэтгэлээ хангаж суудаг болсон дог оо.

	— Та чинь өнөөдөр нэг л биш байх чинь.

	— Танай нөхрийн ивээлээр л энэ... шарз хийх үү?

	— Хэрэггүй.

	— Тэгвэл ганцаараа уувал болох уу? Хуучны крит дарсаар хийсэн, хамгийн сайн «Метакс» шүү... Танай хар хүнд бүхэл бүтэн зоориор дүүрэн бий.

	— Та тэгээд атаархдаг хэрэг үү?

	— Тийм ээ, тэгэхдээ сайхан шарзтайд нь биш л дээ. Ирина инээж:

	— Тэгвэл таны атаа жөтөөний төлөө ууцгаая!.. гэв.

	Хоёр биеэ ширтэн байж нэг нэг хундага уугаад, хэн хэн нь аягүйрхэв. Ирина сэтгэл санааг нь засахын тулд л хамт уулцъя гэж бодсон юм шиг Костовт санагдаж, Иринад бол харин Костов эелдэг сайхан загнаж, эрт мартагдсан нэгэн бодол санаагаа цухалзуулж байх мэт санагдав. Үүний нөгөөтээгүүр Борисоос залхаж уйддаг болсон хоёр биедээ хэзээ язааных шигээ хэрэгтэйгээ хэн хэн нь ухаарлаа. Асарт Виктор Ефимич орж ирэв. Эзнийхээ хуучин цагаан чисчүү костюмыг аятайхан янзалж ар хормой урттай смокинг маягийн юм хийгээд өмсчихсөн, бахь байдгаараа балгаж, баргар хүрэн царайлчихсан харагдав. Орж ирмэгцээ учиртайгаар:

	— Нар жаргалаа! гэхэд нь Ирина:

	— Тэгээд яагаа вэ? хэмээн лавлав.

	— Цонхныхоо торыг хийх хэрэгтэй... Мөдхөн шумуул шунгиналдаж эхэлнэ гэхэд нь Костов:

	— Гийчнээ дөнгөж ирсэн орой нь ингэж айлгаад юу хийнэ дээ гэв.

	Ирина ч зоогийн өрөө рүү орно гэж зүтгэлээ. Жигүүрийн асраас хоёр шилэн хавтастай хаалгаар зоогийн өрөөнд ордог ажээ. Виктор Ефимич шилний нь оронд шумуул ч багтахааргүй шигүү тортой жааз суулгажээ. Зоогийн өрөөний тавил хуучны гэмгүй үзэмжтэй сайхан агаад ширээ сандал нь хээ угалз болсон хүрэн зандан, туурганы наана тольтой том шүүгээ тавьсан харагдана. Венец шилэн цэцэг дэн асахаа больсон учир хажууханд нь том дэгээ шааж түүнээсээ керосин дэн дүүжилжээ. Дэнгийн эргэн тойронд шумуул бужигнаж харагдлаа. Ирина аягүйрхсэн янзтай ажиглаж байснаа өрөө рүүгээ орж хинин барьсаар гарч ирэв. Хоёр ширхэг үрэл дурамжхан нь аргагүй залгихыг нь инээмсэглэн ажиглаж суусан Костов: «Нөхрийнхөө гадаад оронд хураасан өв хөрөнгөнд эзэн суухын тулд эрүүл мэндээ их л эрхэмлэдэг бололтой» гэж эгдүүцэн бодов. Тэгснээ гэнэт сэтгэл нь тайвширч, гадаадын банканд мөнгө хураахын оронд дайллага цайллага хийж, сайхан машины хорхой тусаж, сайн сайхан явахаас өөр юм боддоггүй би гэдэг хүн цаг өөрөөр эргэн «Никотиан» пүүс байхаа болиход сохор зоос ч үгүй болох юм биз дээ гэж бодов. Ийнхүү бодол болж суугааг нь Ирина гадарласан юм шиг гэмшингүйгээр:

	— Би ер нь өвчинд дургүй хүн л дээ гэнэ.

	— Та нар Швейцар луу хэзээ явах гэж байна?

	— Чадвал сар болоод

	— Амжиж явах хэрэгтэй шүү.

	— Ингэхэд та яана гэж бодож байна вэ?

	— Би яах ч үгүй.

	— Эндээ үлдэнэ гэж үү? хэмээн Ирина гайхав.

	— Софи ч орж магадгүй. Ер нь хаана ч байсан ялгаа юу байх вэ дээ.

	Ингэж ярихдаа хоолой нь хачин чичирсэнд Ирина хэсэг дуугүй сууснаа:

	— Та ч гэсэн хамт явж болно шүү дээ гэв.

	— Би гадаадад мөнгөгүй.

	— Цаадхаасаа авахгүй юү. Танд өгөх ёстой шүү дээ.

	— Өгөө гэж үү. Тэгээд бүүр ийм үед.

	— Өгөхгүй бол нь ажлаас гарна гэж айлгахгүй юу.

	— Нэмэргүй!.. Тэр цагт «Никотиан» пүүст нэг ч ажилчны хэрэгцээгүй болох юм чинь миний хэрэг үгүй болно.

	Хэн хэний нь дуу бөглүү, гунигтай болсоор таг чиг боллоо. Өдөржин наранд шарагдсан хана туурга халуун бүлээн илчээр төөнөнө. Гадаа бүрэнхий болж, төмөр торны цаана түг түмэн шумуулын дуу эхэлсэн нь хамаг бие арзасхийм агаад үй олон чавхдас утас нэгэн зэрэг доргиосон гэлтэй.

	Ирина нам дуугаар:

	— Яасан аймаар хэрэг вэ? гэхэд Костов асаагуур хавирч янжуур асаах зуураа:

	— Аймаар юу байх вэ!.. Аргалах аргагүй болсон зүйл гэв.

	Ингээд тайван инээмсэглэн Ирина руу харж суугаа түүнийг хажуугаас харсан хэн ч гэсэн амьдралын сайн сайхныг ханатлаа хүртээд цааш юу ч хүсэж хүлээхээ больсон хар амиа бодогч гэлтэй. Костов гэнэт цагаа хараад, хүлээн авагч руу дөхөн сууж орой болгон чагнадаг английнхаа станц дээр тохируулав. Нэвтрүүлэгч Нормандад десант буусан, агаарын тулалдаан, бөмбөгдсөн тухай дэлгэрэнгүй ярина. Костов царай барайлган чагнаж сууснаа өөр долгион дээр шилжүүлэв. Зөвлөлтийн нэвтрүүлэгчийн баргил дуу гарч, Днестрийн гүүрний тэндэх бэхлэлтийн талаар мэдээ нэвтрүүлж эхэлсэн боловч Костов аанай дуустал чагнаагүй, хүлээн авагчаа унтрааж:

	— Гойд юм алга гэв.

	— Яагаад «гойд юм алга» гэж?

	Ийм хөнгөмсөг байдалтайд нь дургүй хүрсэн Иринаг өөр лүү нь харахад Костов;

	— Давшилт хэтэрхий удаан байна гэв.

	Костов өөрөө бол нэвтэрхий сайн мэдэж байгаа, Иринагийн хувьд бол учир тойм нь үл мэдэгдэх үйл явдал тохиолдох тэр мөчийг хүртэл хэдэн өдөр хоног үлдээд байгааг ухаан санаандаа тоолж байна уу даа гэлтэй. Иринагийн өөрийн нь хувьд бол харин хэдийд юу болох гэж байгаа нь хамаагүй зүйл байлаа. Хар толгойноосоо өөр юу ч эс бодно. Цагаан тэнгист цаг дэмий алдаж сууна гэдэг чинь юу гэсэн үг вэ? Сүүлчийн удаагийн арилжаа наймааны л төлөө юү дээ!.. Надгүйгээр хийж болдоггүй наймаа биш дээ. Ийнхүү бодож суусан Ирина бөглүүхэн дуугаар:

	— Кондоянис гэгч чинь ямар хүн бэ? гэв.

	Цаг хугацаа тооцож, хар амиа л бодож байх шив дээ гэж мэдсэн Костов инээмсэглэн, тоомжиргүй янзтайгаар:

	— Баян грек бий гэв.

	— Бодвол луйварчин биз дээ?

	— Бусдаас ч харин гайгүй шүү... Ухаантай овсгоотой л эр дээ.

	— Цаадуул чинь тэгээд юун наймаагаа хийх гээд байгаа хэрэг вэ?

	Костов наймааны талаар нарийн тодорхой ярьж эхлэхээр завдсан боловч гудмаар хөлийн чимээ гарлаа. Борис ороод ирэв.

	Арван дөрвөн жил амар тайван ганц ч өдөр үзэлгүй, идэх хоол унтах нойроо цаг ямагт хасан, архи дарсаар аль алиныг нь орлуулсаар яваад яагаа ч үгүй овор сууж өтлөх янз орсон Борис арилжиж наймаалсан олон сая пүү тамхиндаа дарагдаад нуруу нь гарчихсан юм шиг бөгцийж бэгцийж, хоёр хөлөө дааж ядан гэлдэрч явдаг болжээ. Цонхигор ядруу байрын бөлцгөрдүү царай нь харваас элэгний хүнд өвчин туссан нь илэрхий. Нэг үгээр хэлэхэд юу юугүй нурж унах шахтлаа өмхөрч ялзарсан шавар пин гэмээр болжээ. Хоёр хацрын нь арьс шолхойн унжиж, доод зовхи нь бөлцийж, хүнхэр хоёр нүд нь ширгээд орчихсон гэлтэй харагдана. Улаанаараа эргэлдсэн, гал цоггүй энэ хоёр нүдний харц аливаа юманд тусахдаа айсан янзтай далдирах агаад шөнө болгон шахам зүүдэнд орж зовоодог аймшигт зүйлс өдөр ч гэсэн үзэгдэж харагдаад байдаг шиг. Хууртаж мэхлэгдсээр байгаад сэтгэлийн өвчнөөр талийгаач болсон эхнэр нь, тарчилж зовж үхсэн төрсөн дүү нь, толгойгоо хага цохиулсан цагдаа, ажил хаяж цагдаа нартай үзэлцэн эрэмдэг зэрэмдэг болсон ажилчид, тамхины агуулахыг нь галдан шатаах гэж оролдож буудуулсан хүн, никотин хоронд хордож, сүрьеэ өвчинд нэрвэгдсэн мянга мянган хүний шар ногоон царай, энэ Цагаан тэнгист улс эх орноо залилж Кондоянист борлуулах санаатай их тамхийг нь арчилж янзалж байгаа болгар, грек, түрэг, армян нийлсэн олон мянган ажилчны нүүр царай хаана ч явсан харагдаад байх шиг...

	Борис машинд өмсөж ирсэн өмд цамцтайгаа, цамцныхаа энгэр заамыг ярсан харагдав. Хувцас хунараа ч сольсонгүй. Хэсэг зүүрмэглээд согтуу нь овоо гарч халуун усанд орохоор боссон боловч эхлээд хундага шарз балгамаар санагджээ. Орж ирээд оройн мэнд асуухчаа болсноо хэхэрч, шарз хундагалаад, сөөнгө дуугаар:

	— Өнөө орой чинь юутай орой бил ээ? гэхэд нь мэргэжилтэн:

	— Кондоянисыг оройн хоолонд урьсан юм сан гэв. Бусад нь сүүлээр нь ирнэ.

	«Бусад» гэдэг нь фон Гайер, Прайбиш, Лихтенфельд, тамхи бага багаар худалдан авч Германы папирос тамхины пүүст их биш боловч тогтмол хожоотой дамладаг бэлтгэл генерал, хотын даамал, цагдаагийн газрын дарга, Салоник ороход хаагуур яаж явбал аюул осолгүй вэ гэдэг талаар зөвлөгөө өгч чадахуйц хэдэн герман, болгар офицер байлаа.

	— Оройн хоолонд Кондоянисыг ганцаарыг нь урьсан юм. Ганцаартай нь тавтай ярилцаж болно гэж бодсон хэрэг шүү дээ хэмээн Костовын учир тайлбарлахад Борис:

	— Ер нь ч өөр бусад нь одоохондоо бидэнд хэрэггүй гээд, шарзаа шавхан:

	— Инженер яасан бэ? гэв.

	— Таныг хүлээгээд гурав хонож байна.

	— Папиросны машины талаар юм мэддэг чаддаг хүн үү?

	— Арван таван жил энэ талаар ажиллаж байгаа хүн.

	Борис Цагаан тэнгист үлдсэн асар их тамхиа өгч байж Кондоянисоос швейцар франкийн нэмэртэй авах гэж байгаа Салоник дахь папирос тамхины фабрикийнхаа талаар бодож эхлэв. Кондоянис фабрикаа швейцар улсын иргэн, Борисын нэг их итгэдэггүй итали эрийн нэр дээр шилжүүлнэ гээд байгаа. Яая гэх вэ, тамхиа ямар нэг юм болгох өөр арга даанч алга. Иринаг бахь байдгаараа зэмлэнэ гэж эмээсэн Борис нүдийг нь хариулсхийж байгаад шарз хундагалав. Ирина харин энэ удаа хүйтэн харснаас биш, юу ч хэлсэнгүй. Өөрөө яаж ч чадахаа байгаад баларч гүйцдэг дээрээ гараад байхад нь ингэж тоох шинжгүй байдал үзүүлэхэд нь гэнэт уур хүрэв. Ийнхүү уурласан боловч Иринаг яаж ч чадахгүйгээ ухаарсан Борисын уцаарлангуй:

	— Цаад инженер чинь тэгээд хэдийг авна гэж байна вэ? гэхэд нь Костов:

	— Замын зардал, зочид буудлын хөлснөөс гадна хорин мянга гэж байна билээ гэв.

	— Их байна!..

	Борис царай үрчийлгэн халуун усны өрөө рүү гэлдрэв.

	 

	 

	Кондоянис бол нуруу өндөр, тарган цатгалан, шулуун хар үс, бов бор царайтай дөчин насны эр ажээ. Цагаан чисчүү пиджак, хар өмд өмсөн, хумс хуруугаа будсан хэр нь өөлөх өөгүй хээнцэр дэгжин Костовтой яасан ч эн тэнцэхээргүй харагдана. Пиджак нь чийг авч хэв маягаа алдсан, зангиа нь олигтой зохисонгүй. «Никотиан» пүүсийн ерөнхий мэргэжилтэн энэ бүхнийг сэтгэл тааламжтай цэгнээд, грек эрийн хувцас хунарын өөр нэг том дутагдлыг олж илрүүлэв. Юун гэвэл нэг талаар чийг аваад, нөгөөтээгүүр өвдгөө хүрсэн доторгүй бололтой өмдний нь индүү гарсан байв. Кондоянис өөр бусад талаараа Костовын хувьд ямар ч сонирхол татсангүй.

	Грек эр Иринагийн өмнө гүнээ мэхийгээд, нүднээс нь харц салгалгүй ширтэн байж гарыг нь үнсэв. Сайхан царай зүстэйд нь гайхсан байдал илэрхий. Дорно зүгийн хүний хөдөлгөөнгүй хоёр хар нүдний харц өөрийг нь хүндэтгэн бишрэнгүй, сээтэн хаянгуй, гар бариад бугуй барина гэгчээр арга нь олдвол өвөрт нь орчихоос ч буцахааргүй олон янз байдал илрэхийг Ирина ажиж мэдэв. Иринад таалагдсангүй. Тэгэхдээ олон зүйл илэрхийлсэн харцанд нь биш, харин хэтэрхий нялуун хуурамч дуу шуунд нь дургүйцэв. Энэ хүн ер нь арилжаа наймаанаас өөр талын юм бодож сэтгэдэггүй бололтой. Ирэхийнхээ өмнө хотын цорын ганц дэлгүүрээс худалдаж авсан инээд хүргэм нэг муу баглаа шуу юмны хамт нэрийнхээ пайзыг илгээжээ. Костов, фон Гайер хоёр бол тийм юм илгээснээс илгээгээгүй нь дээр гэж үзнэ. Болгарт хар багаасаа өдий хүрч байгаа хэр нь хазгай муу сурсан болгар хэлээрээ яриа дэлгэхэд нь Ирина их л гайхав.

	Ингээд халуун болж байна, шумуул элбэг байна гэх мэтийн залхуутай юм ярилцаж оройн хоол зооглохоор сууцгаалаа. Өндөг-цөцгийн сүмс асгасан сагамхай загас, улаан буудайн амтлаг талх, шарсан хойлог, зөөхийтэй бялуу боов тэргүүтнийг зооглон итали дарс ууцгаалаа. Костов хогийн сав ухаж шийгуаны хальс хамж явдаг грек хүүхдүүдийн тухай мартсан бололтой, олигтой бэлдэж төхөөрч чадсангүй хэмээн хоёр ч удаа өршөөл гуйв. Цагаан андартуудын харгаагаар нутаг ус нэгт хүн ард нь эрдэнэ шишийн талхныхаа өчүүхэн хувийг хүртэлгүй тав хонож байгааг ч Кондоянис ноёнтон бас л мартсан бололтой. Үндсэн зөрчил доодсын хооронд хурц ширүүнээс бус тамхины баячуул бол ашиг сонирхол нэгтэй учир анд сайн нөхөд байдаг. Борис, Кондоянис хоёр найрсаг дотно харилцан ярилцав. «Никотиан» пүүсийн ерөнхий захирал хүнс тэжээлийн бэрхшээлийн талаар сая саяар яригдах бэлтнүүд ч хэлмэгдэж байгаа мэтээр яриад, ноёнтон Кондоянист Софи дахь нөөц гурил, чихрээсээ өгнө гэж амласанд цаадах нь ч ам хоосон суусангүй португалын сардин загас, «Метакс» шарз бишгүй нэгээр амлав. Харин тэгэхдээ ажил хийж арав таван зоос олж амь зогоох чадалгүй өдий төдий грек хүн өлсөж харангадаж байгаа хотод хоёр биедээ ингэж бийлэг загнаж байгаагаа хэн хэн нь даанч эргэцүүлж бодсонгүй.

	Жимс, кофе залгасны дараа яриа хөөрөө нэлээд ажил хэргийн чанартай болов.

	Грек эрийн:

	— Хэрэг явдал хурдасвал та тамхиа боловсруулж амжихгүйд хүрнэ шүү гэхэд хамаг биеийн нь хүйтэн хөлс чийхарсан Борис:

	— Тэгээд яана гэж? Танд би хурааж аваагүй тамхиныхаа талбайг ч шилжүүлэхэд бэлэн байна гэв.

	— Хэд хэчнээн хэмжээний тамхи болно гэж мэдэх вэ?

	— Ойролцоогоор танд ашигтай тооцоо гаргаж болно.

	— Дугаар дугаараар нь тийм тооцоо гаргана гэдэг бол техникийн талаас аваад үзэхэд бүтэхгүй зүйл... Тэгээд бас засгийн газар сэжиг авчихвал та бид хоёрыг хууль бус наймаа хийж байна гэнэ... Тэгвэл хамаг тамхиа хураалгана гэсэн үг.

	— Энэ талаар та тэгээд эртнээс арга ухаан сүвэгчлээгүй явсан юм уу?

	Борис ийнхүү асуугаад «Энэ талаар чамд зааж сургахын хэрэг юу байх вэ дээ» гэж хэлэх гэсэн янзтай грек эр лүү эгдүүтэй харав.

	— Юм тун нарийн шүү!.. гээд грек эр их юм бодсон янзтай дуугүй болж, янжуурын утаа савсуулаад, — Эвлэрсний дараа засгийн газруудад ямар улс орох юм билээ бүү мэд гэв.

	— Ямар ч улс ордог байлаа гэсэн та бол францын харьяатын хувьд дипломат шугамаар үл халдах баталгаа олоод авч чадах шүү дээ.

	— Францад ч ялгаагүй. Зүүнийхний засгийн газар байгуулагдаж мэдэх аюул хаа хааяагүй нөмрөөд байна.

	— Тэгээд яах юм бэ? Та наймаагаа буцах гээд байна уу? хэмээн Борис уурлангуй асуув.

	— Арай ч үгүй!.. Кондоянис бүүр хэнэггүй царайлаад, — Танд би ер нь тун эгзэгтэй юм хийж байгаагаа л ойлгуулах гэсэн юм. Ухаандаа таныг жаахан үнэ буулгахгүй юм уу л гэж байгаа хэрэг шүү дээ.

	Борис залхуутай, мансуурсан харцаар гөлрөх агаад тамхиныхаа үнийг нааш татдагийн нь даваан дээр Ирина үл мэдэг толгой сэгсэрч, болдоггүй юм гэсэн дохио өгөв. Борис гэнэт хүч чадал орох шиг болж, «Никотиан» пүүсийн ид цэцэглэн хөгжиж байх үед эсрэг этгээдээ хялбархан эрхэндээ оруулдаг байсан тэр янзаараа, хүйтнээр:

	— Сохор зоос ч хасахгүй гэв.

	— Тун харамсалтай байна... гэсэн грек эрийн нялуун дуунд урам хугарсан өнгө тодорсон нь нээрээ ч наймаагаа буцах гэж байна уу гэж бодмоор. Борис дахиад:

	— Та тэгээд буцах гээд байна уу, үгүй юү? гэж асуув. Кондоянисын сандрах ээлж ирэв.

	— Би жаахан бодъё.

	— Тэгвэл та маргааш оройноос наана шийдээ хэлээрэй.

	— Тийм яаруу юу?

	— Тийм ээ. Надад нэг бол тантай наймаа хийх, эсвэл тамхиа Болгар луу аваачих хоёр зам үлджээ. Яарахгүй бол цаг хугацаа намайг хүлээхгүй нь мэдээж.

	— Тамхиа та тийш нь аваачаад яах юм бэ? гэсэн грек эрийн хоолойд далдуур даажигнасан байдал илт.

	— Яахыгаа би өөрөө мэднэ.

	Борисын дуу шийдмэг, хүйтэн сонсогдсонд Кондоянис аягүйрхэв.

	— Оросууд Днестрт тулж ирчхээд байгаа шүү дээ!..

	— Оросууд ороод ирлээ гэхэд та ч гэсэн сайнаа үзэхгүй!..

	— Маргааш орой шийдээ хэлье.

	 

	 

	Кондоянис өөр лүү нь сэжигтэй муухай харсан фон Гайерийн орж ирсний дараахан явлаа. Айлгаж сүрдүүлээд ч ашиг олохгүйгээ мань эр мэджээ. Олз омгийг нь бараг зүгээр салгаад авчихъя гэж бодсон хашир цаад чоно нь гэнэт араа шүдээ арзайлган архирдаг байна. Машинаас бууж гэртээ ирмэгц ашиг хонжоо зэгсэн их өгч мэдэх хууль ёсны болон хуулиас гадуур арилжаа наймааны гэрээний төсөл боловсруулж эхлэв. Швейцарын сая, хоёр зуун мянган франк, Салоник дахь папирос тамхиныхаа үйлдвэрийг өгдөг юм гэхэд үүнийгээ доллар, гульден, шведийн кроноор тав, аз байвал арав дахин өсгөөд олж мэднэ. Холбоотны цэрэг Нормандид ороод ирэлгүй азнаж, «Никотиан» пүүст тамхиа боловсруулж амжих зав чөлөө тавьж өгөөсэй гэж залбирдаг хэрэг. Тэгж гэмээж нь гадаадад худалдахад бэлэн, гараас гарчихсан тамхитай болно! Ноён Кондоянис өөрийгөө грекийн эх оронч гэдэг, нутаг ус нэгт хүмүүс нь өлсөж харангадаж үхсээр байгааг сайн мэддэг хэдий боловч сайхан хүсэл мөрөөдөлдөө хөтлөгдөөд Нормандид буулгах десант бүтэлгүйдээсэй, улмаар Цагаан тэнгист десант битгий буулгаасай гэж сэтгэлийн угаас хүснэ. Энэ завсар шарзанд шартаж ярвайчихсан «Никотиан» пүүсийн ноён ерөнхий захирал ч өөрийгөө болгарын нэртэй эх оронч гэж үздэг бөгөөд грекээс шал өөр юм хүсэж суулаа. Нормандид буух десант амжилттай болж, улмаар Цагаан тэнгист шалавхан буугаасай гэж сэтгэлийн угаас хүснэ. Олон мянган болгар цэргийн амь настай холбоотой зүйл гэдгийг юман чинээнд ч бодсонгүй. Засгийн газар өмнөд Фракид худалдаж авсан тамхины нь үнийг баталгаатай болгосон бөгөөд англичууд орж ирнэ гэдэг бол шинэ, зүүний засгийн газар байгуулагдах явдлаас урьдчилан сэрэмжлэх ёстой байлаа.

	 

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[←7]

